
    Mayın 3-də ADA Universitetinin təşkilat-
çılığı ilə Şuşada Ümummilli Lider Heydər
Əliyevin 100 illik yubileyinə həsr olunmuş
“Böyük Avrasiya geosiyasətinin formalaşması:
keçmişdən bu günə və gələcəyə” mövzusunda
dördüncü beynəlxalq konfrans keçirilib.
    Azərbaycan Respublikasının Prezidenti
 İlham Əliyev konfransda iştirak edib.
    Konfransı açan Azərbaycan Prezidenti
 İlham Əliyev dedi:
    – Sabahınız xeyir. Əziz qonaqlar, Qarabağa
xoş gəlmisiniz, Şuşaya xoş gəlmisiniz. Sizi
burada görməyə çox şadam.
    Əvvəla, müstəqil Azərbaycanın qurucusu
Heydər Əliyevin xatirəsinə həsr olunmuş bu
konfransı təşkil etdiyi üçün mən ADA Uni-
versitetinə təşəkkürümü bildirmək istəyirəm.
Məni bu konfransa dəvət etdilər və mən bura-
da – Qarabağda görüşməyə qərar verdim.
    Mən ADA Universitetinin təşkil etdiyi bir
çox tədbirlərdə olmuşam, Bakıda beynəlxalq
ekspertlərlə, ictimai xadimlərlə görüşmüşəm,
lakin burada belə bir görüş ilk dəfədir ki, ke-
çirilir. Ümid edirəm ki, Azərbaycana ziyarə-
tinizdən, Şuşaya səfərinizdən məmnun qala-
caqsınız. Şuşanın Azərbaycanın tarixində xü-
susi yeri var. İndi isə Şuşa, demək olar ki, sı-
fırdan yenidən qurulur.
    Bu il Ulu Öndərimizin yüzillik yubileyi
ilə əlaqədar olaraq “Heydər Əliyev İli” elan
edilib. İl ərzində biz müstəqil Azərbaycanın
qurucusunun xatirəsinə ehtiram əlaməti olaraq
və eyni zamanda daxili siyasətimizin vacib
məsələlərinə, regional inkişaf proseslərinə və
beynəlxalq məsələlərə toxunaraq Azərbaycanda
və xaricdə çoxsaylı tədbirlər, konfranslar
təşkil edirik. Biz Heydər Əliyevin 100 illik
yubileyini, sadəcə, rəsmi xarakter daşıyan
tədbirlərin keçirilməsi ilə qeyd etmək istəmirik.
Biz bunu xüsusi diqqət tələb edən real məsə-
lələrin müzakirəsi ilə qeyd etmək istəyirik,
çünki regiondakı geosiyasət dəyişib və kon-
fransın mövzusu da bu məsələni əhatə edir.
     Heydər Əliyev həmişə Azərbaycan xalqının
maraqlarını qoruyan bir şəxs olmuşdur və
bunu zamana, siyasi vəziyyətə baxmayaraq
etmişdir. Sovet Azərbaycanı dönəmində 10
ildən artıq müddətdə Sovet Azərbaycanının
rəhbəri olanda və hətta ideoloji əngəllər çərçi-
vəsində o, Azərbaycan xalqının maraqlarını
qoruyurdu və milli kimliyimizi saxlaya bil-
məyimiz üçün əlindən gələni etməyə çalışırdı.
Yetmişinci illərdə və səksəninci illərin əvvəlində
onun tərəfindən atılmış bir çox addıma nəzər
salsaq görərik ki, onlar Azərbaycanın müstə-
qilliyinə hədəflənmişdir. Beləliklə, əlbəttə ki,
onun xatirəsinə həsr olunmuş tədbirlər il ərzində
davam edəcək. Biz bu məkanda, əsasən, Azər-
baycanın gələcək inkişafı ilə bağlı olan fikir
və ideyaların mübadiləsini aparmaqla praktiki
addımları müzakirə etmək istəyirik və regional
inkişaf proseslərinə də nəzər salmalıyıq. Çünki
biz regionda baş verən proseslərə göz yuma
bilmərik. Qarabağın azad edilməsindən sonra
ölkə daxilində artıq heç bir risklə üzləşmədi-
yimizə baxmayaraq, biz adada yaşamırıq. Gö-
rüşün Şuşada keçirilməsinin, əlbəttə ki, hamımız
üçün xüsusi mənası var. Yeri gəlmişkən, keçən
ili mən “Şuşa İli” elan etmişdim, çünki bu şə-
hərin Qarabağ xanı Pənahəli xan tərəfindən
yaradılmasının 270-ci il dönümü idi. Şuşa hə-
mişə Azərbaycan şəhəri olmuşdur. Yalnız işğal
dövründə iyirmi səkkiz ildən artıq müddət ər-
zində Şuşa əcnəbi hökmranlıq altında idi.
Amma mən bilirəm, siz bizim görüşdən sonra
şəhərə ekskursiya edəcəksiniz və özünüz gö-
rəcəksiniz ki, işğal dövründə Şuşa, demək
olar, tamamilə dağıdılmışdır. Bu, bir daha onu
göstərir ki, Şuşa heç vaxt ermənilər üçün
doğma şəhər olmamışdır.
    Əgər bu belə olsaydı, onlar onu saxlayardılar,
şəhəri dağıtmazdılar, onu inkişaf etdirərdilər.
Sizin gördükləriniz və ya görəcəklərinizin ək-
səriyyəti, binalar ya son iki il yarım ərzində
bərpa olunub, ya da sıfırdan tikilib. Heydər

Əliyevin ən böyük arzusu Şuşanı azad görmək
idi və biz onun arzusunu gerçəkləşdirdik. Biz
bununla fəxr edirik, biz buna sevinirik. Təkcə
Azərbaycan vətəndaşları yox, bütün azərbay-
canlılar buna sevinir. Bütün dünya azərbay-
canlıları bizim Qələbəmizlə qürur duyurlar.
Bu, ədalətin, tarixi ədalətin bərpa olunmasının,
beynəlxalq hüququn qələbəsi idi. Buraya səfər
etdiyiniz üçün bir daha sizə təşəkkürümü bil-
dirirəm. Hava o qədər də mülayim deyil, lakin
Şuşa belədir. Havanı heç vaxt proqnozlaşdırmaq
olmur. Burada tufan qopa bilər, yağış yağa
bilər və sonra da qəflətən Günəş çıxa bilər.
Ümid edirəm ki, səfərinizdən məmnun qala-
caqsınız. Təşəkkür edirəm.

***
    ADA Universitetinin rektoru Hafiz Paşa-
yev: – Cənab Prezident, çox sağ olun. Dünən
Bakıda, bizim universitetdə çox faydalı mü-
zakirələrimiz oldu. Bu mövzunu müzakirə et-
mək və Ümummilli Liderimizin 100 illik yu-
bileyini qeyd etmək üçün altmışdan çox elm
adamı və politoloq Bakıya gəlib. Bizim çox
yaxşı müzakirələrimiz olub. Özüm də daxil
olmaqla biz möhtəşəm şəhərdə, Türk dünyasının
mədəniyyət paytaxtı Şuşada olmaq fürsətinə
görə çox sevinirik. İndi biz buradayıq, çox
xoşbəxtik. Konfransın altmış iştirakçısından
ən azından yarısı ilk dəfədir ki, bizim tədbirdə
iştirak edir. İcazənizlə müzakirəyə keçmək
istərdik. Əvvəlcə sual vermək üçün sözü
ABŞ-ın Prinston Universitetindən olan Maykl
Reynoldsa vermək istəyirəm. Onun sualı var.
    ABŞ-ın Prinston Universitetinin Yaxın
Şərq Araşdırmaları üzrə professoru Maykl
Reynolds: – Bəli, təşəkkür edirəm. Cənab
Prezident, ötən ilin aprel ayında Siz burada,
Şuşada, zənnimcə, Dünya Azərbaycanlılarının
Beşinci Qurultayında çıxış edirdiniz və dediniz
ki, əgər Ermənistan və Azərbaycan arasındakı
danışıqlar sülh sazişi və Ermənistanın Azər-
baycanın ərazi bütövlüyünü tanınması ilə nə-
ticələnməzsə, onda Azərbaycan da Ermənis-
tanın ərazi bütövlüyünü tanımayacaq və bunu
rəsmi şəkildə bəyan edəcək. Bu gün bir ço-
xumuz müəyyən sülh sazişinin imzalanmasına,
Ermənistan və Azərbaycan arasında olan və-
ziyyətə dair həll yolunun tezliklə tapılmasına
ümid edirik. Ola bilsin ki, indi biz danışarkən
Vaşinqtonda bu məsələ üzərində işləyirlər.
İkinci Qarabağ müharibəsinin bitməsindən
iki il yarım keçir və hələ də münaqişənin
yekun həllinə nail olunmayıb. Ermənistan
Azərbaycanla razılaşmaqdan imtina edərsə,
Azərbaycanın masa üzərində hansı imkanları
var və müzakirə predmeti olmayan hansısa
imkanlar varmı?
     Prezident İlham Əliyev: – Mən dəfələrlə
bu məsələyə dair fikrimi bildirmişəm. Demişəm
ki, əgər Ermənistan sülh istəmirsə, sülh olma-
yacaq. Tarixdən bilirik ki, sülh sazişini imza-
lamayan ölkələr də var. Bu, nə Ermənistan, nə
də region üçün yaxşı olmayacaq. Əlbəttə ki,
Azərbaycan üçün də yaxşı olmayacaq. Buna
görə də biz hələ də ümid edirik ki, onlar

məntiqli davranacaqlar, sabiq Minsk qrupu
fəaliyyətdə olanda işğal zamanı istifadə etdikləri
taktikadan istifadə etməyəcəklər. Yeri gəlmişkən,
nəticə nöqteyi-nəzərindən 28 il ərzində Minsk
qrupu heç bir nəticə verməmişdir. Bunun əsas
səbəbi isə o idi ki, Ermənistan torpaqları geri
qaytarmaq istəmirdi. Bəli, işğal dövründə
Minsk qrupu Azərbaycanda çox populyar de-
yildi. İndi isə o artıq fəaliyyətini dayandırdığı
üçün biz, yəqin ki, bu məsələni dərindən mü-
zakirə etməməliyik. Münaqişənin sülh yolu
ilə həllini tapa bilməməsinin əsas səbəbi o idi,
Ermənistan bunu istəmirdi. Onlar, sadəcə, bu
taktikadan istifadə edirlər, prosesi ləngidirlər,
bir addım irəli, iki, üç və ya hətta beş addım
geriyə atırlar. Onlar vəziyyətin olduğu kimi
qalmasını və onu dondurmaq istəyirdilər. Onlar
düşünürdülər ki, işğalı legitimləşdirə biləcəklər.
Düşünürdülər ki, biz öz ərazi bütövlüyümüzlə
bağlı bir kompromisə gedəcəyik. Hesab edirdilər
ki, onların beynəlxalq sponsorları həmişə
onların yanında olacaq və onlar üçün mübarizə
aparacaqlar. Lakin bu, səhv hesablanmış bir
addım idi. Onlar yanlış idilər.
    Beləliklə, indi nə baş verə bilər. Eyni hadisə
baş verə bilər. Onlar prosesi ləngidə, artıq
müəyyən olunmuş danışıqlar formatını razılığa
gəlmək üçün yox, prosesi sonsuz etmək üçün
istifadə edə və nəyi isə gözləyə bilərlər. Mö-
cüzəni, dəyişiklikləri gözləyirlər. Hesab edirəm
ki, onlar imkanları əldən verəcəklər. Çünki,
demək olar ki, otuzillik işğal onlara heç bir
üstünlük vermədi. Əksinə, onlar regional
inkişaf proseslərindən təcrid edildilər. Onlar
rəsmən, lakin faktiki surətdə, həqiqətən də,
müstəqil ölkə olmaq şansını itirdilər. Onlar
indi özlərinə yeni ağa və ya ağalar axtarırlar.
Lakin tarix onlara dərs verməlidir. Ümid edirik
ki, onlar bunu başa düşəcəklər. Mən erməni
həmkarımla danışıqlarımda çalışıram ona izah
edim ki, ilk növbədə, sülh sazişi onların ma-
rağına xidmət edir. Kommunikasiyaların açıl-
ması onların marağına xidmət edir. Onlar
müxtəlif bazarlara çıxış əldə edə biləcəklər.
Əlbəttə ki, bu bizim üçün faydalı olacaq,
çünki biz bu səhifənin bağlanmasını istəyirik.
Verilmiş bəyanatlara və hadisələrin xronolo-
giyasına nəzər salsanız görərsiniz ki, sülh
sazişi haqqında danışıqların başlanılmasını
təklif edən də Azərbaycan olmuşdur.
     İkinci Qarabağ müharibəsi bitəndə heç də
çoxu sonra nəyin baş verəcəyini bilmirdi. Çünki
üçtərəfli Bəyanat atəşkəs razılaşması deyil. O,
həmçinin sülh sazişi də deyil. Beləliklə, sonra
nəyin baş verəcəyi böyük sual işarəsi idi. Be-
ləliklə, biz təşəbbüs göstərdik, biz inteqrasiya
olunmuş Cənub Qafqaz, regional əməkdaşlıq,
münasibətlərin normallaşması üçün gələcəyə
baxışı irəli sürdük. Buna görə biz sülh danışıq-
larına başlamaq təşəbbüsünü irəli sürdük. Bütün
istiqamətlərdən səs çıxmadı. Biz müəyyən vaxt
gözlədikdən sonra tamamilə beynəlxalq hüququn
norma və prinsiplərinə uyğun gələn beş prinsipi
irəli sürdük. Ermənistan rəsmən ya bunları
rədd etməli idi, ya da onları qəbul etməli idi.

Rədd etsəydilər, bu, yenə də onların qeyri-
konstruktiv olduğunu göstərəcəkdi, çünki bu
prinsiplərdə beynəlxalq hüquqa zidd olan heç
nə yox idi. Onların qəbul edilməsi isə psixoloji
nöqteyi-nəzərdən, normal davranış sərgiləməyə
razı olmaq nöqteyi-nəzərindən, yəqin ki, onlar
üçün çətin idi. Sonra isə bizdə Ermənistanın
ciddi danışıqlarda iştirak etmək istəməməsi sə-
bəbindən yenə də uzun fasilə oldu.
    Biz onlara sülh sazişinin layihə variantının
dörd nüsxəsini, dörd yeni variantını göndərdik.
Onlar öz qeydlərini bildirdilər. Biz onların
sonuncu şərhini qırx gündən çoxdur ki, göz-
ləyirdik. Biz bu şərhi, sadəcə, bir həftə bundan
əvvəl aldıq. Bu da Vaşinqtondakı görüşdən
əvvəl idi, çünki onlar onsuz da Vaşinqtondakı
görüşün mənasız olduğunu başa düşdülər.
Lakin bizim bu şərhlərdə gördüklərimiz yenə
də Azərbaycana qarşı ərazi iddialarıdır. ABŞ
və Avropa İttifaqının rəsmiləri ilə çoxsaylı
danışıqlarımda Ermənistana və ABŞ-a tama-
milə aydın idi ki, burada ikiistiqamətli yanaşma
olmalıdır. Birincisi, Ermənistan-Azərbaycan
münasibətlərinin normallaşdırılması, ikincisi,
Azərbaycan hökuməti və Qarabağın erməni
icması ilə danışıqlar. Buna görə də sülh sazi-
şinin mətninə mövcud olmayan qondarma
“Dağlıq Qarabağ Respublikası”nı salmaq
üçün istənilən cəhd qeyri-məhsuldardır.
    Buna görə biz onların konstruktivliyinə
ümid edirik. Əgər onlar konstruktiv olmasalar,
biz diplomatik tədbirlərdən başqa hər hansı
bir digər tədbirlərə əl atmağı planlaşdırmırıq.
Bu qədəri bizə bəsdir. Buna görə, sadəcə,
sülh olmayacaq, kommunikasiyalar açılma-
yacaq. Onlar yenə də təcrid olunacaqlar və
onlar bu yeni geosiyasi konfiqurasiyada özlərinə
yer tapmalı olacaqlar. Çünki bütün geosiyasi
vəziyyət, – söhbət təkcə regiondan deyil, qlobal
vəziyyətdən gedir, – dəyişib. Bizim orada öz
yerimiz var. Bu yer çox sabitdir və getdikcə
daha da möhkəmlənir. Lakin onlar üçün bu,
böyük çağırış olacaqdır. Ümid edirəm ki, Va-
şinqton danışıqları hətta nəticə verməsə belə,
biz tərəqqinin əlamətlərini görə biləcəyik.
     Hafiz Paşayev: – İndi isə sözü Ceymstaun
Fondundan Vladimir Sokora vermək istəyirəm.
    ABŞ-ın Ceymstaun Fondunun baş elmi
işçisi Vladimir Sokor: – Cənab Prezident,
Azərbaycan NATO-ya üzv ölkə və regional
güc olan Türkiyə ilə NATO çərçivəsindən
kənar ikitərəfli müttəfiqlik qurub. Bu, bütün
postsovet kontekstində Azərbaycanın təkra-
rolunmaz nailiyyətidir. Bu münasibətlərdə
hərbi və təhlükəsizlik sahəsində müttəfiqlik
var. Bu müttəfiqlik bir çox strateji tərəfdaş-
lıqlardan daha da yaxındır. Bu müttəfiqlik
onun nə qədər önəmli olmasına baxmayaraq,
təkcə şəxsi münasibətlərə yox, ortaq milli
maraqlara söykənir. Bir çoxlarımız bu müt-
təfiqliyin Türkiyədə seçkilərin nəticəsindən
asılı olmayaraq davam etməsinə və daimi xa-
rakter almasına əmin olmaq istəyirik. Eyni
zamanda Türkiyənin paralel olaraq bir neçə
mübahisəli hadisələrdə iştirak etməsi və bun-
ların hamısının Türkiyə ehtiyatlarına dair id-
dialarının olduğunu nəzərə alaraq bir çoxlarımız
əmin olmaq istəyirik ki, Azərbaycanın Tür-
kiyənin öz milli prioritetləri arasında ən
yüksək prioritet daşıdığına dair güclü arqument
irəli sürmək mümkündür. Təşəkkür edirəm.
    Prezident İlham Əliyev: – Çox sağ olun.
Bu məsələ ilə bağlı sizin baxışlarınızla ta-
mamilə razıyam. Yeri gəlmişkən, Türkiyə və
Azərbaycanı rəsmi olaraq müttəfiq edən Şuşa
Bəyannaməsi burada, Şuşada, bu binadan
bir neçə metr aralıda imzalanmışdır. Bu,
tarixi hadisə idi. Buna baxmayaraq, Azər-
baycanla Türkiyə arasında münasibətlər de-
fakto müttəfiq münasibətləri idi və biz bunu
xüsusi olaraq son iyirmi ildə nümayiş etdir-
mişdik. Prezident Ərdoğanın Türkiyəyə
rəhbər lik etdiyi son iyirmi ildə bizim müna-
sibətlərimiz mənim onunla birgə səylərimiz

nəticəsində təkcə qardaş xalqlar arasında
deyil, eyni zamanda müttəfiqlər arasında olan
münasibətlərə çevrilmişdir. Biz bunu dəfələrlə
nümayiş etdirmişik. Buna görə, əlbəttə ki,
bu, regional inkişafın önəmli amilidir və siz
Azərbaycanın Türkiyənin hərbi müttəfiqi ol-
masından dolayı olaraq NATO-nun hərbi müt-
təfiqinə çevrilməsini söyləməklə tamamilə
haqlısınız. Yeri gəlmişkən, keçmiş Sovetlər
İttifaqına daxil olan müxtəlif ölkələrdə Av-
ratlantik inteqrasiyaya və əməkdaşlığa gedən
yola dair müəyyən miskonsepsiya mövcud
idi. İstər bu NATO, istərsə də Avropa İttifaqı
olsun. Bəli, Azərbaycan rəsmi olaraq istənilən
növ razılaşmalara daxil olmadı. Biz hətta
“Şərq tərəfdaşlığı” Proqramına üzv olan bəzi
dövlətlərdən fərqli olaraq Avropa İttifaqı ilə
Assosiasiya sazişinə imza atmadıq. Lakin biz
bunu onlarla yaxın olmaq istəmədiyimizə
görə etmədik. Biz vahid əməkdaşlıq formatına
malik olmaq istəmirik. Fikrimcə və mən bunu
tam səmimiyyətlə deyirəm assosiasiya sazişi,
sözün əsl mənasında, saziş deyil. Bu, sadəcə,
bir sözdür. Bu həmin formata qoşulmuş ölkə -
lərə təqdim olunmuş, sadəcə, təlimatlardan
ibarət bir siyahıdır. Bu onların seçimidir və
biz ona hörmətlə yanaşırıq. Lakin bu bizim
seçimimiz deyil. Biz fərqli yolu seçmişik və
biz Avropa İttifaqına üzv olan doqquz dövlət
ilə strateji tərəfdaşlıq sazişini və bəyannaməsini
imzalamışıq. Beləliklə, bu, üzv dövlətlərin
üçdəbirini təşkil edir. Fərqi yoxdur, strateji
tərəfdaşlıq haqqında imzalanmış və ya qəbul
edilmiş bəyannamələr assosiasiya sazişindən
daha böyük dəyərə malikdir.
    Eyni fikri NATO-ya da şamil etmək olar.
Bəzi ölkələr NATO-ya yaxın görünə bilərlər,
bəzi ölkələr NATO-ya üzv olmaq hədəfini
elan ediblər. Mən “Şərq tərəfdaşlığı” Proqra-
mına üzv olan ölkələri nəzərdə tuturam. Bəzi
ölkələr bunu artıq əlli ildən çoxdur ki, bəyan
ediblər. Yeri gəlmişkən, NATO on beş il
bundan əvvəl Ukraynaya və Gürcüstana NATO
üzvlüyünü vəd etmişdir. Bu mənim xatirəm-
dədir. Mən NATO-nun Buxarestdəki Zirvə
görüşündə iştirak edirdim və Ukrayna ilə
Gürcüstan bəzi aparıcı Avropa ölkələrinin
rəhbərləri tərəfindən NATO-ya üzvlük üçün
tədbirlər planına qəbul edilməmişdir. Lakin
bunun əvəzində elan olunmuşdur ki, onlar
üzv olacaqlar. Nə zaman? Bunu heç kim söy-
ləmədi, 15 il keçib. Onlar olduqları yerdə-
dirlər. Lakin biz ordusunun gücü baxımından
NATO-nun ikinci dövləti ilə saziş imzaladıq
və bu ciddidir. Beləliklə, biz əməli nəticələrə
çevrilməyən bəyanatlardansa, həmişə praktiki
addımlar yolunu seçmişik. Azərbaycanla Tür-
kiyə arasındakı gələcək münasibətlərə gəlincə,
mən tamamilə əminəm ki, hər iki ölkə nəinki
təkcə bu müttəfiqliyin formatını qoruyub sax-
layacaq, hətta onu gücləndirəcəkdir. Çünki
yeni geosiyasi reallıqda bu artıq regional
 sabitliyin və təhlükəsizliyin mühüm amilinə
çevrilib. İstər bu hərbi komponent, enerji,
kommunikasiyalar, istərsə də ticarət və sair
sahələr olsun. Mən çox nikbinəm və düşünü-
rəm ki, Türkiyə və Azərbaycan arasında mü-
nasibətlərin qardaşlıq xarakterini heç nə də-
yişməyəcək.
    Hafiz Paşayev: – Marqarita Asenova,
Ceymstaun Fondundan.
    ABŞ-ın Ceymstaun Fondunun baş elmi
işçisi Marqarita Asenova: – Cənab Prezident
bu gün bizə vaxt ayırdığınız və bizimlə gö-
rüşmək üçün Şuşaya gəldiyinizə görə çox
sağ olun. Mənim regionda təhlükəsizliklə və
inkişafetmə potensialı olan hadisələrlə bağlı
sualım var. Rusiyanın disinteqrasiyasının po-
tensial uğursuzluğu Azərbaycana və Qafqaza
ciddi təsir edə bilər. Moskvanın özündən
diqqəti yayındırmaq üçün Azərbaycanın qon-
şusu olan Dağıstan və Çeçenistanla problemlər
törətməsi mümkün ssenarilərdən biridir. Mənim
sualım isə ondan ibarətdir ki, Azərbaycan
belə bir ssenariyə necə hazırlaşa bilər və bu
işdə Bakının tərəfdaşları kim olacaq?
    Prezident İlham Əliyev: – Əvvəla, zən-
nimcə, biz Rusiyanın, Sizin dediyiniz kimi
parçalanacağı vaxtı görməyəcəyik. Biz Rusiya
üçün bu ssenarini proqnozlaşdırmırıq. Biz
Rusiyanın və bütün ölkələrin ərazi bütövlüyünü
dəstəkləyirik və hesab edirəm ki, istənilən
ölkənin, xüsusilə qonşunuzun parçalanması,
əlbəttə, sizin üçün potensial təhlükə törədə
bilər. Qonşularımıza, tarixi qonşularımıza,
Dağıstan və Çeçenistandakı qardaşlarımıza
gəldikdə, bizim onlarla tarixə, ortaq tarixə və
qardaşlığa əsaslanan münasibətlərimiz var.
Cənubi Qafqazda Azərbaycan bütün dönəm-
lərdə – Sovet İttifaqı dönəmində, Çar Rusiyası
dönəmində və ondan əvvəl həmişə Şimali
Qafqaz xalqlarına tarixi əlaqələr, dini əlaqələr,
qohumluq əlaqələri kimi bir çox əlaqələr ba-

xımından ən yaxın olmuşdur. Beləliklə, biz
həmişə Dağıstan və Çeçenistandakı qardaş-
larımızın öz böyük potensialını tam həyata
keçirmək imkanında olduqlarını istəmişik.
Bu gün bizim çox fəal qarşılıqlı əlaqə forma-
tımız var. Bu iki respublikadan Azərbaycana
və Azərbaycandan oraya müxtəlif səviyyələrdə
çoxlu nümayəndə heyətləri gəlir. Biz əmək-
daşlıq haqqında sazişlər imzalamışıq və sadəcə,
bu yaxınlarda Dağıstanla bir neçə illik proqram
imzalanmışdır. Beləliklə, Qafqaz mürəkkəb
bir ərazidir, təəssüf ki, Balkan ölkələri kimi.
Balkan ölkələri və Qafqaz dünyanın ən gözəl
guşələrindən biridir, lakin ən mürəkkəb və
faciəvi tarixə malik olanlar da onlardır. Biz
Şimali Qafqazda qardaşlarımızın faciəvi
tarixini bilirik. Onlar da Cənubi Qafqazda
olan azərbaycanlıların faciəvi tarixini bilirlər.
Biz heç vaxt bu tarixi unutmuruq. Çünki onu
unutsaq, bizim gələcəyimiz olmaz və addım-
larımızı vaxta və əmələ görə qiymətləndirə
bilməyəcəyik. Lakin bu, eyni zamanda bizi
birləşdirən məsələdir. Əlbəttə ki, Azərbaycan
və Rusiya arasında münasibətlərdə Azərbay-
canla Şimali Qafqaz respublikaları arasında
kommunikasiyalar həmişə vacib amil rolunu
oynayıb. Bunu həm Moskvada, həm də Bakıda
yaxşı başa düşürlər və çoxsaylı yüksək sə-
viyyəli təmaslarda biz həmişə Şimali Qafqazda
və Cənubi Qafqazda, xüsusilə Azərbaycanda
sabitlik və sülhün vacibliyini qeyd etmişik.
Beləliklə, Qafqazda ayırıcı xətlər, inzibati
sərhədlər, dövlət sərhədləri olsa da belə,
Qafqaz vahid bir orqanizmdir. Siz bədəni
ikiyə ayıra bilməzsiniz. Hesab edirəm ki, bu
gün təhlükələrin qarşılıqlı anlayışı və potensialı
daha çox nəzərəçarpandır. Buna səbəb geosi-
yasi vəziyyətin dəyişməsidir və Şimali Qaf-
qazda da sabitlik üçün Azərbaycanın artmaqda
olan əhəmiyyətidir.
    Hafiz Paşayev: – Növbəti sual, Birləşmiş
Krallıqdan Con Roberts.
    Böyük Britaniyanın “Methkins” şirkətinin
enerji təhlükəsizliyi üzrə mütəxəssisi Con
Roberts: – Cənab Prezident, bu gün buraya
gəldiyiniz üçün çox sağ olun. Mənim belə
bir sualım var. Sizin fikrinizcə, Qazaxıstanın
Rusiya ərazisindən enerji ixracı marşrutları
ilə bağlı problemləri nə dərəcədə ciddidir?
Qazaxıstana alternativ enerji marşrutlarını
tapmağa kömək etmək üçün Azərbaycan nə
edə bilər?
    Prezident İlham Əliyev: – Məndə olan
məlumata görə, Qazaxıstanın ənənəvi marş-
rutlarla öz karbohidrogen ehtiyatlarını ixrac
etməsi üçün heç bir problemi yoxdur. Bilirəm
ki, boru kəmərlərində və ya terminalda bəzi
texniki problemlər var idi, lakin onlar öz
həllini tapmışdır. Bu gün yenə də Qazaxıstan
nefti ənənəvi marşrutlarla ixrac olunur. Lakin,
eyni zamanda mənim ötən ay Qazaxıstana
rəsmi səfərim zamanı biz enerji sahəsində də
əməkdaşlıq perspektivlərini müzakirə etdik.
Bu məsələni müzakirə etmək üçün Qazaxıs-
tandan Azərbaycana və əks-istiqamətdə bir
neçə nümayəndə heyəti səfərdə olmuşdur.
Azərbaycanın boru kəməri infrastrukturu va-
sitəsilə Qazaxıstandan neftin nəqlinə başla-
nılması barədə razılıq əldə olundu. Beləliklə,
proses, sadəcə, bu yaxınlarda başlayıb və 1,5
milyon ton neftin təchizi və onun Bakı-Tbili-
si-Ceyhan boru kəməri ilə Aralıq dənizinin
sahilinə nəqli üçün müqavilə imzalanmışdır.
Qazaxıstan neftinin Azərbaycandan nəql edi-
lərək həcmini artırmaq üçün planlar da var
və danışıqlar indi davam edir. Bizim boru
kəməri infrastrukturu buna imkan verir. Bakı-
Tbilisi-Ceyhanla neft nəqlinin həcminin artı-
rılması ilə əlaqədar olaraq problem yekun
məhsulun keyfiyyəti ilə bağlı ola bilər. Çünki
Qazaxıstan nefti “AzeriLight” markasından
fərqlidir və əgər Bakı-Tbilisi-Ceyhan vasitəsilə
böyük neft həcmi nəql olunarsa, biz keyfiy-

yətdə itirəcəyik. Çünki Bakı-Tbilisi-Ceyhanla
ixrac etdiyimiz “AzeriLight” markalı neft,
hətta “Brent” markalı neftdən də dəyərlidir.
Lakin digər variantlar da var. Ceyhandakı
yekun məhsulun keyfiyyəti dəyişərsə, biz,
əlbəttə ki, müəyyən kommersiya şərtləri üzə-
rində çalışa bilərik. Yaxud Bakıdan Gürcüstanın
Supsa dəniz limanına gedən boru kəmərimiz
boş olarsa, biz bu boru kəmərindən istifadə
edə bilərik, çünki Qara dənizdə böyük bazar
var. Mən bəzi Qara dəniz ölkələrində Qaza-
xıstanın neft emalı müəssisələrinə malik ol-
duğunu bilirəm. Beləliklə, biz həmişə Xəzərin
o tayında olan qonşularımızın öz ixracı üçün
Azərbaycanın infrastrukturundan istifadə et-
məsi ilə bağlı planlarını dəstəkləmişik. Yeri
gəlmişkən, uzun illər ərzində Türkmənistan
nefti Azərbaycan ərazisindən Bakı-Tbilisi-
Ceyhan neft boru kəməri ilə nəql olunur. Sizə
deyə bilərəm ki, ola bilsin siz bunu bilmirsiniz,
hətta Rusiya nefti, Rusiyanın Xəzər dənizində
hasil etdiyi neftinin bir qismi Azərbaycandan
Ceyhana nəql olunur. Xatırladığım kimi ildə,
təqribən, 2 milyon tondan daha çox həcmdən
söhbət gedir. Təqribən, ildə 2,5 milyon tona
yaxın rus nefti Ceyhana gedir. Beləliklə,
bütün bunlar kommersiya məsələləridir. Hesab
edirəm ki, biz müəyyən geosiyasi dəyişiklikləri,
siyasi üstünlükləri axtarmamalıyıq. Bilirsiniz
əgər Rusiya daha sərfəli olduğu üçün neftini
Bakı-Tbilisi-Ceyhanla nəql etməyə qərar ve-
rərsə, əlbəttə ki, onlar bunu edəcəklər. Beləliklə,
bu gün biz Rusiyadan, Türkmənistandan, Qa-
zaxıstandan olan neftin nəqli üçün tranzit
 ölkəsiyik. Neftin həcmi artarsa, bu, bizi yalnız
sevindirər. Gələcəkdə daha çox tranzit haqlarını
kim istəməz ki? Söhbət təkcə neftdən getmir.
Yeri gəlmişkən, biz uranyumun ixracı üçün
Qazaxıstana vacib nəqliyyat imkanını təmin
edirik. Bu təkcə Qazaxıstan üçün yox, həm
də uranyumu alan iki ölkə üçün də mühüm
əhəmiyyət kəsb edir. Bir çox digər yüklər də
var – Türkmənistandan neft-kimya, gübrə
məhsulları. Yeri gəlmişkən, biz Asiyadan
daha çox yük həcmini gözlədiyimiz üçün
dəniz ticarət limanımızın tutumunu artırırıq.
    Hafiz Paşayev: – Vasa Laslo, Macarıstanın
Beynəlxalq Əlaqələr İnstitutunun tədqiqatçı-
professoru.
    Vasa Laslo: – Təşəkkür edirəm, Zati-
aliləri. Burada olduğuma və dəvətə görə bir
daha təşəkkür edirəm. Mənim sualım daha
çox regionun iqtisadi məsələləri ilə əlaqədardır.
Mərkəzi Asiya ölkələrinin öz bazarları və iqti-
sadiyyatları arasında bir növ əməkdaşlıq qur-
maqla bağlı bəzi fikirləri var. Sözsüz ki, bu,
gələn ilin işi deyil. Lakin ən azı onlar bu barədə
düşünürlər. Əgər bu, həyata keçsə, Azərbaycan
Mərkəzi Asiya ölkələri ilə həmin iqtisadi birliyə
qoşulacaqmı? Təşəkkür edirəm.
    Prezident İlham Əliyev: – “Əgər”lə olan
suallara cavab vermək həmişə çətindir. Əgər
nə isə baş versə, nə edərdiniz? Əgər bu, baş
versə, biz nə edəcəyimizə baxarıq. Ona görə
də düşünürəm ki, hadisələri qabaqlamamalıyıq.
Azərbaycan Mərkəzi Asiya ölkəsi deyil. Amma
tarixi və mədəni əlaqələrlə, indi isə daha çox
siyasi əlaqələrlə Mərkəzi Asiya ilə sıx bağlıdır.
Bu il ötən ay mən Tacikistan və Qazaxıstanda
rəsmi səfərdə oldum. Martda Özbəkistan və
Türkmənistan prezidentləri Azərbaycanda sə-
fərdə oldular. Mən, həmçinin ötən ilin sonunda
Qırğızıstanda rəsmi səfərdə oldum. Ötən il
mən Özbəkistana 3 dəfə səfər etdim. Beləliklə,
Azərbaycanla Mərkəzi Asiya ölkələri arasında
dialoqun necə fəal olduğunu görə bilərsiniz.
Bu, çox müsbət dinamikadır. Düşünürəm ki,
ümumilikdə, nəsə olacağı təqdirdə nə ola bi-
ləcəyindən asılı olmayaraq, zənnimcə, Mərkəzi
Asiya və Azərbaycan gələcəkdə, ilk növbədə,
sözsüz ki, nəqliyyat, təhlükəsizlik məsələləri
baxımından daha çox inteqrasiyalaşmış ola
bilər. Çünki Mərkəzi Asiya ölkələri üçün nəq-

liyyat, təhlükəsizlik məsələləri və ixrac ba-
zarlarına çıxış bu gün bir müddət əvvəl oldu-
ğundan daha çox əhəmiyyət kəsb edir. Bunun
niyə belə olduğu başa düşüləndir. Burada
artıq müasir nəqliyyat infrastrukturuna malik
dost ölkə var, istər dəmir yolu, dəniz limanları
olsun, Xəzərdə ən böyük donanma, eləcə də
yeri gəlmişkən, Qara dənizdə gəmilərin sayının
artması olsun. Biz regionda ən böyük hava
daşımaları şirkəti və Şərq-Qərb, Şimal-Cənub
kimi dəhlizlərə çıxışla Qara dənizdə nəqliyyat
mövcudluğumuzu fəal şəkildə artırmağa baş-
lamışıq. Sözsüz ki, bu, böyük imkandır. Sözsüz
ki, biz Mərkəzi Asiya ilə Azərbaycan arasında
regional əməkdaşlığa töhfə vermək üçün əli-
mizdən gələni edirik. Formal nöqteyi-nəzərdən
bunun necə tərəfdaşlıq olacağı o qədər də
əhəmiyyətli deyil. Biz Özbəkistan, Qazaxıstan,
Qırğızıstan və Türkmənistan kimi Mərkəzi
Asiya ölkələri ilə, Türkiyə ilə birlikdə Türk
Dövlətləri Təşkilatındayıq. Qeyd etdiyim
kimi, Tacikistanla çox fəal siyasi və iqtisadi
dialoqumuz var. Bu, bir növ bu günün reallı-
ğıdır. Əlbəttə, bunu daha da fəallaşdırmaq
vacibdir, baxmayaraq ki, sizə deyə bilərəm,
son iki ildə mənim Mərkəzi Asiyadan olan
tərəfdaşlarla qarşılıqlı əlaqələrim və qarşılıqlı
səfərlər misli görünməmiş dərəcədə yüksəkdir.
Düşünürəm ki, bu, sizin “nə isə baş versə, nə
baş verər” sualınızın qismən cavabıdır.
    Hafiz Paşayev: – Brenda Şafer. ABŞ Hərbi
Dəniz Donanması Ali Məktəbi. Buyurun.
    ABŞ-ın Hərbi Dəniz Donanması Ali Mək-
təbinin professoru Brenda Şafer: – Prezident
Əliyev, bizimlə görüşdüyünüzə görə təşəkkür
edirik. Burada, Şuşada olmaq şərəfdir. Düşü-
nürəm ki, bu, əlbəttə, bizim hamımızın arzu-
sudur. Qeyd etdiyiniz kimi, beynəlxalq hüquq
Şuşanın statusunu, Qarabağın statusunu aydın
müəyyənləşdirmişdi. Lakin Azərbaycan Sizin
rəhbərliyinizlə BMT-nin qətnamələrini özü
icra etməli oldu. Mənim bununla bağlı iki
sualım var. Birincisi, ərazi bütövlüyü prinsipi
ilə bağlıdır. Biz bu prinsipin Ukraynaya, Gür-
cüstana birmənalı olaraq şamil edildiyini eşi-
dirik. Hətta ABŞ-ın bu yaxınlarda açıqlanmış
Təhlükəsizlik Strategiyasında deyilir ki, ABŞ
Ukrayna və Gürcüstanın ərazi bütövlüyünü
təşviq etməlidir və Ermənistanla Azərbaycan
arasında sülhü təşviq etməlidir. Bu sözlər
açıq-aşkar sizin ərazi bütövlüyünüzü təşviq
etmir. Bizə bunun niyə belə olduğunu izah
edin. Niyə bu prinsip müəyyən ölkələrə şamil
edilir, digər ölkələrə şamil edilmir? Bunun
nəticələri nədən ibarətdir? Əgər daha bir sual
verə bilsəm, enerji hesablamaları, enerji
siyasəti çox çətindir. Texnologiya, geosiyasət,
iqtisadiyyat, qanunlar var və bunları başa
düşmək çox çətindir. Lakin Azərbaycan hər
zaman bunu düzgün yoluna qoyub. BTC-də
əlavə tutumu təmin edərkən insanlar bu qədər
poladı israf etməyə nə ehtiyac var deyirdilər,
indi isə Mərkəzi Asiyadan neft nəql olunur.
Prezident Heydər Əliyev söyləmişdi ki, Mər-
kəzi Asiya nefti gələcək. Bu onun bəyanatla-
rından biri idi. İnsanlar bunun sonuncu qaz
kəməri olduğunu deyəndə, Cənub Qaz Dəhlizi
miqyası dəyişdirilə bilən əlavə tutum yaratdı.
2020-ci ilin dekabrında Cənub Qaz Dəhlizində
kommersiya əməliyyatları başlayanda insanlar,
ölkələr artıq əlavə qaz üçün növbəyə dayan-
mışdılar. Enerji proqnozlarının Azərbaycanın
doğru olaraq etdikləri kimi olması üçün nələrə
diqqət yetirməliyik? Təşəkkür edirəm.
    Prezident İlham Əliyev: – Birinci suala
gəlincə, bilirsiniz ki, mən amerikalı tərəfdaş-
larımıza bu sualı neçə dəfə verdiyimi özümdən
soruşuram. Niyə? Ancaq heç vaxt heç bir
cavab almamışam. Çünki Azərbaycana qarşı
açıq-aşkar böyük ədalətsizlik var və müəyyən
mənada keçmiş sovet ölkələrinin ərazi bü-
tövlüyü məsələlərinə metodoloji yanaşmada
yenidən ayırıcı xətt çəkmək cəhdi var. Biz
hər zaman ABŞ prezidentlərinin rəsmi bəya-
natlarında, Gürcüstan, Moldova və Ukrayna
liderlərinə məktublarında ərazi bütövlüyünə
dəstəklə bağlı çox açıq sözlər eşitmişik. Azər-
baycana gəldikdə isə, onlar sanki bunu söy-
ləyirlər, lakin, eyni zamanda sülh yolu ilə ni-
zamlanma. İşğal dövründə bu, daha ədalətsiz
və haqsız idi. Əlbəttə ki, biz buna daha çox
həssas yanaşırdıq. İndi biz daha az həssasıq,
çünki biz beynəlxalq ictimaiyyətin, BMT
Təhlükəsizlik Şurası daimi üzvlərinin görməli
olduğu işi görmüşük, Təhlükəsizlik Şurasının
qətnamələrini icra etmişik. Biz bunu özümüz
etmişik. Ona görə də, qeyd etdiyim kimi,
buna çox diqqət yetirmirik. Lakin, əlbəttə,
biz düşünürük ki, ədalətsizlik aradan qaldırıl-
malıdır və təkcə keçmiş Sovet İttifaqı  ölkələrinə
münasibətdə deyil, bütün digər ölkələrə mü-
nasibətdə də vahid standart yanaşma şamil

edilməlidir. Siyasətdə üstün münasibətə heç
bir haqq qazandırıla bilməz, hansısa ölkələr
daha yaxındırsa, hansısa ölkələr o qədər də
yaxın deyilsə. Baxmayaraq ki, de-fakto kimin
yaxın olduğu da sual altındadır. Həmçinin
düşünürəm ki, erməni lobbisinə bütün isti-
nadlar, müəyyən mənada haqq qazandırmalar
və ya üzrxahlıqlar da həddən artıq şişirdilib.
Bu, mövqeyini açıq şəkildə ifadə etmək istə-
məyənlər üçün çox yaxşı bəhanədir. Söhbət
təkcə ABŞ-dan getmir. Fransaya da baxın.
Vəziyyət daha pisdir. Dünyada heç bir ölkənin,
o cümlədən Ermənistanın tanımadığı qondarma
“Dağlıq Qarabağ”ı Fransa parlamentinin iki
palatası tanıyıb. Ona görə də onların real
siyasət adlandırdıqları budur. Bir daha erməni
lobbisi tərəfindən hər hansı haqq qazandırma
şişirdilib. Hələ də sual olunur: Bu, niyə baş
verir? Bizim cavaba ehtiyacımız var. Lakin
mən bir daha demək istərdim ki, indi bu
cavab əvvəl olduğu qədər mühüm deyil. Bren-
da, siz çox yaxşı xatırlayırsınız ki, biz Azadlığa
Dəstək Aktına 907-ci düzəlişə necə həssas
yanaşırdıq. Mən Prezident olmayanda, bundan
əvvəlki vəzifədə azı ildə iki dəfə Vaşinqtona
səfər edirdim. O vaxt səfir Paşayev də çox
yaxşı xatırlayır ki, biz bu düzəlişin aradan
qaldırılması xahişi ilə Ağ evdə, Milli Təhlü-
kəsizlik Şurasında, Senatda, Konqresdə neçə
qapını döymüşük. Bu, baş vermədi. Düşünürəm
ki, Azərbaycanda heç kim 907-ci düzəlişi xa-
tırlamır. Çünki birincisi, bizim artıq bu yardıma
ehtiyacımız yoxdur. İkincisi, bu, Prezident
Klinton tərəfindən müvəqqəti olaraq ləğv
edilmişdi və ondan sonra gələn prezidentlər
bunu davam etdirirlər. Bu, faktiki olaraq onu
göstərir ki, məsələ həll olunub. Qərb ölkələri
tərəfindən Azərbaycanın ərazi bütövlüyünə
dəstəyin açıq şəkildə ifadə olunmasına gəlincə,
düşünürəm ki, bunun vaxtı gələcək, faktiki
olaraq artıq gəlir. Vacib olan isə odur ki, Er-
mənistan özü indi Ermənistanın Qərbdəki
bəzi dostlarından daha açıq şəkildə deyir ki,
onlar bunu de-fakto tanıyırlar, çünki ötən ilin
oktyabrında onlar Praqa Bəyannaməsini, yenə
də ötən ilin oktyabrında Soçi Bəyannaməsini
imzalayıblar. Orada razılaşıblar ki, 1991-ci il
Almatı Bəyannaməsi normallaşma üçün əsas
kimi götürülməlidir. Almatı Bəyannaməsi
faktiki olaraq keçmiş respublikaların sərhəd-
lərini müəyyənləşdirib və onları rəsmi sərhədlər
hesab edib. Bu o deməkdir ki, onlar artıq ra-
zılaşıblar ki, Qarabağ Azərbaycandır. Bu ya-
xınlarda mən dedim ki, onlar, sadəcə, sonuncu
sözü deməlidirlər. Onlar A deyiblər, B demə-
lidirlər. Onlar mənim söylədiyimi söyləməli-
dirlər – Qarabağ Azərbaycandır! Mən bunu
gözləyirəm. Ümidvaram ki, o gün gələcək.
    Enerji təhlükəsizliyinə gəlincə, siz tamamilə
haqlısınız. Biz həmişə planlarımızı gələcəyi
nəzərə alaraq tənzimləmişik, çünki mənim
atamın baxışı belə olub. Siz tamamilə haqlı-
sınız. Bakı-Tbilisi-Ceyhanın tutumu 50 milyon
tondur. Yeri gəlmişkən, bu, heç vaxt belə ol-
mayıb, bəlkə, bir il buna yaxın olub. Lakin
indi bizə Mərkəzi Asiyadan, Rusiyadan neft
nəql olunur, bu mənbələrdən daha çox neft
nəql olunacaq. Bizim “Şahdəniz”də konden-
satımız var. Ümidvaram ki, bu il “Abşeron”dan
və bir çox başqa yataqlardan kondensat hasil
edəcəyik. Yeri gəlmişkən, gələcək qaz isteh-
salımıza və nəqlinə gəlincə, tezliklə bir neçə
yeni yataq işə salınacaq. Qeyd etdiyim kimi,
300 milyard kubmetr həcmində “Abşeron”,
minimum o həcmdə AÇG-dən “dərin qaz”, iş
artıq başlayıb və bir neçə digərləri. Beləliklə,
kəmərdə hətta bizim gözlədiyimizdən daha
çox kondensat olacaq. Düşünürəm ki, gün
gələcək Bakı-Tbilisi-Ceyhan Azərbaycandan
olan neft və kondensat, həmçinin Mərkəzi
Asiyadan neft sayəsində tam gücü ilə işləyəcək.
Təbii qazla bağlı vəziyyət də eynidir. Siz
faktiki olaraq bilirsiniz ki, TANAP-la TAP-ın
diametrləri fərqlidir. Bu, həm də ona görə
belədir ki, TAP-da biz səhmlərin əksəriyyətinə
sahib deyilik. TAP-da cəmi 20 faizə sahibik.
Ona görə də, belə demək mümkündürsə, mən
tərəfdaşlara diktə edə bilməzdim ki, bizim
daha böyük tutuma ehtiyacımız var. TANAP-da
biz səhmlərin əksəriyyətinə sahibik. Beləliklə,
TANAP 16 milyard kubmetr, TAP isə 10 mil-
yard kubmetrdir. Hazırda biz bunu iki dəfə
genişləndirmək üçün işlər görürük. Çünki
böyük tələbat var və qaz buradadır.
    Uzun illər bundan əvvəl Azərbaycanın
nefti yoxdur deyənlər, indi Azərbaycanın qazı
yoxdur deyirlər. Bu yaxınlarda mənə məlumat
verildi ki, Avropa İttifaqının enerji məsələləri
üzrə komissarı xanım Simson Azərbaycanı
ümumavropa qaz təchizatçısı adlandırıb. Bu,
doğrudur. Bu yaxınlarda mən söylədim ki,
biz maksimum bir neçə ilə 10 ölkəni, o cüm-
lədən 8 Avropa ölkəsini qazla təchiz edəcəyik.

Beləliklə, bu onu göstərir ki, bizim layihələri
təkcə kommersiya nöqteyi-nəzərindən deyil,
həm də strateji nöqteyi-nəzərdən planlaşdır-
mağa ehtiyacımız var. Bu kompleksi davam
etdirməyə ehtiyacımız var. Çünki investisiya
yatıran şirkətlər, borc verən banklar, sözsüz
ki, onlar sizin bugünkü potensialınıza, bəzi
perspektivlərinizə baxırlar və düşünürlər ki,
diametr belə olmalıdır, potensial belə olmalıdır.
Biz isə strateji nöqteyi-nəzərdən baxırıq. Eh-
tiyatlara malik olub, onları nəql etmək imka-
nımızın olmamasındansa, yaxşı olar ki, po-
tensialımız olsun və biz ondan tam şəkildə
istifadə etməyək. Əminəm ki, bərpa olunan
enerji layihələri ilə bağlı vəziyyət də bu cür
olacaq. Qara dəniz kabeli ilə bağlı ilkin hədəf
1 qiqavat idi, Azərbaycan layihəyə qoşulanda
biz onu 4 qiqavatadək artırdıq. Çünki biz
Azərbaycanda 25 qiqavat günəş və külək
enerjisi istehsal olunması ilə bağlı artıq bey-
nəlxalq şirkətlərlə müqavilələr və anlaşma
memorandumları imzalamışıq. Beləliklə, bu
aparıcı şirkətlərlə anlaşma memorandumları
faktiki olaraq müqavilə deməkdir. Beləliklə,
25 qiqavat burada, Xəzər dənizində, quruda
istehsal olunacaq və bizim tutuma, ötürməyə
ehtiyacımız var. Əgər hər kəs bizim bu gün
nələri təşviq etdiklərimizə qulaq asdısa, dü-
şünürəm ki, Avropanın enerji təhlükəsizliyi
daha yaxşı qorunacaq. Təşəkkür edirəm.
    Hafiz Paşayev: – Cənab Prezident, 907-ci
düzəlişi mənə xatırlatdığınıza görə təşəkkür
edirəm.
    Prezident İlham Əliyev: – Siz də unut-
muşdunuz.
    Hafiz Paşayev: – Bu, Vaşinqtonda fəaliyyət
göstərdiyim illərdə mənim sevimli mövzum
idi. Mən xatırlayıram ki, mərhum Prezident
Heydər Əliyev...
    Prezident İlham Əliyev: – Yeri gəlmişkən,
yəqin ki, xatırlayırsınız, yollarda 60 kilometr,
100 kilometr kimi nişanlar olur, bizdə
907-nin üzərindən xətt çəkilmişdi.
     Hafiz Paşayev: – Bu, qısaqol köynəklər idi.
    Prezident İlham Əliyev: – Qısaqol köy-
nəklər.
    Hafiz Paşayev: – Mən xatırlayıram ki,
mərhum Heydər Əliyev Konqres üzvlərinə,
çox sayda üzvə necə hərarətlə izah etməyə
çalışırdı ki, buna haqq qazandırmaq olmaz.
Bütün bu izahlara baxmayaraq, bəzi üzvlər
yenə də israr edirdilər ki, siz ermənilərin tə-
ləblərinə qarşı çox nəzakətli olmalısınız.
    Prezident İlham Əliyev: – Ola bilsin ki,
biz 907-nin nə olduğunu bir qədər izah etmə-
liyik. Çünki düşünürəm ki, auditoriya, hər
kəs başa düşmür. “Azadlığa dəstək aktı” Sovet
İttifaqının süqutundan sonra yeni yaranmış
respublikaları dəstəkləmək üçün ABŞ Konqresi
tərəfindən qəbul edilmişdi. Konqresdə ermə-
nipərəst lobbi düzəliş etdi. Bu, 907-ci düzəliş
idi ki, Azərbaycanı bu hüquqdan, ABŞ-ın
birbaşa yardımından məhrum etmişdi. Çünki
ən maraqlısı budur, guya, Azərbaycan Ermə-
nistanı blokadada saxlayırdı. Manipulyasiyanın
dərəcəsini təsəvvür edə bilirsinizmi? Azər-
baycan torpaqları Ermənistan tərəfindən işğal
edilmişdi və Ermənistan sərhədinə birləşdi-
rilmiş ərazilər – Kəlbəcər, Laçın, Qubadlı,
Zəngilan, hamısı işğal altında idi. Bizim əra-
zimiz işğal altında ola-ola, biz necə Ermənistanı
blokadada saxlaya bilərdik? Məhz buna görə
biz bunun ədalətli olmadığını izah edə bil-
mədiyimizə görə tamamilə məyus olmuşduq.
Lakin buna baxmayaraq, görürsünüz, cənab
səfir, indi biz 907-nin nə olduğunu izah etməli
oluruq. Heç kim onu xatırlamır.
    Hafiz Paşayev: – Lakin bu, hələ də
ABŞ-ın qanunudur. Hələ də bizə münasibətdə
ədalətsizlik var, hələ də ikili standartlar var.
Düşünürəm ki, bu fakt onunla bağlıdır ki,
ABŞ-da hələ də bu qanun var.
    Prezident İlham Əliyev: – Ən mühümü
reallığı yerində dəyişməkdir və davam et-
məkdir.
    Hafiz Paşayev: – Tamamilə doğrudur.
Növbədə Neyl Melvindir, Böyük Britaniya
Kral Birləşmiş Müdafiə Araşdırmaları İnsti-
tutunun beynəlxalq təhlükəsizlik araşdırmaları
üzrə direktoru. Buyurun.
    Neyl Melvin: – Təşəkkür edirəm. Cənab
Prezident, Azərbaycan həm də Avropada Təh-
lükəsizlik və Əməkdaşlıq Təşkilatının üzvü
olmaqla, uzun müddət Avropa təhlükəsizliyinin
bir hissəsi olub. Siz artıq bu gün Avratlantik
inteqrasiya ilə əlaqədar uzunmüddətli yanaş-
manız barədə danışdınız. Lakin Avropanın
təhlükəsizliyi dəyişir. Rusiyanın Ukraynaya
qarşı müharibəsi Avropanın təhlükəsizliyini
dəyişdirir. Bir vaxtlar Rusiyanın da daxil ol-
duğu kollektiv layihə Rusiyanın qarşısını al-
maq, onu çəkindirmək üçün layihəyə çevrilir.
Rusiya Avropanın təhlükəsizliyi üçün təhdiddir.

Bu bizim Avropanın yenidən silahlanması,
Qara dənizdə təhlükəsizlik mühitinin trans-
formasiyası kimi gördüyümüz Vilnüs-NATO
sammiti ilə daha da aydın görünəcək. Mənim
sualım belədir: Azərbaycanın tranzit ölkə,
enerji ölkəsi olaraq roluna dair açıqladığınız
planları nəzərə alsaq, Siz xüsusilə Qərb icti-
maiyyətinin Rusiyaya münasibətdə mövqe-
yindəki dəyişiklik nəticəsində yeni çağırışlar
görürsünüzmü və bu yeni şəraitdə Azərbay-
canın öz xarici siyasətinin bəzi aspektlərinə
düzəlişlər etməli olacağı gözlənilirmi?
    Prezident İlham Əliyev: – Əlbəttə ki, bu
qarşıdurmanın necə başa çatacağını, Rusiya-
Ukrayna müharibəsinin nə vaxt və necə başa
çatacağını, bu müharibə başa çatandan sonra
geosiyasi vəziyyətin necə olacağını proqnoz-
laşdırmaq çətindir. Çünki gec-tez müharibə
başa çatacaq. Baxmayaraq ki, biz müharibənin
aparılma tərzinin dəyişdiriləcəyini istisna edə
bilmərik. Lakin yenə də bu barədə danışmaq
hələ tezdir. Beləliklə, hər şey bundan asılı
olacaq. Lakin tamamilə aydındır ki, dünya
heç vaxt Rusiya-Ukrayna müharibəsinə qədər
olduğu kimi olmayacaq. Bu, tamamilə aydındır.
Düşünürəm ki, bir çox Avropa ölkəsi, NATO
üzvləri üçün aydındır ki, onlar təhlükəsizlikləri
və müdafiə qabiliyyətləri ilə bağlı daha ciddi
tədbirlər görməli idilər. Çünki onlar özləri
rəhbərlik səviyyəsində etiraf ediblər ki, özlərini
müasir silahlar, sursatlarla təchiz etmək üçün
kifayət qədər iş görməyiblər. Ola bilsin, onlar
görüblər ki, malik olduqları ilə bağlı bəzi
statistik məlumatları doğru deyil. Bu, bəzən
baş verir. Beləliklə, düşünürəm ki, bu geosiyasi
dəyişiklik Avropanın, dünyanın hərbiləşməsinə
gətirib çıxaracaq. Bu, bir tərəfdən təhlükəli
ola bilər, bir növ təhrik rolunu oynaya bilər,
digər tərəfdən düşünürəm ki, çəkindirmə amili
ola bilər. Biz Azərbaycanda uzun illər əvvəl
dərk etdik ki, bizə heç kim kömək etməyəcək.
Bizim beynəlxalq hüququn üstünlük qazana-
cağı ilə bağlı bütün illüziyalarımız yoxa çıxdı,
dərhal yox, amma danışıqlar prosesi ərzində.
Biz dərk etdik ki, əgər güclü Ordumuz olmasa,
gənc nəsli təkcə torpaqları uğrunda deyil,
həm də öz şərəfləri uğrunda mübarizə apar-
maları üçün hazırlamasaq həmişə işğal altında
olacağıq, həmişə şikayət edəcəyik. Biz şika-
yətlənməkdən bezmişdik, indi qoy başqaları
bizdən şikayət etsin. Azərbaycanda bu belə
oldu. Düşünürəm ki, Azərbaycanın nümunəsi
dəyərlidir. Bilirəm ki, bizim döyüşləri necə
aparmağımız, xüsusilə Şuşanın azad edilməsi
beynəlxalq hərbi akademiyalarda qiymətlən-
dirilir. Siz Şuşaya yaxınlaşanda, yəqin, gör-
dünüz ki, qayalıqdır, sadəcə, qaladır. Onu
fəth etmək çox çətindir. Şuşa Azərbaycanda
hakimiyyətdə olan və ya hakimiyyətə gəlməyə
çalışan bir çoxlarının xəyanəti nəticəsində
işğal olunmuşdu. Ona görə də Şuşanın azad
edilməsi, həqiqətən də, bizim ruhumuzun nü-
mayişidir. Düşünürəm ki, geosiyasi dəyişik-
liklərin sizə problem yaratmaması, əksinə,
sizin üçün imkanlar yaratması sizdən, sizin
strategiyanızdan, sizin vəziyyəti doğru təhlil
etməyinizdən və həmçinin sizin prinsipial si-
yasətinizdən asılıdır. Çünki əgər ölkələr
manevr etməyə başlasalar, məsələn, bizim
hazırda Ermənistanda şahidi olduqlarımız
kimi, bu, manevr etmək cəhdidir, iki stulda
deyil, düşünürəm ki, minimum 4 stulda otur-
maq cəhdidir. Bu isə mümkün deyil. Azər-
baycana gəlincə, istər regional inkişafla bağlı
siyasətimiz olsun, istər beynəlxalq məsələlərlə
bağlı, ölkələrin ərazi bütövlüyü ilə bağlı si-
yasətimiz olsun, tamamilə aydındır, hazırkı
vəziyyətin maraqlarından tamamilə kənardır.
Zənnimcə, Azərbaycan geosiyasi dəyişikliklər
nəticəsində daha güclü olacaq. Biz artıq bunu
görürük. Ermənistanın Qarabağı Azərbaycanın
bir hissəsi kimi başa düşməyə, təkcə başa düş-
məyə deyil, açıq şəkildə qəbul etməyə yaxın-
laşması da qismən geosiyasi dəyişiklik, qismən
də “kimsə gəlib onların yerinə döyüşəcək” il-
lüziyalarının çökməsi ilə əlaqədardır. Əlbəttə
ki, Avropanın enerji təhlükəsizliyini güclən-
dirmək üçün hazırda Azərbaycanın enerji ehti-
yatlarına əvvəllər olduğundan daha çox ehtiyac
var. Mən ölkəmizin perspektivləri ilə bağlı
bədbin fikirdə deyiləm, daha çox nikbin fikir-
dəyəm, lakin həmişə realist olmağa çalışıram.
    Hafiz Paşayev: – Təşəkkür edirəm. Arian
Starova, Albaniya.
    Albaniya Beynəlxalq Araşdırmalar İnsti-
tutunun İdarə Heyətinin üzvü Arian Starova: –
Cənab Prezident, burada olduğuma, Sizin fi-
kirlərinizi bölüşdüyümə görə çox şadam.
Buna görə Sizə təşəkkür edirəm. Mənim iki
sualım var. Əslində, ikinci suala Siz müəyyən
cavabı verdiniz. Ola bilsin ki, bir qədər də-
yişdirmək istərdim. Birinci sualım belədir:
Çinin “Bir kəmər, bir yol” təşəbbüsünün gə-

ləcəyi barədə nə düşünürsünüz? İkinci sualım,
Rusiyanın Ukraynada müharibəsi ilə əlaqə-
dardır. Siz söylədiniz ki, onun sonunu proq-
nozlaşdırmaq çətindir. Mən sualı fərqli tərzdə
verərdim. Sizcə bu münaqişə necə bitə bilər?
Təşəkkür edirəm.
    Prezident İlham Əliyev: – “Bir kəmər,
bir yol” təşəbbüsü həmişə Azərbaycan tərə-
findən dəstəklənib. Azərbaycan beynəlxalq
konfransa dəvət almış və orada yüksək sə-
viyyədə iştirak etmiş məhdud sayda ölkələrdən
biri idi. “Bir kəmər, bir yol” təşəbbüsünə
həsr olunmuş bu konfrans Çində 2019-cu ilin
yazında keçirildi. Azərbaycan, xüsusilə indi
bu layihənin mühüm hissəsi hesab olunur.
Biz çox nikbin fikirdəyik. Nikbinliyi artıran,
ilk növbədə, odur ki, biz öz üzərimizə düşən
işi çox yaxşı yerinə yetirmişik. Artıq qeyd et-
diyim kimi, nəqliyyat infrastrukturunu müa-
sirləşdirmək və daha çox imkanlar yaratmaq
üçün onu tamamilə müasirləşdirmişik və hələ
də son tamamlama işlərini görürük. Eyni za-
manda Mərkəzi Asiya tərəfindən bizim in-
frastrukturumuzu istifadə etməyə böyük maraq
var və həmçinin demək istərdim ki, ötən ilin
sonunda Çin, Qırğızıstan, Özbəkistan və Xəzər
arasında yeni dəmir yolu əlaqəsinin qurul-
masına başlanılıb. Bu layihə bir neçə il mü-
zakirə mərhələsində idi. Buna artıq rəsmi
olaraq başlanılıb və bu onu göstərir ki, əgər
başlayıbsa, deməli, işləyəcək. Mütləq, daha
çox yük daşınacaq. Hazırda biz Xəzərin şərq
sahillərində və ümumiyyətlə, Mərkəzi Asiyada
tərəfdaşlarımızla birlikdə vahid tariflərin
müəyyən olunması üzərində, bu yolun təkcə
nəqliyyat təhlükəsizliyi baxımından deyil,
həm də kommersiya baxımından əhəmiyyətli
olması üzərində işləyirik və bu, mümkündür.
Əgər bu layihələrdə iştirak edən hər bir ölkə
ədalətli şəkildə davransa və biz vahid tariflərin
müəyyənləşdirilməsinə, eləcə də gömrük ida-
rəçiliyinə dair razılığa gəlsək, bu, həm də
bürokratik prosedurları məhdudlaşdırmaq
üçün, birgə əməliyyatların elektron formala-
rının daha çox olması baxımından olduqca
vacibdir.
    Rusiya-Ukrayna müharibəsinə gəlincə, siz
heç kimin cavab verə bilməyəcəyi sualı ver-
diniz. Ola bilsin mən bilirəm ki, kimsə bunun
nə vaxt başa çatacağını bilə bilər, lakin bu,
heç bir halda Azərbaycan deyil. Mənim tərə-
fimdən hər hansı proqnozlar vermək məsu-
liyyətsizlik olardı. Əlbəttə ki, dünyanın əksər
ölkələri kimi biz bu müharibənin mümkün
olduğu qədər tez bitməsini istəyirik. Lakin,
eyni zamanda biz realist olaraq başa düşürük,
ola bilsin ki, onu mümkün olduğu qədər tez
zamanda başa çatdırmaq mümkün olmayacaq.
Bu, həmin ölkələrin insanları üçün, Avropa
üçün və dünya üçün böyük faciədir.
    Hafiz Paşayev: – Təşəkkür edirik.
    Prezident İlham Əliyev: – Təşəkkür edi-
rəm.
    Hafiz Paşayev: – Nigar Göksel. Beynəlxalq
Böhran Qrupunun Türkiyə üzrə direktoru.
    Nigar Göksel: – Təşəkkür edirəm, cənab
Prezident. Ermənistan və Azərbaycan xarici
işlər nazirlərinin Vaşinqtonda olması sülh ra-
zılaşmasına dair, bu istiqamətdə mümkün
güclü irəliləyişə dair ümidləri artırdı. Lakin
söylədiklərinizdən belə nəticəyə gəldim ki,
Siz bununla bağlı çox nikbin fikirdə deyilsiniz.
Mən, həmçinin belə qənaətə gəldim ki, Siz
xarici aktorların sülh razılaşmasının əldə olun-
masında çox müsbət rol oynamasına heç də
böyük ümidlər bəsləmirsiniz. Mənə maraqlıdır
deyə bilərsinizmi, həqiqətənmi hansısa xarici
aktor sülh razılaşmasına fəal şəkildə mane
ola bilər, pozucu rol varmı? Mən ABŞ-la
İran, ola bilsin ki, ABŞ ilə Rusiya arasında
qarşılıqlı əlaqələr barədə düşünürəm. Bu
güclər arasındakı gərginliklər Cənubi Qafqazda
özünü necə göstərir, Ermənistanla sülh razı-
laşmasının əldə olunması imkanlarına necə
təsir göstərə bilər?
    Prezident İlham Əliyev: – Nikbinliyim
qeyd etdiyim kimi, bir neçə gün əvvəl aldı-
ğımız şərhlərə görə azdır. 40 gündən çox
gözləyəndən sonra biz gördük ki, demək
olar, şərhlərin 95 faizi əvvəlkilərin eynidir.
Yenidən Azərbaycanın ərazi bütövlüyünü
sual altına almaq cəhdləri, yenidən Ermənis-
tanla Azərbaycan arasında sülh razılaşmasına
hansısa yollarla qondarma “Dağlıq Qarabağ”ı
daxil etmək cəhdləri, yenidən bizim terrorizm,
ekstremizm, radikalizm və separatizmə qarşı
birgə mübarizəyə dair təklifimizi rədd etmək
cəhdləri, hamısı qaldı, yalnız separatizmin
üstündən Ermənistan xətt çəkdi. Bu o de-
məkdir ki, onlar yenidən Azərbaycanda se-
paratizmə rəvac verəcəklər. Bu bizim nik-
binliyimizi azaltdı. Amma yenə də baxarıq,

çünki danışıqların bu raundu əvvəlkindən
fərqlidir. Artıq bir neçə gün davam edib və
ola bilsin ki, daha bir neçə gün davam edəcək.
Bizim fikrimiz ondan ibarət idi ki, onlar
müəyyən nəticələrə gəlməlidirlər, əks-halda
bu, böyük məyusluq olar. Eyni zamanda dü-
şünürəm ki, razılığa gəlmək üçün ən yaxşı
yol Azərbaycanla Ermənistan arasında heç
bir vasitəçi, köməkçi və ya pozucu olmadan
birbaşa danışıqlardır. Rusiya-Ukrayna müha-
ribəsindən əvvəl biz keçmiş Minsk qrupu
həmsədrlərinin yenidən iştirakla bağlı cəhd-
lərinin şahidi olduq. Lakin qətiyyətlə buna
qarşı çıxdıq. Çünki bizim mövqeyimiz bundan
ibarət idi ki, Minsk qrupu uğursuzluğa düçar
oldu, 1992-ci ildən 2020-ci ilədək heç bir
nəticə əldə etmədi. Nəticə faktiki olaraq
neqativ idi. Çünki işğal dövründə qondarma
danışıqların sonunda biz aydın başa düşdük
ki, Minsk qrupunun həmsədrləri, sadəcə
olaraq, vəziyyəti dəyişməz olaraq saxlamaq,
başqa sözlə, status-kvonu saxlamaq istəyirdilər
ki, bu da onlar və Ermənistan üçün rahat idi.
Lakin bizim üçün rahat deyildi. Ona görə də
biz status-kvonu dəyişdik. Onlar planlaşdı-
rırdılar ki, səylərini birləşdirib Azərbaycanı
inandırsınlar ki, Minsk qrupu müəyyən for-
mada fəaliyyətini davam etdirməlidir. Bunun
necə olacağını soruşanda mən dedim ki, biz
adəti üzrə fəaliyyət göstərmək üçün heç bir
imkan görmürük, bu, başa çatıb, keçmiş
Minsk qrupunun həmsədr ölkələri kömək et-
mək istəyirlərsə, Ermənistanla Azərbaycan
arasında münasibətlərin normallaşmasına yar-
dım edə bilərlər. Mən söylədim ki, Qarabağ
münaqişəsi həll olunub, Madrid prinsipləri
adlandırılan prinsiplərin böyük əksəriyyəti
Azərbaycan tərəfindən həyata keçirilib. Ona
görə də əgər siz kömək etmək istəyirsinizsə,
əsas diqqəti sülh razılaşması üzərində cəm-
ləşdirin və Ermənistanı konstruktiv olmağa
inandırın. Əgər bu ölkələrin hansısa, mən,
sözsüz ki, ABŞ və Rusiyanı nəzərdə tuturam,
çünki Fransa birtərəfli qaydada ermənipərəst
mövqe tutandan sonra o, faktiki olaraq özünü
istənilən növ vasitəçilikdən məhrum etdi. Bu,
açıq-aşkardır. Yeri gəlmişkən, söhbət təkcə
Qarabağda separatizmin qondarma şəkildə
tanınmasından getmir, həm də BMT-də, Fran-
kofoniyada, digər formatlarda çox açıq anti-
Azərbaycan bəyanatlar, davranışlar, siyasət-
çilərin açıq bəyanatları Fransanı vasitəçilikdən
təcrid etdi, çünki vasitəçi olmaq ən azı özünü
neytral kimi göstərməkdir. Əgər siz qəlbən
neytral deyilsinizsə, ən azı özünüzü neytral
kimi göstərməlisiniz. Onlar bunu belə etməyə
çalışmalıdılar. Hazırda biz ABŞ, Rusiya tərə-
findən bu səyləri görürük. Siz ola bilsin bilir-
siniz ki, iki ölkə – Ermənistan və Azərbaycan
nazirləri arasında danışıqların növbəti raun-
dunun bu ay Rusiyada keçirilməsi nəzərdə
tutulub. Avropa formatı var ki, Prezident Şarl
Mişel ölkə liderləri səviyyəsində bir neçə
dəfə görüş təşkil edib. Beləliklə, düşünürəm
ki, bu, davam etdirilə bilər, lakin yenə də,
zənnimcə, iki ölkə arasında birbaşa danışıqlar
daha səmərəli, faydalı olar. Düşünürəm ki,
biz bu istiqamətdə getməliyik. Əlbəttə ki,
əgər Ermənistan bunu etməyə hazır olsa.
    Hafiz Paşayev: – Devid Merkel. ABŞ
Beynəlxalq Məşvərətçilər Sammitinin icraçı
direktoru.
    Devid Merkel: – Cənab Prezident, Sizi
yenidən görmək çox xoşdur. Heydər Əliyevin
100 illiyi ərəfəsində burada iştirak etmək mə-
nim üçün, həqiqətən də, şərəfdir. Mənim Pre-
zident Heydər Əliyevlə zaman keçirmək im-
kanım olub. Sizinlə ilk dəfə görüşmək şərəfinə
Yeni Azərbaycan Partiyasının qurultayında
nail olmuşam. Mənim bir xahişim və bir
sualım var. Mən Sizinlə Qarabağda şəkil çək-
dirmək və Sizdən, səfirdən və digər azərbay-
canlı dostlarımdan çox eşitdiyim 907-ci dü-
zəlişlə bağlı Konqresdəki dostlarıma göstərmək
istərdim. Sualım İranla bağlıdır. Qərb mət-
buatında Azərbaycanla İran arasında artan
gərginliklə bağlı çox müzakirələr aparılır.
Hətta Ermənistan, Rusiya və İranın bir tərəfdə,
Türkiyə, Azərbaycan və İsrailin isə digər tə-
rəfdə olması ilə bağlı fikirlər var. Qonşuları-
nızdan biri ilə əlaqələrlə bağlı fikirlərinizi
deyə bilərsinizmi?
    Prezident İlham Əliyev: – Biz hər zaman
bu əlaqələri inkişaf etdirməyə çalışmışıq və
demək olar ki, 20 il ərzində Prezident olaraq
mən dəfələrlə İranda rəsmi səfərdə olmuşam.
İranın əvvəlki prezidentləri dəfələrlə Azər-
baycana səfər edib. Bizim çox fəal ticarət
əlaqələrimiz olub. Biz nəqliyyatla bağlı mə-
sələlərdə, xüsusilə Şimal-Cənub nəqliyyat
dəhlizi ilə bağlı fəal işləmişik və düşünürdük
ki, bu əlaqələrin böyük potensialı var. Çünki
qonşularla yaxşı əlaqələrin olması hər zaman

yaxşıdır, xüsusilə tarixdə xatırlanası çox
məqam olanda.
    Lakin, əlbəttə ki, işğal vaxtı Azərbaycanın
ərazi bütövlüyünün dəstəklənməsinə gəldikdə,
İrandan bizim daha çox gözləntilərimiz var
idi və onlar Azərbaycanın ərazi bütövlüyünü
hər zaman dəstəkləyiblər, BMT-də və İslam
Əməkdaşlığı Təşkilatı daxilində ölkəmizin
ərazi bütövlüyünün lehinə səs veriblər. Bunu
tam şəkildə açıq deməliyik. Bununla belə,
təbii ki, Azərbaycanda yaşayan insanlar kimi,
biz İran ilə Ermənistan arasında olan müna-
sibətlərdən o qədər də razı deyilik. Siyasətçi
olaraq anlayırıq ki, hər ölkənin xarici siyasə-
tində prioritetlər var. İran və Ermənistan qon-
şudurlar. Azərbaycanda bir çox insanlar göz-
ləyirdilər ki, işğal vaxtında Türkiyənin, Səu-
diyyə Ərəbistanının, Pakistanın göstərdiyi
kimi eyni münasibət olsun. Əslində, həmin
ölkələr işğal səbəbindən Ermənistanla heç
diplomatik münasibətlər qurmayıblar. Beləliklə,
mən, sadəcə, Azərbaycanda xalqın düşündü-
yünü qeyd edirəm. İnsanlar hesab edirdilər
ki, İranın da həmin üç ölkə sırasında olması,
həmrəyliyi nümayiş etdirməsi daha təbii olardı.
Xüsusən də qeyd edək ki, Ermənistan İran
ərazisindən daşımalar, eləcə də hərbi sursat
və avadanlığın daşınması üçün fəal şəkildə
istifadə edirdi. Bununla belə münasibətlərimiz
çox güclü idi. Biz Xəzər dənizi razılaşması
üzərində digər Xəzəryanı dövlətlərlə razılığa
gəldik. Bu isə asan deyildi. Ölkələr arasında
razılığa gəlmək üçün, təxminən, 30 il vaxt
tələb olundu. Bir çox razılaşma olmayan mə-
qamlar var idi. Mən təfərrüatlara varmaq is-
təmirəm. Yekun nəticədə biz Aktauda, Qaza-
xıstanda sazişi imzaladıq. Bu isə, həmçinin
mühüm işarə oldu. Biz Xəzərdə sərhədlərin
və resursların bölünməsi üzərində artıq razılığa
gəldik. Lakin, əfsuslar olsun ki, İkinci Qarabağ
müharibəsindən sonra bu gərginliyə gətirib
çıxaran bir sıra addımlar atıldı və əlbəttə ki,
əgər siz həmin addımların xronologiyasına
nəzər yetirsəniz, görəcəksiniz ki, bunları Azər-
baycan başlamamışdır. Niyə də biz bunları
başlamalıyıq? Qarşımızda Qarabağın və Şərqi
Zəngəzurun yenidən qurulması kimi böyük
çağırış və məsələ dayanır. Bizim heç bir ölkə,
xüsusən də qonşu ölkə ilə hər hansı problemin
olmasına ehtiyacımız yoxdur. Lakin hər şey
Laçın ilə Xankəndi arasında kameraları qu-
raşdırdıqdan sonra baş verdi. Biz İran yük
maşınlarının, dövri olaraq, Qarabağa hərəkət
etdiyini ifşa etdik. Bu, tamamilə qanunsuz
idi, çünki İran Azərbaycanın ərazi bütövlüyünü
tanıyır və bu cür işlərlə məşğul olmalı deyildi.
Biz vəziyyəti monitorinq etməyə başladıq və
düşündük ki, bəlkə, bu, anlaşılmazlıq nəticə-
sində olub, yaxud İrandan Ermənistana gələn
sürücülər yolu səhv salaraq təsadüfən Qarabağa
daxil olublar. Bəlkə, işlər bu cür baş verib.
Sonra biz gördük ki, bu, artıq tendensiya
halını alır. Beləliklə, mənim göstərişimlə kö-
məkçim İran səfirini özəl görüşə dəvət edərək
xahiş etdi ki, bunun dayandırılması xahişimizi
öz rəsmilərinə çatdırsın, çünki belə hallar
münasibətlərimiz üçün və istənilən baxımdan
yaxşı deyil. Gözləyirdik ki, bu, dayanacaq.
Əfsuslar olsun, dayanmadı. Bir sözlə, İrandan
Azərbaycana qeyri-qanuni daşımalar davam
etdi. Onda biz rəsmi addım atmağa məcbur
olduq. Biz diplomatik nota verdik. O, çap
edildi. İran səfiri Xarici İşlər Nazirliyimizə
dəvət olundu və məsələ ictimai qaydada açıq-
landı. Onunla əlaqədar narazılığımızı bildirdik.
Bu, adi diplomatik prosedurdur. Xüsusi bir
şey yoxdur. Düşündük ki, bu cür mesaja
cavab olar. Lakin, əfsuslar olsun ki, daşımalar
dayanmadı və hətta daha intensiv forma aldı.
Onların gördüyü işlər və hər bir şey sənəd-
ləşdirildi, çünki bizim orada kameralarımız
quraşdırılıb. Onlar saxta erməni nəqliyyat ni-
şanlarını taxırdılar, lakin yük maşınlarının
üzərində hər bir yazı ərəb əlifbası ilə qalırdı.
Bir sözlə, biz buna son qoymalı idik. Həmin
yük maşınından ikisi saxlanıldı, sürücülər
həbs olundu. Göndəriş sənədlərində isə gördük
ki, nəqliyyat vasitəsi İran şəhərlərinin birindən
yollanır və çatacaq yeri Stepanakert, Ermə-
nistan göstərilib. Bunu təsəvvür edə bilərsi-
nizmi? Bütün bunlar sənədlərdə yazılıb. Onlar
bizdədir. Bu, sadə söz deyil. Yazılıb: Stepa-
nakert. Birincisi, bu, Stepanakert deyil, Xan-
kəndidir. İkincisi isə bu, Ermənistan deyil.
Bütün bunlar İranın bəzi dairələrində çox
əks-səda yaratdı. İttihamlar, hədələr və başqa
məqamlar oldu.
    Lakin hesab edirik, biz düz etdik. Müəyyən
müddətdən sonra həmin sürücülər, təbii ki,
buraxıldı və bəli, düzünü desək, bu hərəkətlər
dayandırıldı. Biz ərazi bütövlüyümüzü qoru-
maq məqsədilə bu cür tədbirə əl atmalı idik.
Sonra bizə qarşı mətbuatda çoxsaylı hücumlar

oldu, siyasətçilər və parlament üzvləri bəya-
natlarla çıxış etdilər. Lakin biz buna o qədər
də əhəmiyyət vermədik, çünki nə isə baş ve-
rəndə, narazı qalan şəxs öz narazılığını bəzən
bildirmək istəyir. Bu o dərəcədə də əhəmiyyətli
deyil. Onlar, hətta bizim sərhədə yaxın hərbi
təlimlər təşkil etməyə başladıqda, biz bunu
da emosional addım kimi dəyərləndirdik. Əl-
bəttə ki, bunu anlamaq çətin idi, çünki işğal
vaxtında onlar heç zaman bu yerlərdə hər
hansı hərbi təlimlər keçirməmişdilər. Həmin
iki hərbi təlim çox düşmən xarakterli media
kampaniyası, bəyanatlar, təhqirlər, ittihamlar,
hədələr və sair məsələlərlə müşayiət olundu.
Beləliklə, hər zaman olduğu kimi, biz cavab
tədbirləri gördük və onların sərhədinə yaxın
iki hərbi təlim keçirdik. Birini bizim xüsusi
təyinatlılarımızla birgə etdik. Yeri gəlmişkən,
Şuşanı azad etmiş xüsusi təyinatlarla birgə
etdik. İkinci təlimi isə müttəfiqimiz Türkiyə
ilə, “F-16” qırıcıları və Türkiyənin xüsusi tə-
yinatlıları ilə birgə keçirdik. Bu, sadəcə, gücün
nümayiş etdirilməsi deyil, özümüzü müdafiə
etmək bacarığımızdan xəbər verən mesaj idi.
Səmimi desəm, bir Prezident kimi düşündüm
ki, bu, müəyyən çətinliklər yarada bilər, lakin
bununla belə biz hər zaman hər hansı narazı-
lığın diplomatik yolla həllini istəyirdik. Mənim
iranlı həmkarımla bəzi beynəlxalq tədbirlərdə
bir neçə görüşüm olub. Bunlar Bakı və Teh-
randa deyil, Türkmənistan və Qazaxıstanda
olub. Mənə belə gəldi ki, biz hər şeyi aydın-
laşdırdıq və anlaşılmazlıq keçmişdə qaldı.
Lakin biz işlərin yenidən başlanmasında mü-
nasib addım atmağa çox yaxın olduğumuz
zaman, Azərbaycanın Baş nazirinin müavini,
birgə iqtisadi komissiya həmsədrinin səfəri o
vaxt Tehrana artıq planlaşdırılmışdır, çünki
İran öz həmsədrini dəyişmək üzrə idi. Beləliklə,
gündəliyimizdə bir çox məsələlərin olduğunu
nəzərə alaraq, biz öz həmsədrimizi görüşə
göndərmək qərarına gəldik. Bu halda səfirli-
yimizə qarşı terror aktı törədildi və beləliklə,
o, hər şeyi, demək olar ki, heçə endirdi, onun
videogörüntüsü var. Mən çox təfərrüatlara
varmaq istəmirəm. Hər kəs onun nə terror
aktı olduğunu görə bilər. Bu, diplomatlarımızı
və onların ailə üzvlərini qətlə yetirmək məq-
sədilə qəsdən təşkil olunmuş terror aktı idi.
Çünki həmin binada nəinki bizim səfirliyimiz,
o cümlədən ailələrin yaşadığı mənzillər də
yerləşir. Bir sıra ölkələrdə bizim təhlükəsizlik
əməkdaşlarımız var, lakin yalnız İranda onlara
silah gəzdirməyə icazə vermirlər. Bir sözlə,
həmin şəxs səfirliyə daxil olduğu zaman təh-
lükəsizlik əməkdaşlarımız silahsız idi. Onun
əlində “Kalaşnikov” avtomatı var idi. O, girən
kimi atəş açdı, birini qətlə yetirdi, digərlərini
yaraladı. Yalnız bir cəsur əməkdaş əliyalın
olaraq, onu silahsızlaşdırdı və sıxıb çölə
çıxara bildi. Sonra 40 dəqiqə ərzində nə polis,
nə təhlükəsizlik əməkdaşı, heç kəs görünmədi.
Qırx dəqiqə ərzində o, yenidən soxulmağa
cəhd etdi. “Kalaşnikov” avtomatından atəş
açırdı, gətirdiyi çəkicdən istifadə edirdi. Daha
sonra “Molotov kokteyli” də gətirmişdi. Qapını
çəkiclə sındıraraq içəri daxil oldu və həmin
yaralı əməkdaş yenidən onu sıxaraq çölə
çıxara bildi. Sonra həmin şəxs polisə yaxınlaşır.
Çöldə də kameramız var. O, istifadə etdiyi
“Kalaşnikov” avtomatını və “Molotov kok-
teyli”ni verir. Bunun əvvəlcədən təşkil olun-
madığı ilə bağlı şübhə qalırmı? Bundan əlavə,
elə həmin gün bu şəxs mətbuata çıxır və mü-
sahibə verir. Bunu necə təsəvvür edirsiniz?
Digər ölkənin səfirliyinə soxulmuş, bir nəfəri
qətlə yetirmiş, ikisini yaralamış şəxs deyir
ki, o, müəyyən səbəblərə görə bu əməli
törədib. İki gün sonra isə hər hansı hüquqi
prosedur olmasın deyə İranda elan edilir ki,
o şəxs ruhi xəstədir. Bu, necə ola bilər? Ruhi
xəstəlik cəmi iki gün ərzində müayinə edilərək
təsdiqlənə bilməz. Lakin bu, hələ əhvalatın
sonu deyil. Bəli, biz öz diplomatik heyətimizi,
səfirlik işçilərini tam şəkildə çıxardıq. Hazırda
Tehrandakı səfirliyimiz bağlıdır. Bu mənim
qərarımdır, çünki mənim üçün insanlarımızın
təhlükəsizliyi və həyatı daha vacibdir. Onlar
düşündüyü kimi deyil. Əfsuslar olsun ki, mə-
sələ bununla bitmədi. Sonra Azərbaycanın
parlament üzvünün birinə qarşı terror aktı tö-
rədildi və xoşbəxtlikdən Allah onu qorudu.
O, sağ qaldı. Yenə də “Kalaşnikov” avtoma-
tından ikimetrlik məsafədən altı dəfə atəş
açıldı. O, ciddi şəkildə yaralandı. Bir neçə
gündən sonra həmin qrup yaxalandı. Bizim
hüquq-mühafizə qurumlarımız çox səmərəli
işləyir. Biz gizləndiyi yerdən asılı olmayaraq,
hər kəsi tapıb, məsuliyyətə cəlb edə bilirik.
Onlar artıq “Kalaşnikov” avtomatını gizlətdiyi
yeri də söylədilər, silah tapıldı. Bütöv dəstə
ifşa edildi və ifadə verdilər ki, onlar göstərişləri
İrandan alıblar. Bu əməl “qırmızı xətti” keçmək

deməkdir. Bu, ciddidir, terror hesab edilir.
Hesab edirik ki, bu terror hökumət səviyyəsində
təşkil olunub. Bu əməlin kiminsə törətdiyi
ilə bağlı verilmiş hər hansı bəyanatı biz ta-
mamilə yersiz hesab edirik. Xeyr. Buna görə
biz tələb edirik: birincisi, Azərbaycandan olan
və İranda özünə sığınacaq tapmış bəzi terror-
çuların ekstradisiyası baş tutsun. Biz səfirli-
yimizə qarşı törədilmiş terror hücumunun
şəffaf araşdırılmasını tələb edirik. Beləliklə,
təsəvvür edə bilərsiniz ki, Azərbaycan ilə
İran arasında münasibətlər hazırda heç zaman
olmadığı qədər çox aşağı səviyyədədir və
onların həmin səviyyədə qalacağı, yoxsa daha
aşağı düşəcəyi və ya qalxacağı barədə əvvəl-
cədən bir şey söyləmək çox çətindir. Proq-
nozlaşdırma çox mürəkkəbdir. Biz İran rəs-
milərindən bəzi məktublar almışıq. Bəzi
telefon danışıqları olub ki, münasibətlər nor-
mallaşsın. Lakin birmənalı olaraq, tələblərimiz
legitim və əsaslıdır. Əgər bu tələblər yerinə
yetirilərsə, onda biz normallaşma haqqında
danışa bilərik. Əgər yox, bu, belə də qalacaq.
Bir daha deyirəm ki, bu bizim seçimimiz
deyil. Lakin İranda hər kəs, bütün dairələr,
nəhayət, anlamalıdır ki, hədə və terror dili
Azərbaycanla işləməyəcək. Onlar bunu nə
qədər tez anlasalar, biz normallaşma əlamət-
lərini bir o qədər tez görə bilərik.
    Hafiz Paşayev: – Cənab Prezident, ica-
zənizlə tədbirimizi davam etdirək.
    Prezident İlham Əliyev: – Bəli, buyu-
run.
    Hafiz Paşayev: – Sağ olun. Növbəti çıxış
edən Viktor Kipiani, Gürcüstanın “Geocase”
təşkilatının sədri.
    Viktor Kipiani: – Çox sağ olun, Prezident
Əliyev. Zati-aliləri, Şuşada olmaqdan məm-
nunam. Bizimlə görüşə vaxt ayırdığınıza görə
minnətdaram. Siz Bakı-Tbilisi-Ceyhan və Cə-
nubi Qafqaz Boru kəmərlərini bir neçə dəfə
qeyd etdiniz. Şübhəsiz, həmin layihələr yaxşı
regional əməkdaşlığın əsasını qoydu, onun
faydası bu günə qədər hiss olunur və ümidvarıq
ki, gələn onilliklər ərzində də davam edəcək.
Əslində, bu, prezidentlər Heydər Əliyevin və
onun həmkarı Şevardnadzenin böyük irsidir.
Buna görə biz çox minnətdar olmalıyıq.
Həmin layihələr, eləcə də regional əlaqələrin
genişləndirilməsində növbəti mərhələ baxı-
mından, “Orta Dəhliz” və Qara dəniz bölgəsini
götürsək, – Siz də onlara söhbət zamanı to-
xundunuz, – Bakının gözlədiyi nəticələr nədən
ibarətdir? Bununla bərabər, bu layihələrlə
bağlı fikirlərinizi, tərəfdaşlardan gözlədiyiniz
nəticələri bölüşsəydiniz, minnətdar olardım.
Bu çərçivədə tərəfdaşların gözlədiyi nəticə-
lərdən bəhs etdikdə, keçmişdə və hazırda
şahidi olduğumuz və gələcəkdə şahidi olaca-
ğımız hər hansı transsərhəd layihənin uğur
modeli üçün müstəsna əhəmiyyət kəsb edən
Azərbaycan ilə Gürcüstan arasında məhsuldar
əməkdaşlıq ortaya çıxır. Bir daha çox sağ
olun, minnətdaram.
    Prezident İlham Əliyev: – Mən sizinlə
tam razıyam. Prezident Heydər Əliyev və
Prezident Eduard Şevardnadze ölkələrimiz
arasında güclü tərəfdaşlığın və əməkdaşlığın
bünövrəsini qoydular. Bildiyiniz kimi, onlar
sovet dönəmində Azərbaycana və Gürcüstana
rəhbərlik edirdilər. Əslində, onlar Gürcüstanla
Azərbaycan arasında bugünkü tərəfdaşlığın
formatının əsasını qoydular. Təbii ki, bu,
Bakı-Supsa boru kəməri ilə başladı. 1990-cı
illərin sonunda Prezident Şevardnadze və
Prezident Əliyevin iştirakı ilə Supsada məlum
açılış mərasimi oldu. Sonra onlar birgə Bakı-
Tbilisi-Ceyhanın əsasını qoydular. Bakı-Tbi-
lisi-Ceyhanın 2006-cı ildə istismara verilməsi,
təəssüf ki, onların iştirakı olmadan baş tutdu.
    Bir sözlə, bu gün münasibətlər həmin
əsaslar üzərində uğurla inkişaf edir. Bilirsiniz,
bu yaxınlarda, yəni ötən ay Gürcüstanın Baş
naziri Azərbaycana səfərə gəlmişdi. Altı ay
əvvəl mən Gürcüstanda oldum. Beləliklə, biz
hər zaman əlaqədəyik və ölkələrimiz arasında
münasibətlərin daha da möhkəmləndirilməsi
məqsədilə birgə çalışırıq. Yüksək səviyyəli
rəsmilər arasında qarşılıqlı anlaşma var ki,
biz öz məqsədlərimizə yalnız birgə işləyərək
nail ola bilərik. Biz Avropadakı tərəfdaşları-
mızla münasibətdə və regionda daha güclü
ola bilərik. Buna görə Gürcüstan və Azərbaycan
arasında daşımalar, enerji və bir çox digər
sahələrdə qarşılıqlı əlaqə və tərəfdaşlıq enerji
və daşımalar təhlükəsizliyinin vacib meyarıdır.
Həmin iki mühüm məsələ qeyd edilən səfər-
lərimizdə, o cümlədən digər yüksəkrütbəli
rəsmilərin qarşılıqlı səfərlərində nəzərdən ke-
çirilmişdir.
    Orta Dəhlizə gəldikdə, ola bilsin, bilirsiniz
ki, hazırda Azərbaycan Bakı-Tbilisi-Qars

dəmir yolunun uzadılmasına əlavə vəsaitlər
ayırır. Gürcüstan ərazisində ötürmə qabiliy-
yətinin 5 milyon tona qədər artırılmasına biz,
təxminən, 140 milyon dollar ayırdıq. Ümid
edirik, bu gündən etibarən maksimum bir il
ərzində biz buna nail olacağıq. Eyni zamanda
biz Gürcüstanın mövcud və planlaşdırılan
dəniz limanlarının potensialı baxımından gə-
ləcək əməkdaşlığı fəal şəkildə qiymətləndiririk.
Mən müəyyən nəticələrin əldə edilməsini qa-
baqlamaq istəməzdim. Biz böyük potensialı
ciddi şəkildə görürük və qiymətləndiririk,
çünki Orta Dəhlizlə Xəzər vasitəsilə Gürcüs-
tanın dəniz limanlarına, sonra isə Türkiyəyə
böyük yük axınını öncədən görə bilirik. Reallıq
belədir.
    Qara dənizin dibi ilə kabelə gəldikdə, bi-
lirsiniz ki, layihənin texniki-iqtisadi əsaslan-
dırılması bir müddət əvvəl başlayıb. Bununla
belə, biz dörd ölkədən ibarət daha geniş
format yaratmışıq – Azərbaycan, Gürcüstan,
Macarıstan və Rumıniya. Həmin layihənin
Məşvərət Şurasının ilk iclası fevralda Bakıda,
ikinci toplantısı isə bu yaxınlarda – ötən ay
Tbilisidə keçirilib. Biz bu layihəyə daha
böyük perspektivdən baxırıq və onu, sadəcə,
“Qara dəniz kabeli” kimi deyil, Xəzərdəki
külək enerjisi stansiyalarından Avropaya ener-
jini ötürən vasitə kimi qəbul edirik. Həmin
layihə bütövdür və Cənub Qaz Dəhlizindən
fərqlənir, çünki Dəhliz bir-biri ilə bağlı üç
müstəqil boru kəmərindən ibarət olan hissəli
layihədir. İndi isə biz mənbədən ümumiləş-
dirilmiş layihələrə keçmək istəyirik və bu
halda mənbə, həmçinin Gürcüstanda olacaq
və oradan yekun istiqamətlərə gedəcək. Bu
cür rəsmi əməkdaşlığı başladıqdan sonra biz
Avropanın layihəyə qoşulmaq istəyən bir sıra
digər ölkələrindən bəzi mesajlar almağa baş-
ladıq. Beləliklə, düşünürəm ki, layihə qlobal
xarakter ala bilər.
    Neft və qaz sahəsində işləyirik, indi isə
elektrik enerjisini ötürək və onun kabelini
çəkək. Niyə də yox? Avropa İttifaqı bunu
qəti şəkildə dəstəkləyir və həmin dəstək nik-
binliyimizi artırır. Çünki Avropa Komissi-
yasının sədri xanım Ursula Fon der Lyayen
ötən ilin dekabrında Buxarestdə imzalanma
mərasiminin şahidi oldu. Bir sözlə, onun iş-
tirakı Avropa İttifaqının layihədə ciddi şəkildə
iştirak edəcəyindən xəbər verir. Bu, ola
bilsin, gələn onilliklərin layihəsidir, çünki
istər hidro, istər külək enerjisi sahəsində
həm Gürcüstanda, həm də Azərbaycanda, o
cümlədən Qarabağda böyük potensial var.
Artıq dediyim kimi, biz 25 qiqavat enerjini
istehsal etmək məqsədilə bərpa edilən enerji
sahəsində məşhur olan bir neçə əsas beynəl-
xalq şirkətlə müqavilə və anlaşma memo-
randumları imzalamışıq. Onun, təxminən,
500 meqavatı üçün artıq tikinti işləri gedir.
230 meqavatlıq güclərin açılışını biz bir
neçə ay ərzində planlaşdırırıq. 700 meqa-
vatdan artıq günəş və külək enerjisini biz
ola bilsin, maksimum 2025-ci ilə qədər təmin
edəcəyik. Qalan güclərin yaradılması plan-
dadır. Bir sözlə, gələcəyimizin böyük üfüqləri
var və biz hər zaman bir yerdə olmalıyıq.
     Hafiz Paşayev: – Növbəti sual verən Bir-
ləşmiş Ştatların “İrs Fondu”nun (The Heritage
Foundation) nümayəndəsi Viktoriya Kouts-
dur.
    Viktoriya Kouts: – Cənab Prezident, həm
Bakıda, həm də Şuşada səmimi qəbula görə
minnətdaram. İnanılmaz fürsət yarandı. Əgər
Devidin 907-ci düzəlişlə bağlı təhlilini anlasam
əla olardı, çünki özüm həmin məsələnin mən-
gənəsində qalmışam. Atanızın və Sizin rəh-
bərliyinizlə Azərbaycanı yeni əsrə gətirən
yola nəzər salsaq və 2024-cü ildə başlayacaq
yeni dövrə baxsaq, siz “Bir kəmər, bir yol”
təşəbbüsünü qeyd etdiniz. Bu məsələ, həmçinin
sənədlərdə yazılır və bəzən Birləşmiş Ştatlar
ilə Çin Xalq Respublikası arasında güclü gər-
ginlik yaradır. Burada toqquşmalar da ola
bilər. Fikrimcə, bizim üçün heç də təəccüblü
deyil ki, Azərbaycan kimi ölkələr həm Şərq,
həm də Qərb istiqamətlərinə nəzər salır. Biz,
həmçinin eyni qaydada ABŞ olaraq həm Sakit
okeanın, həm də Atlantik okeanının sahillərinə
baxırıq. Seçim baxımından Birləşmiş Ştatları
tərəfdaş kimi götürsəniz, irəliyə doğru ad-
dımlayan Azərbaycana gəldikdə, məncə, biz
daha çox sizinlə fəal işləməliyik və Çin Xalq
Respublikasına aid xoşagəlməz məsələlər ba-
rədə mülahizə irəli sürməkdən çəkinməliyik.
Bu mənim rəyimdir və onu məhz burada səs-
ləndirirəm.
    Münasibətlərimizdə 907-ci düzəlişi lazımsız
və xoşagəlməz meyar kimi götürsək, biz
enerji super gücü statusunu qazanmaq məq-
sədilə ABŞ olaraq Azərbaycan tərəfindən tə-
rəfdaş kimi seçilmək üçün nə etməliyik? Sizin

fikrinizcə, Birləşmiş Ştatların hökumətinin
və özəl sektorumuzun ən yaxşı iştirakı hansı
formada ola bilərdi?
    Prezident İlham Əliyev: – Əslində, tam
əminliklə düşünürəm ki, Birləşmiş Ştatlarla
Azərbaycan arasında ikitərəfli münasibətlərin
gündəliyi, həqiqətən, böyük təəssürat bağışlayır.
İndicə müzakirə etdiyimiz 907-ci düzəlişə,
eləcə də Azərbaycanın ərazi bütövlüyünə aid
məsələlərin və bəzi ifadələrin həssas olmasına
gəldikdə, deməliyəm ki, bu, heç də həll oluna
bilməyən ziddiyyətlərin mövcudluğundan xə-
bər vermir. Əksinə, Birləşmiş Ştatlarla bizim
çox geniş və mühüm ikitərəfli gündəliyimiz
var. Əvvəlcə, enerji təhlükəsizliyi məsələlərinə
gəldikdə, Birləşmiş Ştatlar enerji təchizatı
marşrutlarının şaxələndirilməsində və Avropa
Komissiyasının, qeyd etdiyim kimi, bu gün
pan-Avropanın qaz təchizatçısı olan Azər-
baycanı hər zaman dəstəkləyib. Həmin illəri
yaxşı xatırlayıram, çünki 1990-cı illərdə mən
SOCAR-da işləyirdim və Bakı-Tbilisi-Ceyhan
boru kəmərinin həyata keçirilməsində ABŞ-ın
dəstəyinin nə dərəcədə vacib olduğunu çox
yaxşı bilirəm. Həmin boru kəmərinə qarşı
çıxan şəxslər də az deyildi. Çox güclü ermə-
nipərəst kampaniya aparıldı. Əgər səhv et-
mirəmsə, onlar hətta “BTC Campaign” adlı
QHT də yaratmışdılar. Onlar hər ünvana mək-
tub göndərirdilər. Yeri gəlmişkən, əfsuslar
olsun ki, həmin məktubların bəziləri işlədi.
Məsələn, Dünya Bankı Bakı-Tbilisi-Ceyhanın
tikintisinə vəsaitin ayrılmasını bir il yubatdı,
guya ətraf mühitlə bağlı narahatlıqlar var idi.
Onlar bundan bəhanə kimi istifadə edirdilər
ki, layihə ətraf mühitə ziyan vuracaq. Halbuki
Bakı-Tbilisi-Ceyhan, təxminən, 20 ildir ki,
istismar olunur və bir damcı neft belə düşüb
ətraf mühitə ziyan vurmayıb. Başqa sözlə
desək, Birləşmiş Ştatlar bizə həmin çətinlikləri
dəf etməkdə yardımçı oldu.
    Əgər qaz haqqında danışsaq, bəli, hər
zaman amerikalı tərəfdaşlarımızla zarafat
edirik ki, Azərbaycan qazının zərrəsi də ABŞ
bazarına çıxmayacaq. Lakin Birləşmiş Ştatların
Cənub Qaz Dəhlizi ilə bağlı Azərbaycanın
planlarına verdiyi dəstək çox əhəmiyyətli
oldu. Həmin dəhlizin icrasında bir çox ma-
neələr oldu, özü də gözlənilməz mənbələrdən.
Məncə,bu artıq sirr deyil, lakin bəhanə yenə
də ətraf mühitlə bağlı idi. Bu dəfə Bakı-Tbi-
lisi-Ceyhandakı kimi tısbağalardan söhbət
getmirdi. Zeytun ağacları dillərində idi. Gö-
rürsünüz, onlar necə də “yaradıcı” yanaşırlar.
Əslində, Bakı-Tbilisi-Ceyhanda tısbağaların
qayğısına qalan eyni qrup insanlar idi. İtaliyada
zeytun ağaclarına gəldikdə, biz öz araşdır-
mamızı apardıq və Cənub Qaz Dəhlizinə
qarşı həyata keçirilən bu kampaniyanın arxa-
sında kimlərin durduğunu müəyyənləşdirdik.
Əfsuslar olsun ki, bizim İtaliyanın əvvəlki
hökumətləri və bəzi yerli orqanları ilə yazış-
mamızda çətin vaxtlar da oldu. Bütün əlaqələri
izlədik, çünki layihənin reallaşmaması üçün
bu kampaniyanın arxasında kimin durduğunu
bilməli idik və tapdıq. Lakin bunu demək is-
təmirəm və bəlkə də, söyləmək tez olardı.
Ancaq vaxt gələcək və hər şey aydın olacaq.
Bununla belə sonra nə baş verdi və mən tele -
viziyada onun şahidi oldum. Əvvəlcə demə-
liyəm ki, İtaliya Prezidenti cənab Sercio Mat-
tarella böyük dəstək verdi və o, prosesi irəliyə
doğru aparmaq üçün ciddi işlər gördü. Çünki
İtaliyada və Aralıq dənizi regionundakı digər
ölkələrdə bir sıra zeytun ağaclarının yerinin
dəyişdirilməsi dövri əsaslarla baş verir. Be-
ləliklə, bu halda həmin zeytun ağacları, əfsuslar
ki, narahatlıq mənbəyi oldu. Yeri gəlmişkən,
onlar köçürüldü və əminəm ki, həmin ağaclara
indi heç bir təhlükə yoxdur. Sonra Birləşmiş
Ştatların ovaxtkı Prezidenti Donald Tramp
İtaliyanın Baş naziri ilə mətbuat konfransında
açıq dedi ki, siz layihəni dəstəkləməlisiniz.
Bu, dönüş nöqtəsi oldu və zeytun ağaclarının
yerdəyişməsi ilə bağlı bütün narahatlıqlar
dərhal aradan qalxdı və bizə yaşıl işıq yandı-
rıldı. Birləşmiş Ştatlar bu cür işləyir. Burada
indi söylədiyimi, bəlkə, ilk dəfədir ki, deyirəm.
Düşünürəm ki, nəyə görə bunu sirr kimi sax-
lamalıyıq? İkimənalılıq nə üçün qalsın? Xeyr.
    Bizim Birləşmiş Ştatlarla çox dərin mü-
nasibətlərimiz var və xüsusən də indi mən
Prezident Baydendən bir neçə çox müsbət
məktub almışam. Ukraynaya humanitar yar-
dımımızla əlaqədar mən Prezidentdən və Döv-
lət katibi Blinkendən ictimaiyyətə açıqlanan
mesajlar almışam. Azərbaycan Türkiyə ilə
birgə Əfqanıstandan ən son çıxan iki ölkədən
biri oldu və biz Əfqanıstanda lap əvvəlcədən
olmuşuq. 2003-cü ildən bəri biz İraqda olduq
və qayıdışla bağlı Birləşmiş Ştatlardan aldı-
ğımız mesaja qədər orada qaldıq. Tanınma
prosesi başladıqdan əvvəl biz hətta Kosovoda

olduq. Təhlükəsizlik, enerji, ticarət və hazırda
bərpa olunan enerji sahələrində, ümid edirik
ki, Amerika şirkətləri Azərbaycanın bərpa
olunan enerji mənbəyinə çevrilməsi kimi
böyük layihədə iştirak edəcəklər. Çünki Azər-
baycanda külək və günəş enerjisinin təsdiq-
lənmiş ehtiyatları 200 qiqavata yaxındır. Bey-
nəlxalq Maliyyə Korporasiyasının təsdiqlədiyi
kimi, onun 157 qiqavatı Xəzərin bizə aid
olan hissəsində külək enerjisinin həcmini əks
etdirir.
    Bəlkə də, mən bir daha təfərrüatlara keçi-
rəm, lakin heç kəs düşünməsin ki, 907-ci dü-
zəliş və bəzi digər məsələlər təsir edir. Onlar
xırda məsələlərdir. Bəlkə, əvvəllər bu, daha
həssas məsələ idi, amma indi o, xırda görünür.
Lakin biz hər zaman daha geniş miqyasda
baxmalıyıq. Müəyyən məyusedici məqamlar
ola bilər. Əlbəttə, təəssüf edirik ki, erməni
ailəsi olan senator Menendez hər zaman Azər-
baycana hücum çəkir. O, erməni lobbisi deyil,
anti-Azərbaycan lobbisidir. Təəssüf edirik ki,
Adam Şif kimi insanlar Azərbaycanla bağlı
ədavət dolu fikirlər yayır. İndi isə o, “Dağlıq
Qarabağı” tanımaq üçün “qətnamə” çıxarmağa
çalışır. Əgər qəbul olunsa, həmin “qətnamə”nin
dəyəri Fransa Senatının və Məclisinin qəbul
etdiyi “qətnamə”lər qədər olacaq. Bir sözlə,
biz bu insanları tanıyırıq və bilirik ki, onları
erməni lobbisi maliyyələşdirir. Bilirik, çox
güman ki, bu cür işbirliyinin kökü heç də saf
deyil. Bu, mümkündür. Lakin Menendez, Şif
və ya Şerman kimi adamların olması müna-
sibətlərimizə təsir etməməlidir. Yeri gəlmişkən,
Amerika səfiri Mətyu Brayzə ilə bir hal ya-
şandı. O, sonuncu görüşdə iştirak etmişdir.
Ermənipərəst senatorlar onun təyin olmasına
imkan vermədi, çünki o, çox ermənipərəst
deyildi və onun həyat yoldaşı türkdür. Siyasi
vicdanın səviyyəsini təsəvvür edin. Belə çıxır
ki, əgər insanın yoldaşı türkdürsə, o, Azər-
baycanda səfir ola bilməz?! Mətyu Brayzənin
diplomatik karyerası heç oldu. Bu insan
Dövlət Departamenti üçün ən azı bir neçə
onillik xidmət etmişdir. Bir insan – həmin er-
mənipərəst şəxs onun karyerasını heçə endirdi.
Bu məsələni biz, əlbəttə ki, nəzərə alırıq,
lakin nə Menendez, nə Şif, nə də ki, onlar
kimi hər hansı digər insan ABŞ ilə Azərbaycan
arasındakı münasibətlərə təsir edə bilməyəcək.
Münasibətlərimiz çox tarazlıdır, möhkəmdir,
qarşılıqlı hörmətə əsaslanır və əminəm ki,
bu, gələcəkdə də belə olacaq.
    Hafiz Paşayev: – Mahmud Həsən xan,
Pakistanın Cənubi Asiya və Beynəlxalq Araş-
dırmalar Mərkəzi. Buyurun.
    Mahmud Həsən xan: – Bizim Sizə və
Azərbaycan xalqına xüsusi bağlılığımız,
hörmət və ehtiramımız var. Biz, həqiqətən,
Azərbaycanın tam sosial-iqtisadi transforma-
siyası və Qarabağın uğurla azad edilməsi ilə
bağlı strateji düşüncələrinizi yüksək dəyər-
ləndiririk. Geosiyasətə aid bir çox sualların
verildiyini nəzərə alaraq, mənim sualım ge-
oiqtisadiyyatla bağlıdır.
    Zati-aliləri, Azərbaycanın Zəngəzur dəhlizi
məsələsinin həllində Çinin diplomatik yardı-
mına ehtiyacı varmı? Çünki bu dəhlizlərin
bir çoxu “Bir kəmər, bir yol” layihəsinin
tərkib hissəsidir. Bununla yanaşı, Çin Səudiyyə
Ərəbistanı və İran arasında anlaşmanın əldə
edilməsində vasitəçi oldu və bu hadisə regionun
iqtisadiyyatına və geosiyasətinə təsir göstə-
rəcək. Siz bu baxımdan böyük Avrasiya mə-
kanında Azərbaycanın rolunu necə görürsünüz?
Bununla yanaşı, dollardan istifadənin azal-
dılması meyillərinə, Şanxay Əməkdaşlıq Təş-
kilatının genişlənməsinə və BRICS-in getdikcə
artan dinamikasına münasibətinizi bilmək is-
tərdim. Təşəkkürlər.
    Prezident İlham Əliyev: – Təşəkkür edi-
rəm. Əvvəlcə bildirmək istərdim ki, Azər-
baycan və Pakistan əsl dost və qardaş ölkələrdir.
Biz Pakistan xalqına, indiki və keçmiş höku-
mətlərinə Azərbaycanın ərazi bütövlüyü və
suverenliyi ilə bağlı hər zaman göstərilən
dəstəyə görə minnətdarıq. İstər işğal dövründə,
istərsə də müharibə zamanı və ondan sonrakı
dövrdə Pakistanın Prezidenti, Baş naziri və
digər yüksəkrütbəli məmurları Azərbaycanı
dəstəkləmişlər. Sizdən xahiş edirəm ki, bütün
qardaşlarımıza bizim təşəkkürümüzü bildirə-
siniz. Pakistan, Türkiyə və Səudiyyə Ərəbistanı
işğal səbəbindən Ermənistanla diplomatik
münasibətlər qurmayan dünyanın üç ölkəsidir.
Biz bunu çox yüksək qiymətləndiririk.
    Zəngəzur dəhlizi və Çinin vasitəçiliyi sua-
lınıza gəldikdə, hesab edirəm ki, bu dəhlizin
böyük potensialı var və mən artıq bu haqda
danışdım. Çin, Qırğızıstan və Özbəkistan ara-
sında dəmir yolu əlaqəsi yaradılır və Zəngəzur
dəhlizi həmin marşrutun davamı, “Bir kəmər,
bir yol” layihəsinin və ya Şimal-Cənub Dəh-

lizinin tərkib hissəsi ola bilər. Çünki Naxçıvan
ərazisindən İranın dəmir yolu ilə bağlantısı
var və bu marşrutla Fars körfəzi istiqamətində
yüklər daşına bilər. Zəngəzur dəhlizi, sadəcə,
Azərbaycan və Ermənistan üçün deyil, hesab
edirəm ki, bu layihənin qlobal səviyyədə əhə-
miyyəti var. Çünki biz daha böyük həcmdə
yüklərin olmasını gözləyirik və marşrutlar
nə qədər çox olsa, bir o qədər yaxşıdır. Bizə
gəldikdə, biz işğal dövründə ermənilər tərə-
findən sökülüb daha sonra satılan, Füzulidən
Zəngilana və demək olar ki, Ermənistanla
sərhədə qədər uzanan dəmir yolunun inşasını
gələn il bitirəcəyik. Ermənistan ərazisindən
keçən 40 kilometrdən bir az artıq olan dəmir
yolu xətti inşa edilsə, bu, beynəlxalq layihə
olacaq. Ermənistan bu layihə qarşısında süni
maneələr yaradacaqsa, onlar bundan yalnız
uduzacaqlar. Çünki bu gün bizim Gürcüstan,
Türkiyə və Rusiya vasitəsilə Qara dəniz li-
manlarına çıxışımız var, digər tərəfdən İran
ərazisindən də istifadə edilir. Ermənistanın
isə belə fiziki bağlantıları yoxdur.
    Səudiyyə Ərəbistanı və İran arasında mü-
nasibətlərin normallaşdırılması məsələsində
Çinin rolu ilə əlaqədar sualınıza gəldikdə
deyə bilərəm ki, biz Çinin rolunu çox yüksək
qiymətləndiririk. Yeri gəlmişkən, Azərbaycan
və Çin arasında əla münasibətlər var. Mən
Çinin Prezidenti Si Cinpinlə dəfələrlə gö-
rüşmüşəm və görüşlərin birində o məni Çinin
yaxşı dostu adlandırıb. Bunun özü bizim
əməkdaşlığımızın səviyyəsini nümayiş et-
dirməyə kifayətdir. Əlbəttə, biz Səudiyyə
Ərəbistanı və İran arasında münasibətlərin
normallaşdırılmasını dəstəkləyirik. Bu razı-
laşmanın mahiyyəti bizə məlum deyil. İstə-
nilən halda bu, yaxşı hadisədir. Səudiyyə
Ərəbistanı bizim üçün qardaş ölkədir və bu
ölkə ilə gözəl münasibətlərimiz var. Biz
onlara yalnız tərəqqi, sabitlik və inkişaf arzu
edirik. Dediyim kimi, onlar bizə görə Ermə-
nistanla diplomatik münasibətlər qurmayıb
və bunun böyük əhəmiyyəti var. İran isə
bizim qonşumuzdur və biz orada sabitlik və
proqnozlaşdırıla bilinən vəziyyətin olmasını
istəyirik. Bu baxımdan Çinin rolu yalnız
yüksək qiymətləndirilməlidir.
    Şanxay Əməkdaşlıq Təşkilatına gəldikdə,
mən təşkilatın Özbəkistanda baş tutmuş Zirvə
toplantısında iştirak etmişəm. İlk dəfə idi ki,
mən təşkilatın toplantısına dəvət edilmişdim.
Bildiyiniz kimi, Azərbaycan təşkilatın üzvü
deyil, heç müşahidəçi belə deyil. Azərbaycanın
statusu dialoq üzrə tərəfdaşdır. Buna baxma-
yaraq, Azərbaycan dəvət edilmişdi və hesab
edirəm ki, bu, bizim üçün olduqca vacib idi.
Çünki Şanxay Əməkdaşlıq Təşkilatının bir
çox üzvü ilə bizim çox yaxşı münasibətlərimiz
var. Təşəkkür edirəm.
    Hafiz Paşayev: – Cənab Prezident, top-
lantımız artıq iki saatdır ki, davam edir.
    Prezident İlham Əliyev: – Sizin siya-
hınız var? Mən onu görməmişəm. Hər şey
əlinizdədir.
    Hafiz Paşayev: – Siyahı böyükdür və bəzi
yeni sual vermək istəyənlər də var.
    Prezident İlham Əliyev: – Yorulmamısı-
nızsa, zənnimcə, davam edə bilərik.
    Hafiz Paşayev: – İlayda Nichar, Böyük
Britaniyanın Xarici İnkişaf İnstitutu.
    Böyük Britaniyanın Xarici İnkişaf İnsti-
tutunun (ODI) qlobal risk üzrə eksperti İlayda
Nichar: – Cənab Prezident, bizə vaxt ayırdı-
ğınıza görə təşəkkür edirəm və burada olma-
ğımdan məmnunam. Biz bir çox məsələlərə
toxunduq və Orta Dəhlizi müzakirə etdik.
Dünən rəqəmsal inkişaf və nəqliyyat naziri
çıxışında Orta Dəhlizin yalnız problemlər ya-
rananda istifadə edilməsi ideyasının yanlış
olduğunu bildirdi. Sizin fikrinizcə, Orta Dəh-
lizin xarici tərəfdaşlar tərəfindən istifadəsi
və inkişafı baxımından nələr edilə bilər? İca-
zənizlə, daha bir qısa sualım var. Türk Döv-
lətləri Təşkilatı ilə bağlı sual verildi, ancaq
mən yenə soruşmaq istəyirəm. Müşahidəçi
ölkələri və Şimali Kipri nəzərə alaraq,
TDT-nin inkişafında Azərbaycan hansı rolu
oynaya bilər?
     Prezident İlham Əliyev: – Orta Dəhliz la-
yihəsi tərəfimizdən tam dəstəklənir və onun
nəhəng potensialı var. Burada anlamaq lazımdır
ki, biz yalnız yük daşımaları üçün tranzit marş-
rutu olmamalıyıq. Biz bu imkandan istifadə
edərək, marşrutboyu biznes fəaliyyətini sti-
mullaşdırmalıyıq. Orta Dəhlizin tərkib hissəsi
olan ölkələr yalnız tranzitdən gəlirin əldə olun-
ması ilə kifayətlənməməlidirlər. Bu fürsətdən
yerli istehsalın stimullaşdırılmasında istifadə
edilməlidir. Bizim Ələt Azad Ticarət Zonasının
gələcək fəaliyyəti ilə bağlı böyük gözləntilərimiz
var. Zonanın güclü qanunvericilik bazası var,

qaydalar, fikrimcə, investorlar üçün cəlbedi-
cidir. İlkin infrastruktur hazırda yaradılır. Biz
bundan istifadə edərək, yeni istehsal sahələri
və yeni biznes imkanları yaratmaq istəyirik.
Azərbaycanda yaxşılaşan biznes mühitinin
olması, vergi və gömrük sahələrində böyük
islahatların aparılması və ümumilikdə, bizim
bütün maliyyə sistemimizin şəffaflığı istiqa-
mətində həyata keçirilən islahatlar hesab
edirəm ki, böyük potensial yaradır. Bundan
əlavə, coğrafi yerləşməmiz. Dediyim kimi,
Azərbaycan təkcə Şərq-Qərb deyil, Şimal-
Cənub dəhlizlərinin kəsişməsində yerləşir.
Bütün nəqliyyat imkanlarımız var, infrastruktur
tam müasirləşdirilib. Yəni potensial böyükdür.
Yenə də deyirəm, bu imkanlara daha geniş
baxılmalıdır. Sadəcə, tranzit ölkəsi olmaq ki-
fayət deyil.
     Türk Dövlətləri Təşkilatına gəldikdə, Azər-
baycan təşkilatın bütün fəaliyyəti dövründə
fəal olub. Vaxtilə onun adı fərqli olsa da, biz
çox fəal olmuşuq. Bəzi vaxtlarda müəyyən öl-
kələrin fəallığı dəyişib, bəziləri daha fəal, di-
gərləri də fəal olub. Elə dövr olub ki, Zirvə
toplantıları müntəzəm keçirilməyib. Lakin
Azərbaycan hər zaman mühüm ölkə olaraq
qalıb. Təsadüfi deyil ki, təşkilatın yaradılması
haqqında bəyannamə 10 ildən artıq bundan
əvvəl Naxçıvanda qəbul edilib. Təşkilatın
adının dəyişdirilməsi onun, sadəcə, necə ad-
landırılması məsələsi deyil. Burada mahiyyətdən
söhbət gedir və biz görürük ki, təşkilata üzv
olan ölkələr səylərini səfərbər etməlidir. Biz
təşkilatı daha vacib beynəlxalq oyunçuya çevirə
bilsək, hər kəs bundan faydalanar. Bizim geniş
coğrafiyamız, bəzi ölkələrdə böyük təbii sər-
vətlər, o cümlədən enerji ehtiyatları, bəzi öl-
kələrin güclü hərbi imkanları var. Beləliklə,
biz bütün bu səyləri birləşdirsək, əlbəttə ki,
qlobal səviyyədə ciddi oyunçu görə bilərik.
Hesab edirəm ki, təşkilat qlobal güc mərkəz-
lərindən biri ola bilər və olmalıdır. Bir daha
deyirəm, əhali, coğrafiya, nəqliyyat marşrutları,
Avrasiya komponenti, enerji ehtiyatları var.
Türkiyə NATO-nun ikinci böyük ordusuna
malikdir. Azərbaycan öz hərbi imkanlarının
olduqca yüksək olduğunu nümayiş etdirib.
Bütün bu imkanları birləşdirsək, hər kəs bundan
yalnız faydalana bilər. Hesab edirəm ki, nə
qədər toplaşsaq, ünsiyyətdə olsaq, ölkələrimizdə
daha yaxşı anlayış olacaq ki, bu, məhz belə
olmalıdır. Bundan əlavə, mənim yanaşmam
belədir ki, hər kəs öz ailəsində, öz ölkəsində
yaşamalıdır. Düzdür, bu gün qlobal dünyada
yaşayırıq və insanlar fərqli ölkələrdə yaşaya
bilər. Bu, normaldır. Ancaq mənim şəxsi fik-
rimdir ki, insan Vətənində, ailəsində yaşasa,
daha yaxşı olar. Yəni bu təşkilat da bizim ailə-
mizdir. Bu, hamımızın təbii məkanıdır. Şimali
Kipr Türk Respublikasına gəldikdə, bilirsiniz
ki, onlar müşahidəçi oldular. Biz bunu əvvəldən
sona qədər dəstəkləyirdik və qardaşlarımızı
təbrik edirik. Yeri gəlmişkən, bizə müəyyən
yerlərdən, yəqin özünüz bilirsiniz haradan,
bununla bağlı mesajlar gəldi. Bizim cavabımız
isə o oldu ki, birincisi, onlar bizim qardaşları-
mızdır, ikincisi isə onlar artıq İslam Əməkdaşlıq
Təşkilatında müşahidə statusundadırlar ki, o
təşkilatın daha çox üzvü var. Beləliklə, hesab
edirəm ki, potensial var və mən beynəlxalq
arenada gələcək əlaqələndirilmiş fəaliyyətlə
bağlı daha çox anlaşmanın şahidiyəm.
    Hafiz Paşayev: – Söz Maykl Ritçiyə veri-
lir.
    Böyük Britaniyanın “Energy Intelligence”
nəşrinin redaktoru Maykl Ritçi: – Təşəkkür
edirəm, cənab Prezident. Siz Cənub Qaz Dəh-
lizi ilə bağlı məni maraqlandıran bəzi məsələlər
haqqında artıq danışdınız. Mənim fəaliyyət
sahəm enerjidir. Siz ehtiyatlar və kommersiya
faydası haqqında danışdınız. Mən icazənizlə,
daha konkret olmaq istəyirəm. Avropa İttifa-
qının Prezidenti Ursula Fon der Lyayen ilə
imzaladığınız Azərbaycan ilə Avropa İttifaqı
arasında enerji sahəsində Strateji Tərəfdaşlığa
dair Anlaşma Memorandumundan irəli gələrək
2027-ci il üçün Azərbaycan Avropa İttifaqını
nə qədər qazla təmin edə bilər? Bu, olduqca
sıx zaman kəsiyidir, burada hər hansı bir də-
yişiklik ola bilərmi? Nəzərə alsaq ki, Avropa
İttifaqı, tədricən, ənənəvi yanacaq növlərindən
istifadənin azaldılmasını hədəfləyir. Bu ba-
xımdan Avropa İttifaqı qarşınızda hansı əlavə
uzunmüddətli öhdəlik götürməlidir?
    Prezident İlham Əliyev: – Siz uzunmüd-
dətli öhdəlik kimi çox vacib məsələyə toxun-
dunuz. Rusiya-Ukrayna müharibəsi başla-
yandan biz bir çox ölkələrdən, 10-dan artıq
dövlətdən müraciət almışıq. Müraciətlər təc-
hizatın həcminin artırılması və ya təchizata
başlamaq imkanları axtarılmasından ibarətdir.
Əlbəttə, bunun üçün əlavə sərmayə lazımdır
və bir sıra texniki məsələlər öz həllini tap-

malıdır. Əlbəttə, biz həmin qaz qıtlığının
hansı həcmdə olacağını və gələcəkdə təbii
yanacaq növlərinə münasibətin necə olacağını
bilməliyik. Bildiyiniz kimi, Avropa İnvestisiya
Bankı artıq təbii yanacaqla bağlı layihələri
maliyyələşdirmir. Bunu şərh etmək istəmirəm.
Ancaq biz bunu nəzərə almalıyıq. Biz elə bir
vəziyyətə düşmək istəmirik ki, planlaşdırma-
dığımız halda milyardlarla dollar sərmayə
yatıraq və sonra bizə desinlər, bizim artıq
hidrogenimiz var, təşəkkür və əlvida.
     Bu səbəbdən, Avropa Komissiyası ilə enerji
dialoqumuzun elementlərindən biri də məhz
sizin çox doğru olaraq qeyd etdiyiniz məsələ
ilə bağlıdır. Bizim proqnozlaşdırılmaya ehti-
yacımız var. Biz yardım etməyə hazırıq, artıq
bunu edirik və əlavə sərmayə yatırırıq. Biz
Avropa ölkələrinə mümkün qədər çox qaz
nəql etmək üçün bir sıra digər diplomatik ad-
dımlar atırıq. Əlbəttə, biz istəyirik Avropa Ko-
missiyası bizim mövqeyimizi anlasın ki, gələcək
fəaliyyətimizi planlaşdıra bilək. Ümumilikdə,
bizim Avropa Komissiyası ilə bir çox sahələri
əhatə edən enerji dialoqumuz var – təkcə qaz
deyil, buraya bərpa olunan enerji və yaşıl hid-
rogen daxildir. Yəni portfel olduqca genişdir.
Konkret rəqəmlərə gəldikdə, Anlaşma Memo-
randumuna əsasən biz 2027-ci il üçün qaz təc-
hizatımızı iki dəfə artıracağıq. Bu, təqribən,
20 milyard kubmetrdir. Hesab edirəm ki, bu,
tamamilə realdır. Bu, real olmasa idi, biz onu
imzalamazdıq. Hər hansı bir forsmajor baş
verməsə, bu, tamamilə realdır. 2021-ci ildə
bizim Avropa bazarına təchizatımız, təqribən,
8 milyard kubmetr idi. Bu il isə bu rəqəm 12
milyard kubmetr olacaq. Yəni iki ildə 8-dən
12-yə qalxıb və belə iri addımlarla irəliləsək,
2027-ci ildə 20 milyarda çata bilərik.
    Mənbə barəsində sual verə bilərsiniz. Sizə
deyim ki, birincisi biz “Şahdəniz” yatağından
əlavə qaz gözləyirik. Təqribən, dörd ildən
sonra, bəlkə də, daha tez, biz “Şahdəniz” ya-
tağının yeni fazasından əlavə qaz hasil edəcəyik.
“Abşeron” yatağından bir neçə ildir ki, qaz
gözləyirik və ümid edirəm ki, bu il buna nail
olacağıq. İlk mərhələdə “Abşeron”dan 1,5
milyard kubmetr əldə edəcəyik, daha sonra
isə ikinci mərhələnin nədən ibarət olacağına
qərar verəcəyik – hansı bazara nəql edəcəyik,
yerli, yoxsa xarici? Sizi çox detallarla yormaq
istəmirəm. Əlbəttə, “Azəri-Çıraq-Günəşli” ya-
tağının böyük potensialı var və BP və SOCAR
artıq o layihədə fəal çalışır. Bu, nəhəng qaz-
kondensat yatağıdır və onun minimum ehtiyatı
300 milyard kubmetrdir. Əlbəttə, “Ümid” və”
Babək” yataqlarının böyük potensialı var.
Orada SOCAR özü fəaliyyət göstərir, ancaq
biz xarici tərəfdaşlarla işləməyə hazırıq. “Qa-
rabağ” neft yatağımız var və orada da potensial
var. Beləliklə, qazın mənbəyi bunlardır. Digər
tərəfdən, əlavə həcm üçün idarəçiliyin səmə-
rəliliyi, itkilərin azaldılması və qazpaylayıcı
şəbəkəmizin müasirləşdirilməsi həyata keçirilir
və əlbəttə ki, bərpa olunan enerji. Bu gün biz
ən azı 5 milyard kubmetri enerji istehsalında
istifadə edirik. Yəni kifayət qədər bərpa olunan
enerjimiz olsa, bu 5 milyard bazara çıxarıla
bilər.
    Lakin yenə də qayıdırıq bir məsələyə.
Qazın nəqli üçün imkanlar olmalıdır. TAP
genişləndirilməlidir. Onun səhmlərinin 20
faizi Azərbaycana məxsusdur, bir şirkətdən
başqa digərlərinin də payı 20 faizdir. Burada
TAP-ın genişləndirilməsinə dair birgə qərar
verilməlidir. TAP genişləndirilməsə, qaz ol-
mayacaq. Bu gün TAP maksimum həddə ça-
lışır. TANAP-ı genişləndirmək daha asandır,
çünki o layihədə Azərbaycan, Türkiyə və BP
var. TAP-da isə daha çətindir. Trans-Balkan
boru kəmərinə çıxışımız olmalıdır ki, bizim
qazı gözləyən ölkələri təchiz edə bilək. Av-
ropada interkonnektorlar vaxtında tikilsə, biz
bu ilin sonunda Macarıstanı və Serbiyanı
qazla təmin edə bilərik.
    Bu il artıq Rumıniyaya qazın nəqli başlayıb.
Yunanıstan, İtaliya və Bolqarıstana qaz nəql
edilir, Albaniyada qazpaylayıcı şəbəkənin ya-
radılması layihəsinə sərmayə qoyuluşuna dair
danışıqlar aparılır. Çünki Albaniya tranzit
ölkəsi olmasına baxmayaraq, qazpaylayıcı
şəbəkəyə malik deyil. Biz həmin şəbəkənin
yaradılmasına böyük sərmayə yatırmağı plan-
laşdırırıq. Mən bir neçə gün əvvəl Sofiyada
idim və “Həmrəylik Halqası” layihəsinin baş-
lanılması tədbirində iştirak etdim. Artıq Slo-
vakiya da bu prosesə qoşulur. Hazırda biz
6 ölkəyə qaz ixrac ediriksə, işlər qrafik üzrə
getsə və fors-major halları olmasa, ölkələrin
sayı bir ilə 10 ola bilər. Məhz bu səbəbdən
komissar Simson deyir ki, Azərbaycan pan-
Avropa təchizatçısı olacaq. Bu, hələ yekun
deyil. Bazar olarsa və interkonnektorlar tiki-
lərsə, bizə hələ də müraciət edən ölkələr var.

Balkanlarda və Avropanın digər regionlarından
adını çəkmədiyim ölkələr var ki, onlar da
Azərbaycan qazını ala bilərlər. Beləliklə,
geniş mənzərə aydındır, lakin bütün bu layi-
hələr üçün əlaqələndirmə lazımdır. Biz vaxtında
yaşıl enerji layihəsini icra etməsək, bu, digər
layihələrin gecikməsinə səbəb olacaq.
    ABŞ-ın “ALG Transportation” şirkətinin
rəhbəri Fərhad Azima: – Təşəkkür edirəm,
cənab Prezident. Burada olmağın mənim üçün
xüsusi əhəmiyyəti var. Bu məkanla bağlı mər-
hum Prezidentin arzusu Sizin tərəfinizdən re-
allaşdırıldı. Burada olmaq mənim üçün şərəfdir.
Özbəkistan, Türkmənistan və Qazaxıstan qa-
zının asanlıqla Xəzər dənizinin dibi ilə boru
kəməri vasitəsilə Bakıya, oradan isə Avropaya
nəqli üçün bütün imkanlar var. Bu layihənin
qarşısında duran maneələr hansılardır?
     Prezident İlham Əliyev: – Bunu demək
çətindir, çünki, adətən, qaz infrastrukturunun
inşası layihələrinin təşəbbüskarı və onları ma-
liyyələşdirənlər həmin enerji resurslarının sahibi
olan ölkələrdir. Nümunə olaraq bizi göstərmək
olar. Biz resursların sahibiyik, biz Cənub Qaz
Dəhlizi layihəsinin təşəbbüskarı olmuşuq və
onu tərəfdaşlarımızla birgə inşa etmişik və bu
işdə beynəlxalq maliyyə qurumları bizə kömək
ediblər. Bu, Bakıdan İtaliyaya qədər uzanan
3500 kilometrlik boru kəməridir və onun bir
hissəsi dənizin dibi ilə keçir. Bu, milyardlarla
dollarlıq mühüm sərmayədir və biz hələ mənfəət
əldə etməmişik. Yəni bu, uzunmüddətli sər-
mayədir və bu, strateji qərar idi. Bu olmasa
idi, indi haqqında danışdıqlarımızın heç biri
mümkün olmazdı. Yeri gəlmişkən, tarixi yaddaş
üçün qeyd edim ki, Azərbaycan Cənub Qaz
Dəhlizinin təşəbbüskarı olub. Buna qədər müx-
təlif layihələrlə bağlı fərqli mülahizələr və
müzakirələr olub. Mən şəxsən NABUCCO ilə
bağlı 10-a yaxın beynəlxalq tədbir və konfransda
iştirak etmişəm. Bəlkə, bu da 907-ci düzəliş
kimi hamının yadından çıxıb. Bu layihə baş
tutmadı. Niyə? Çünki sual verilirdi ki, bunu
kim maliyyələşdirəcək. Bu sual yaranan kimi
hamı geri çəkilirdi. Beləliklə, biz Cənub Qaz
Dəhlizinin təşəbbüskarı olduq, onu vaxtında
inşa etdik və indi də onun bəhrəsini görürük.
     Mərkəzi Asiya qazına gəldikdə, bu qərar
təbii ehtiyatların sahibləri tərəfindən verilməlidir.
Sahiblər haraya, hansı istiqamətdə ixrac etmək
istəyirlər – Şərq, yaxud Qərb. Onlar Qərb və
ya hər iki istiqaməti seçəcəklərsə, Azərbaycan
olaraq biz buna vasitəçi olmaq üçün əlimizdən
gələni edəcəyik. Biz texniki yardım göstərə
bilərik. Xəzər dənizində yalnız bizdə olan boru
inşa edən barjlarımızı təklif edə bilərik. Biz
Səngəçal terminalına və boru kəmərləri siste-
mimizə çıxış təmin edə bilərik. Lakin bu qərar
onlar tərəfindən verilməlidir və belə bir qərar
olarsa, layihə ilə bağlı maliyyə paketi də onlar
tərəfindən təşkil edilməlidir. Yəni konsorsium
yaradılmalı, korporativ sərmayə, kreditlər
kimlər tərəfindən veriləcək – bütün bunlar la-
yihənin mühüm parçasıdır. Yəni bu, bir növ
tətikdir və o sıxılmasa, iş getməyəcək. Deyək
ki, bütün sadaladıqlarım həll edildi və qaz
Azərbaycanın sahillərinə çatdırıldı. Sonra o
necə ixrac olunacaq, həcmlər nə qədər olacaq,
sahiblər və istehlakçılar arasında kommersiya
şərtləri nədən ibarət olacaq? Biz, sadəcə, tranzit
ölkəsi ola bilərik və biz, əlbəttə ki, olduqca
ədalətli tranzit ölkəsi olacağıq. Yeri gəlmişkən,
neft və qaz satışından əldə etdiyimiz gəlirin
fonunda tranzitdə əldə edə biləcəyimiz vəsait
o qədər də böyük deyil. Yəni bunun mühüm
iqtisadi əhəmiyyəti yoxdur. Bu, sadəcə, enerji
təhlükəsizliyinə töhfədir, Şərq və Qərbdə olan
dostlarımız üçün vasitəçi olmaqdır. Bir sözlə,
biz bu layihənin təşəbbüskarı və onu maliyyə-
ləşdirən ola bilmərik. Beləliklə, bu layihənin
nədən baş tutmaması sualı mənə deyil. Bəlkə,
sizin qonşunuz cavab verə bilər.
    Özbəkistan Ali Məclisinin Senatı sədrinin
birinci müavini, Dünya İqtisadiyyatı və Dip-
lomatiya Universitetinin rektoru Sodiq Şa-
foyev: – Möhtərəm cənab Prezident, Türk
dünyasının mədəniyyət paytaxtı seçilən Şuşada
Sizə minnətdarlığımı özbək dilində bildirmək
istəyirəm. Biz bu gün böyük ilham aldıq.
Dünən məndən soruşulanda ki, Sizə sual ve-
rəcəyəmmi, dedim mən dinləyəcəyəm. Mən
bu toplantıya görə Sizə böyük təşəkkürümü
bildirirəm. Biz Sizin baxışınızı, ilhamlandır-
mağınızı və dərin təhlilinizi yüksək qiymət-
ləndiririk. Əminəm ki, hər birimiz üçün Sizin
qiymətləndirməniz, proqnozlarınız və təhlilinizi
dinləmək olduqca maarifləndirici oldu. İki
gün öncə Daşkənddə bizim üçün də dahi
dövlət xadimi olan Heydər Əliyevin yüzillik
yubileyinə həsr edilmiş konfrans keçirdik.
Şadam ki, referendumu müşahidə etmək üçün
ölkəmizdə səfərdə olan Azərbaycanın Milli
Məclisinin nümayəndə heyəti də həmin təd-

birdə iştirak etdi. Mayın 10-na qədər Özbə-
kistanda Heydər Əliyevin irsinə həsr edilmiş
silsilə tədbirlərin başlanğıcı olan bu konfran-
sımızdan hasil olan əsas qənaətimiz ondan
ibarət oldu ki, o, böyük nüfuza və zəngin
təcrübəyə malik insan olub. O, bu gün hamı-
mıza lazım olana – liderliyə sahib olub. Bu
gün burada – Şuşada onun arzularının ger-
çəkləşdirildiyini görürük. Biz onun irsini
gözəl və möhtəşəm Bakıda, Azərbaycanın
qüdrətli Ordusunun gücündə və ruhunda, Şu-
şanın dirçəlməsində görürük. Bizə bunu gör-
mək üçün fürsət yaratdığınıza görə təşəkkür
edirəm. Heydər Əliyevin böyük mirası əbədi
olsun, onun ideyaları Azərbaycana yeni-yeni
zəfərlər gətirsin. Sizə bir daha minnətdarlığımı
bildirirəm, cənab Prezident.
    Prezident İlham Əliyev: – Yəqin başa
düşdünüz ki, bizim tərcüməçiyə ehtiyacımız
yoxdur. Bizim dillərimiz və xalqlarımız o
qədər yaxındır ki, biz bir-birimizi təkcə
anlamır, həm də bir-birimizin nəbzini hiss
edirik. Sözlərinizə görə çox təşəkkür edirəm.
Bütün Özbəkistandakı qardaşlarımıza Heydər
Əliyevin xatirəsinə ehtirama görə minnətdarıq.
Mənim Daşkəndə rəsmi səfərim zamanı qar-
daşım Prezident Mirziyoyev ilə birgə biz
Heydər Əliyevin onun adını daşıyan parkda
ucaldılmış abidəsinin açılışını etdik. Bu, bizim
dostluğumuzun və qardaşlığımızın bayramı
idi. Biz buna görə minnətdarıq.
     Bu fürsətdən istifadə edərək Özbəkistan
xalqını mühüm siyasi hadisə olan uğurlu refe-
rendumla bağlı təbrik etmək istəyirəm ki, bunun
nəticəsində siyasi sistemin daha da inkişafı,
iqtisadi və sosial tərəqqi üçün imkanlar yara-
nacaq. Bilirsiniz ki, mən və Prezident Mirziyoyev
yaxın dostuq və nazirlərə demişik ki, biz təli-
matlarımızın icrasına şəxsən nəzarət edəcəyik
və bu, artıq baş verir. Vaxtınızı çox almaq istə-
mirəm, ancaq əməkdaşlığımızın mahiyyəti və
ruhu unikaldır. Təqribən, eyni dildə danışan və
eyni dəyərləri paylaşan iki qardaş xalq arasında
bu, məhz belə də olmalıdır. Təşəkkür edirəm
və Qarabağa xoş gəlmisiniz deyirəm.
    Hafiz Paşayev: – Cənab Prezident, Siz
vaxtınız baxımından çox səxavətlisiniz. Mən
sualları bitirərək burada iştirak edən bir nəfəri
qeyd etmək istəyirəm. Dünən o, özünün
baxışı, Qarabağa dair hissləri və Heydər
Əliyevlə görüşlərinə həsr olunmuş qısa film
təqdim etdi. Həmin şəxs Tomas Qoltsdur və
o bizimlədir. Səhhəti ilə bağlı bizim konfransa
daha böyük töhfə verə bilməsə də, onun
etdiyi çox dəyərli idi və biz ona Şuşaya, Qa-
rabağa səfərə gəldiyinə görə təşəkkür edirik.
Çünki mən xatırlamıram ki, hər hansı bir
jurnalist və ümumiyyətlə, amerikalı Qarabağı
Amerika ictimaiyyətinə bu dərəcədə düzgün
tanıtsın və reallığı çatdırsın. Biz çox min-
nətdarıq. Dediyim kimi, dünən filmin təqdi-
matı oldu. Bildiyiniz kimi, Heydər Əliyevin
Naxçıvanda yaşadığı vaxtda Tomas oraya
ilk səfər edənlərdən olub. Həmin filmdə arxa
planda onun özü də var idi. Beləliklə, Tomas,
bir daha sağ olun və məmnuniyyətlə sizinlə
şəkil çəkdirərdik.
    Prezident İlham Əliyev: – Bəli, böyük
məmnuniyyətlə. Mən cənab Qoltsu tanıyıram,
biz bir neçə dəfə tədbirlərdə görüşmüşük.
Mən onun ədalətin bərpa olması məsələsinə
nə qədər sadiq olduğunu bilirəm və ədalətin
bərpasının bir elementi də onun Şuşada ol-
masıdır. Bu, ədalətin təntənəsidir. Sizə bütün
gördüyünüz işlərə görə və bu gün bizimlə ol-
duğunuza görə çox təşəkkür edirəm.
    Hər kəsə təşəkkür edirəm. Şəklə gəldikdə
isə biz bir ailə fotosu və fərdi fotolar çəkdirə
bilərik. Gəlin, bunu açıq havada edək və
yaxşı yer seçək.

***
    Sonda xatirə şəkli çəkdirildi.

***
    Avrasiyanın üzləşdiyi risk və təhdidlər,
yeni çağırışlarla bağlı beyin mərkəzlərinin
iştirakı ilə ölkəmizdə müzakirələrin aparıl-
ması artıq ənənə halı alıb. Budəfəki kon-
fransın Şuşada keçirilməsi isə erməni van-
dalizminin izlərinin və Azərbaycanın işğaldan
azad olunmuş ərazilərdə həyata keçirdiyi
bərpa və yenidənqurma işlərinin beynəlxalq
ictimaiyyətin diqqətinə çatdırılması baxı-
mından əhəmiyyətli idi. Bu konfrans, eyni
zamanda postmünaqişə dövründə Cənubi
Qafqaz ölkələri arasında əlaqələrin inkişafı,
kommunikasiyaların açılması imkanları ilə
bağlı müzakirələrin aparılması, bölgənin tə-
rəqqisinin, təhlükəsizliyinin və rifahının tə-
məli kimi Azərbaycanın Ermənistanla mü-
nasibətlərin normallaşdırılması üçün for-
malaşdırdığı sülh gündəliyinin nəzərdən ke-
çirilməsi baxımından əhəmiyyətli platforma
olaraq qiymətləndirilə bilər.



7

    Mayın 4-də Laçın rayonunun Güləbird kəndinin təməli qoyulub.
    Azərbaycan Respublikasının Prezidenti İlham Əliyev təməlqoyma mərasimində iştirak
edib.
    Qaçqınların və Məcburi Köçkünlərin İşləri üzrə Dövlət Komitəsinin sədri Rövşən Rzayev
Azərbaycan Prezidentinə kənddə görüləcək işlər barədə məlumat verdi.
    Bildirildi ki, Güləbird kəndində, ümumilikdə, 581 ailənin məskunlaşması planlaşdırılıb.
Layihələndirilən ərazinin ümumi sahəsi 172 hektardır. Birinci mərhələdə kəndə 150 ailənin
köçürülməsi üçün fərdi evlərin inşası planlaşdırılır. Kənddə tikiləcək evlər ikiotaqlı, üçotaqlı,
dördotaqlı və beşotaqlı olacaq. İkiotaqlı evlərin sahəsi 70, üçotaqlılar 88, dördotaqlılar 103,
ikimərtəbəli olacaq beşotaqlıların sahəsi isə 120 kvadratmetr təşkil edəcək. Burada, həmçinin
432 şagird yerlik məktəb, 80 yerlik uşaq bağçası tikiləcək.
    Qeyd olundu ki, Güləbird kəndində əhalinin məşğulluğunun təmin edilməsi üçün hər cür
şərait yaradılacaq. Kənddə klub icma, ailə sağlamlıq və idman sağlamlıq mərkəzləri və
digər zəruri infrastruktur obyektləri inşa olunacaq. Burada istirahət parkı salınacaq, idman
və uşaq meydançaları yaradılacaq, ərazidə geniş abadlıq və yaşıllaşdırma işləri görüləcək.
Dövlətimizin başçısının tapşırıqlarına uyğun olaraq bütün işlər ən yüksək səviyyədə yerinə
yetiriləcək.
    Prezident İlham Əliyev Güləbird kəndinin təməlini qoydu.

    Azərbaycan Respublikasının Prezidenti
İlham Əliyev mayın 4-də Qubadlı şəhərində
ilk yaşayış məhəlləsinin təməlinin qoyulması
mərasimində iştirak edib.
    Şərqi Zəngəzur iqtisadi rayonuna daxil
olan Cəbrayıl, Qubadlı və Zəngilan rayonla-
rında Azərbaycan Respublikası Prezidentinin
xüsusi nümayəndəsi Vahid Hacıyev dövləti-
mizin başçısına yaşayış məhəlləsi barədə
məlumat verdi.
    Bildirildi ki, ümumi sahəsi 2,6 hektara
yaxın olan yaşayış məhəlləsinin yerləşdiyi
ərazi çay və dağ mənzərəsi ilə əhatə olunub.
Məhəllə şəhərin təsdiq edilmiş ümumi Baş
planına uyğun salınacaq. Bu məhəllədə bi-
naların üçmərtəbəli və dördmərtəbəli olması
planlaşdırılır. Ümumilikdə, məhəllədə 156
mənzilin tikintisi nəzərdə tutulur. Mənzillərdən

48-nin ikiotaqlı, 68-nin üçotaqlı, 20-nin dörd -
otaqlı və 20-nin isə beşotaqlı olması plan-
laşdırılır. Binaların inşasında müasir memarlıq
yanaşmalarından və milli naxış elementlə-
rindən istifadə olunacaq.
    Məhəllədə idman meydançalarının, istirahət
guşələrinin, velosiped dayanacaqlarının və
digər zəruri infrastruktur obyektlərinin ya-
radılması, geniş yaşıllıq zolaqlarının salınması
nəzərdə tutulur. Bütün binalar daimi su, elek-
trik və yüksəksürətli internet ilə təmin edilə-
cək. İstilik və isti su təchizatı mərkəzi qa-
zanxana sistemi ilə həyata keçiriləcək. Bi-
naların inşasında istilik tutumlu təbii inşaat
materiallarından istifadə olunacaq.
    Dövlətimizin başçısı Qubadlı şəhərində
ilk yaşayış məhəlləsinin təməlini qoydu.
    Mayın 4-də Azərbaycan Respublikasının
Prezidenti İlham Əliyev Qubadlı şəhərində
tikiləcək inzibati binanın təməlinin qoyulması
mərasimində iştirak edib.
    Dövlətimizin başçısına layihə barədə mə-
lumat verildi.
    Bildirildi ki, inzibati bina şəhərin giriş
hissəsində, Baş plana əsasən işgüzar zona
kimi müəyyən olunmuş bir hektar ərazidə ti-
kiləcək. Binanın konsepsiyasının hazırlanması
zamanı milli memarlıq elementləri, yaşıl
fasad və dam həlləri, həmçinin günəş panel-
lərinin inteqrasiyası nəzərə alınıb. Üçmərtəbəli
binada avtomobillər üçün yeraltı parklanma
nəzərdə tutulub. Binanın daxili planlaşdırılması
müxtəlif mərtəbələrin vizual şəkildə əlaqə-
lənməsini təmin edir. Bu yanaşma dinamik
və müasir tələblərə cavab verən işgüzar
mühitin formalaşmasına şərait yaradacaq.
    Binanın birinci mərtəbəsi müxtəliftipli
iclas və təlim otaqları, həmçinin çoxfunksiyalı
xidmət sahələri üçün nəzərdə tutulub. Burada,
həmçinin bir sıra dövlət və hökumət qurum-
larının yerli idarə, şöbə və bölmələri fəaliyyət
göstərəcək. İkinci və üçüncü mərtəbələrdə

isə müxtəlif kateqoriyalara uyğun iş sahələ-
rinin yaradılması planlaşdırılıb.
    İnzibati binanın inşasında metal konstruk-
siyalardan istifadə olunacaq. Fasad həlli və
yastı dam günəş panellərinin quraşdırılması,
həmçinin yaşıl elementlərin orqanik şəkildə
inteqrasiya olunmasına imkan verəcək.
    Prezident İlham Əliyev inzibati binanın
təməlini qoydu.
    Azərbaycan Respublikasının Prezidenti
İlham Əliyev mayın 4-də Qubadlı şəhərində
600 şagird yerlik tam orta məktəb binasının
təməlinin qoyulması mərasimində iştirak
edib.
    Dövlətimizin başçısına məktəb binası ilə
bağlı məlumat verildi.
    Bildirildi ki, məktəb Qubadlı şəhəri, Don-
darlı kəndi və ona bitişik açıq ərazidə inşa

olunacaq. Təhsil ocağı və ona məxsus açıq
ərazilər yaşayış sahələri ilə əhatə olunacaq.
Məktəbin həyətyanı ərazisindəki idman qur-
ğularından və oyun meydançalarından ax-
şamlar və həftə sonları ictimaiyyət nüma-
yəndələri də istifadə edə biləcəklər.
    Qeyd edildi ki, məktəb binası modul tipli
sinif otaqlarından istifadə olunmaqla layi-
hələndirilib. Təbii işıqla işıqlandırılmış daxili
məkanlar məktəbin enerji tələbatını minimuma
endirəcək. Binanın strukturu uyğunlaşan sis-
temdir və şəhərin böyüməsi ilə bağlı şagird
sayı artdıqca genişləndirilə bilər.
    Dövlətimizin başçısı məktəb binasının tə-
məlini qoydu.
    Azərbaycan Respublikasının Prezidenti
İlham Əliyev mayın 4-də Qubadlı şəhərində
91 çarpayılıq Mərkəzi Xəstəxana binasının
təməlinin qoyulması mərasimində iştirak edib.
    Dövlətimizin başçısına xəstəxana binasının
layihəsi barədə məlumat verildi.
    Bildirildi ki, 4,5 hektardan çox ərazidə
inşa olunacaq bu tibb müəssisəsi inzibati bi-
nadan, stasionar və ambulator xidmət hissə-
lərindən ibarət olacaq. Stasionar xidmət his-
səsində qəbul, terapiya, cərrahiyyə, pediatriya,
doğum, ginekologiya, yoluxucu xəstəliklər,
anesteziologiya-reanimasiya, hemodializ şö-
bələri fəaliyyət göstərəcək. Xəstəxananın
ambulator xidmət hissəsi isə konsultativ po-
liklinika, uşaq poliklinikası, şüa-diaqnostika,
funksional diaqnostika, fizioterapiya və tibbi
bərpa şöbələrindən, klinik diaqnostika labo-
ratoriyasından ibarət olacaq.
     Müalicə ocağı ən müasir tələblərə cavab
verən tibbi avadanlıq, o cümlədən kompüter
tomoqrafiya, maqnit-rezonans tomoqrafiya, an-
gioqrafiya və digər cihazlarla təchiz ediləcək.
    Prezident İlham Əliyev xəstəxana binasının
təməlini qoydu.
    Mayın 4-də Qubadlı rayonunun Xanlıq
kəndinin təməli qoyulub.

    Azərbaycan Respublikasının Prezidenti
İlham Əliyev təməlqoyma mərasimində iştirak
edib.
    Dövlətimizin başçısına kənddə görüləcək
işlər barədə məlumat verildi.
    Bildirildi ki, kənd Qubadlı rayonunun
mərkəzindən 16 kilometr məsafədə, Həkəri
çayının sahilində yerləşir. Yaşayış məntəqə-
sinin layihələndirilən ərazisi elə Xanlıq kən-
dinin köhnə ərazisini əhatə edir və ümumi
sahəsi 273 hektardan çoxdur.
    Qeyd edildi ki, birinci mərhələdə kəndə
1357 nəfərin köçürülməsi üçün 356 fərdi
evin tikintisi nəzərdə tutulur. İnşa ediləcək
evlər ikiotaqlı, üçotaqlı, dördotaqlı və beşotaqlı

olacaq. Perspektivdə Xanlıq kəndində 4 min-
dən çox sakinin (1024 ailə) məskunlaşdırılması
planlaşdırılıb.
    Kənddə əhalinin məşğulluğunun təmin
edilməsi üçün hər cür şərait yaradılacaq.
Həmçinin inzibati bina, məktəb, uşaq bağçası,
ailə sağlamlıq, klub icma və idman sağlamlıq
mərkəzləri fəaliyyət göstərəcək.
    Prezident İlham Əliyev Xanlıq kəndinin
təməlini qoydu.
    Mayın 4-də Azərbaycan Respublikasının
Prezidenti İlham Əliyev Qubadlı rayonunun
Mahruzlu kəndinin təməlinin qoyulması mə-
rasimində iştirak edib.
    Dövlətimizin başçısına kəndin layihəsi
barədə məlumat verildi.
    Qeyd olundu ki, kənd Qubadlı rayonunun
mərkəzindən 19 kilometr məsafədə yerləşir.
Kəndin layihələndirilən ümumi ərazisi 197
hektar təşkil edir. Gələcəkdə bu kənddə
2700-dən çox sakinin, başqa sözlə, 690
ailənin yaşaması planlaşdırılıb. Mahruzlu
kənd inzibati ərazi dairəsində yerləşən Ala-
qurşaq və Muğanlı kəndləri də bu yaşayış
məntəqəsinə daxil olmaqla layihələndirilib.
Birinci fazada kənddə 145 evin tikilməsi və
649 nəfərin məskunlaşdırılması planlaşdırılır.
Kənddə məktəb binası, uşaq bağçası, inzibati

bina, klub icma mərkəzi, çoxfunksiyalı bina,
bazar kompleksi, idman sağlamlıq mərkəzi,
sənətkarlıq emalatxanası, tibb məntəqəsi,
mərasim zalı, çayxana da yaradılacaq.
    Diqqətə çatdırıldı ki, kənddə əhalinin
məşğulluğu üçün hər cür şərait təmin edilə-
cək.
    Sonra kəndin inkişaf planı barədə videoçarx
nümayiş olundu.
    Prezident İlham Əliyev Mahruzlu kəndinin
təməlini qoydu.
    Mayın 4-də Azərbaycan Respublikasının
Prezidenti İlham Əliyev Qubadlı rayonunun
Zilanlı kəndinin təməlinin qoyulması məra-
simində iştirak edib.

    Dövlətimizin başçısına kənddə görüləcək
işlərlə bağlı məlumat verildi.
    Diqqətə çatdırıldı ki, kənd Qubadlı rayo-
nunun mərkəzindən 20 kilometr məsafədə,
Həkəri və Bərgüşad çaylarının qovuşduğu
ərazidə yerləşir. Zilanlı Zəngilan rayonunun
Ağalı kəndi ilə qonşudur. Kəndin layihələn-
dirilən ümumi ərazisi 180 hektardır. Birinci
mərhələdə burada 159 evin tikintisi və 772
nəfərin məskunlaşdırılması nəzərdə tutulub.
Tikiləcək evlər ikiotaqlı, üçotaqlı, dördotaqlı
və beşotaqlı olacaq. Gələcəkdə bu kənddə
2520 nəfərin (630 ailə) yaşaması planlaşdı-
rılıb. Zilanlı kənd inzibati ərazi dairəsində
yerləşən Kürd Mahmudlu və Seləli kəndləri
də bu yaşayış məntəqəsinə daxil olmaqla
layihələndirilib.
    Kənddə məktəb binası, uşaq bağçası, ailə
sağlamlıq mərkəzi, inzibati bina, klub icma
və idman mərkəzləri yaradılacaq. Ümumiy-
yətlə, bu yaşayış məntəqəsində əhalinin məş-
ğulluğunun təmin edilməsi də diqqət mər-
kəzində olacaq.
    Dövlətimizin başçısı kəndin inkişaf planı
barədə videoçarxa baxdı.
    Sonra Prezident İlham Əliyev Zilanlı kən-
dinin təməlini qoydu.

Qarabağın və Şərqi Zəngəzurun bərpası və yenidən qurulması Azərbaycanın mühüm sosial-iqtisadi uğurudur
Azərbaycan Respublikasının Prezidenti İlham Əliyev Laçın və Qubadlı rayonlarına səfər edib

Ardı 8-ci səhifədə

    Mayın 4-də Azərbaycan Respublikasının
Prezidenti İlham Əliyev Zəngilan Konqres
Mərkəzinin tikintisi ilə tanış olub.
    Şərqi Zəngəzur iqtisadi rayonuna daxil
olan Cəbrayıl, Qubadlı və Zəngilan rayonla-
rında Azərbaycan Respublikası Prezidentinin
xüsusi nümayəndəsi Vahid Hacıyev dövləti-
mizin başçısına görülən işlər barədə məlumat
verdi.
    Bildirildi ki, Konqres Mərkəzinin layihə-
ləndirilən ərazisi 2,2 hektardır. Burada Mər-
kəzin binası ilə yanaşı, restoran, pavilyon da
inşa olunur. Konqres Mərkəzi 605 yerlikdir.
Buradakı restoranın isə 240 yerlik olması
nəzərdə tutulub.
    Bu ərazidə müvafiq yaşıllıq zonaları salı-
nacaq, avtomobillər üçün yerüstü parklanma

sahəsi yaradılacaq.
    Ekoloji memarlıq konsepsiyasına əsasən
Mərkəzin damı yaşıllıq zolağı və günəş pa-
nelləri ilə əhatə olunacaq. Konqres Mərkəzində
beynəlxalq və ölkə səviyyəli müxtəlif tədbirlər
keçiriləcək.
    Mayın 4-də Azərbaycan Respublikasının
Prezidenti İlham Əliyev Zəngilan şəhərində
inzibati binanın təməlinin qoyulması məra-
simində iştirak edib.
    Dövlətimizin başçısına layihə barədə mə-
lumat verildi.
    Bildirildi ki, inzibati bina Zəngilan şəhə-
rinin mərkəzində, əsas küçələrin kəsişməsində
yerləşir. Bu ərazi əsas ictimai obyektlərə,
təhsil müəssisələrinə, peşə məktəbinə, me-
morial parka və məscidə yaxındır.
    Qeyd olundu ki, üçmərtəbəli bina quru-
luşuna görə şəhərin müxtəlif yerlərindən
görünə biləcək. İnzibati binanın daxili
atrium quruluşda layihələndirilib. Binanın
ardıcıl quruluşu isə iki hissəni birləşdirir.
İnzibati binanın külək turbinləri şəklində
olan fasad strukturu damın kənarı boyunca
düzülüb. Dam örtüyü günəş panelləri ilə
əhatə olunur. Damın quruluşu binanın da-
xilinin təbii işıqlanmasına imkan verir və
böyük tədbirlərin keçirilməsi üçün əlavə
yer imkanı yaradır.
    Bir sıra dövlət və hökumət qurumlarının
yerli idarə, şöbə və bölmələrinin fəaliyyət
göstərəcəyi binada müxtəlif tipli iclas və
təlim otaqları, həmçinin çoxfunksiyalı xidmət
sahələri yaradılacaq. İnzibati binanın ətrafında
müxtəlif istirahət məkanları və iaşə obyektləri
fəaliyyət göstərəcək.
    Layihə ilə tanışlıqdan sonra Prezident
İlham Əliyev inzibati binanın təməlini
qoydu.
    Azərbaycan Respublikasının Prezidenti
İlham Əliyev mayın 4-də “Azərenerji”

ASC-nin Zəngilan rayonunda “Sarıqışlaq”
Su Elektrik Stansiyasında tikinti işlərinin
gedişi ilə tanış olub.
    “Azərenerji” Açıq Səhmdar Cəmiyyətinin
prezidenti Baba Rzayev dövlətimizin başçısına
stansiyada görülən işlər barədə məlumat ver-
di.
    Bildirildi ki, Araz çayının sol qolu olan
Oxçuçayın üzərində yerləşən stansiyanın qo-
yuluş gücü 10,5 meqavatdır. Su Elektrik
Stansiyasında orta illik elektrik enerjisi is-
tehsalı 26,7 milyon kilovat-saat nəzərdə tu-
tulur.
    Qeyd olundu ki, yeni stansiya binasının
tikintisi, perimetr boyu hasarlama işləri ye-
kunlaşıb. Maşın zalı, aqreqatlar, generatorlar,
idarəetmə panelləri, rele mühafizəsi, avto-

matika və idarəetmə panellərində məsafədən
idarəetmə kompüterlərinin quraşdırılması
üzrə işlər icra edilir. Həmçinin “Şayıflı”
Kiçik Su Elektrik Stansiyasından çıxan suyun
“Sarıqışlaq” SES-ə ötürülməsi məqsədilə nə-
zərdə tutulmuş derivasiya borusunun çəkilməsi
üzrə işlər davam edir. Derivasiya tipli su
elektrik stansiyasının suqəbuledicisi ilə stan-
siyaarası məsafə 5239 metrdir. “Sarıqışlaq”
SES-in turbinlərindən keçən suyun heç bir
itki olmadan “Zəngilan” KSES-ə ötürülməsi
istiqamətində işlər davam etdirilir.
    Bu stansiyada 110 kilovoltluq açıq pay-
layıcı qurğunun tikintisi, istehsal olunacaq
elektrik enerjisinin enerjisistemə inteqrasiyası
və stansiyada avtomatik idarəetmə sisteminin
qurulması da nəzərdə tutulub. Yaşıl enerji
zonası konsepsiyasına uyğun olaraq ekoloji
cəhətdən təmiz enerji istehsal edəcək “Sarı-
qışlaq” SES-də il ərzində 33,2 milyon kilo-
vat-saat elektrik enerjisi istehsal olunacaq.
    Dövlətimizin başçısına Zəngilan, Laçın
və Kəlbəcər rayonlarında tikilən Su Elektrik
stansiyaları barədə də məlumat verildi.
    Bildirildi ki, hazırda “Azərenerji” tərə-
findən Zəngilan və Laçın rayonlarında
7 yerdə ümumi gücü 70,5 meqavat olan Su
Elektrik stansiyalarının tikintisi aparılır. Ox-
çuçayın üzərində yerləşən və Zəngilan rayo-
nunun ərazisində yaradılan “Şayıflı”, “Sarı-
qışlaq”, “Zəngilan” və “Cahangirbəyli” Su
Elektrik stansiyaları yeni tikilir və həmin
stansiyaların hər birinin gücü 10,5 meqavat
olmaqla, ümumilikdə, 42 meqavat təşkil edə-
cək. Laçın rayonundakı 14,25 meqavat gü-
cündə “Ağbulaq”, 8,25 meqavat gücündə
“Mişni” və 6 meqavat gücündə “Alxaslı”
stansiyaları isə yenidən qurulur.
    Yaşıl enerji zonası konsepsiyasına uyğun
olaraq ekoloji cəhətdən təmiz enerji istehsal
edəcək bu stansiyaların hər biri rəqəmsal

qaydada açılıb-qoşulma, intellektual idarə-
etmə, operativ monitorinq və təhlil aparılması
mümkün olmaqla yanaşı, stansiyalara Bakıdan
və digər yerlərdən nəzarət etmək əlçatan
olacaq. Su Elektrik stansiyalarında il ərzində,
ümumilikdə, 230 milyon kilovat-saat ekoloji
cəhətdən təmiz yaşıl hidroenerjinin istehsalı
nəzərdə tutulub.
    Həmçinin diqqətə çatdırıldı ki, hazırda
Laçın və Kəlbəcər rayonlarında daha 9 yerdə
ümumi gücü 76,8 meqavat olan Su Elektrik
stansiyalarının tikintisinə başlanılır. Laçın
rayonu ərazisində “Mirik”, “Qaraqışlaq”,
“Ağbulaq”, “Zabux” və Kəlbəcərdəki “Zar”
Su Elektrik stansiyaları tamamilə yenidən
qurulacaq. Eyni zamanda Kəlbəcər rayonu
ərazisində “Nadirxanlı”, “Yuxarı Vəng”,
“Aşağı Vəng” və işğaldan azad edilən Mu-

rovdağın aşağı istiqamətində “Toğanalı”
Kiçik Su Elektrik stansiyaları yeni layihə
əsasında tikiləcək.
    Qeyd edək ki, bu günədək “Azərenerji”
tərəfindən 11 yerdə ümumi gücü 53,6 meqavat
olan Kiçik Su Elektrik stansiyaları yenidən
qurulub. Onlardan ümumi gücü 27 meqavat
olan 5 stansiya Kəlbəcər rayonunda açılışa
hazır vəziyyətə gətirilib.
    Beləliklə, böyük Zəfərdən sonra işğaldan
azad edilən ərazilərdə tikilən Su Elektrik
stansiyalarının ümumi sayı 25-ə çatdırılacaq
və 200 meqavata yaxın ekoloji cəhətdən
təmiz, hidro yaşıl enerji istehsal etmək müm-
kün olacaq.
    Mayın 4-də Zəngilanda otel kompleksinin
təməlqoyma mərasimi olub.

    Azərbaycan Respublikasının Prezidenti
İlham Əliyev tədbirdə iştirak edib.
    Azərbaycan Respublikası Prezidentinin
İşlər müdiri Ramin Quluzadə dövlətimizin
başçısına kompleksin layihəsi barədə məlumat
verdi.
    Bildirildi ki, Zəngilanın bərpası konsep-
siyasında şəhərin turizm potensialı da nəzərə
alınaraq ona uyğun infrastruktur yaradılır.
Otel müasir səviyyədə inşa olunacaq, rayona
səfərə gələnlərin rahatlığı üçün burada hər
cür şərait yaradılacaq.
    Diqqətə çatdırıldı ki, 110 nömrədən ibarət
olacaq otel binasında konfrans, iclas və
banket zalları, fitnes və spa mərkəzləri, qapalı
və açıq hovuzlar, restoran və uşaq əyləncə
mərkəzləri yaradılacaq. Otel kompleksinin
ərazisində, həmçinin 15 kottec də qonaqların
istifadəsinə veriləcək.
    Bir sözlə, müxtəlif çeşidli yüksək xid-
mətlərin göstəriləcəyi otel kompleksi müasir
standartlar səviyyəsində inşa olunacaq.

    Sonra Prezident İlham Əliyev otel kom-
pleksinin təməlini qoydu.
    Azərbaycan Respublikasının Prezidenti
İlham Əliyev mayın 4-də Zəngilan Rayon
Mərkəzi Xəstəxanasının təməlinin qoyulması
mərasimində iştirak edib.
    Dövlətimizin başçısına xəstəxana binasının
layihəsi barədə məlumat verildi.
    Bildirildi ki, Baş plana əsasən yeni xəstə-
xananın ümumi ərazisi 4,5 hektardır. 91 çar-
payılıq xəstəxananın ərazisində yoluxucu
xəstəliklər şöbəsi və bir sıra texniki təyinatlı
binalar olacaq. Ən müasir tibbi avadanlıqla
təchiz ediləcək xəstəxanada müayinə və müa-
licə işinin aparılması üçün hər cür şərait ya-
radılacaq. Beləliklə, doğma yurdlarına qayı-
dacaq rayon sakinləri bu səhiyyə ocağının
istifadəyə verilməsi ilə hərtərəfli tibbi xidmətlə

əhatə olunacaqlar.
    Prezident İlham Əliyev Zəngilan Rayon
Mərkəzi Xəstəxanasının təməlini qoydu.
    Qeyd edək ki, əhalinin sağlamlığının qo-
runması və vətəndaşlara keyfiyyətli tibbi
xidmətin göstərilməsi dövlətimizin başçısının
daim diqqəti mərkəzindədir. Bu baxımdan
işğaldan azad edilən ərazilərdə də tibbi xid-
mətin səmərəli təşkili və həyata keçirilməsi
üçün genişmiqyaslı işlər görülür.
    Mayın 4-də Zəngilan rayonunun Cahan-
girbəyli kəndinin təməlqoyma mərasimi olub.
    Azərbaycan Respublikasının Prezidenti
İlham Əliyev tədbirdə iştirak edib.
    Əvvəlcə kəndin inkişaf planı barədə vi-
deoçarx nümayiş olundu.
    Dövlətimizin başçısına kənddə görüləcək

işlərlə bağlı məlumat verildi.
    Bildirildi ki, kəndin layihələndirilən ərazisi
179,5 hektardır. Kənd perspektivdə 2520
nəfər əhalinin (573 ailə) yaşaması üçün plan-
laşdırılıb. Cahangirbəyli kəndində birinci
mərhələdə iki, üç, dörd və beşotaqlı olmaqla,
ümumilikdə, 242 fərdi evin tikintisi nəzərdə
tutulur.
    Qeyd edildi ki, birinci mərhələdə burada
1200 nəfərin məskunlaşdırılması planlaşdırılır.
Cahangirbəylidə fərdi evlərlə bərabər, blok-
laşdırılmış üçmərtəbəli binaların inşası da
nəzərdə tutulur.
    Kənddə məktəb binası, uşaq bağçası, in-
zibati bina, klub icma mərkəzi və qonaq evi,
çoxfunksiyalı bina, bazar kompleksi, idman
sağlamlıq mərkəzi, sənətkarlıq emalatxanası,
tibb məntəqəsi, mərasim zalı, iaşə obyektləri
və digər müəssisələr olacaq.
    Prezident İlham Əliyev Cahangirbəyli
kəndinin təməlini qoydu.

Azərbaycan Respublikasının Prezidenti İlham Əliyev Zəngilan rayonuna səfər edib

    Azərbaycan Respublikasının Prezidenti
İlham Əliyev mayın 4-də Cəbrayıl rayonunda
Xudafərin qəsəbəsinin təməlinin qoyulması
tədbirində iştirak edib.
    Şərqi Zəngəzur iqtisadi rayonuna daxil
olan Cəbrayıl, Qubadlı və Zəngilan rayonla-
rında Azərbaycan Respublikası Prezidentinin
xüsusi nümayəndəsi Vahid Hacıyev dövləti-
mizin başçısına qəsəbədə görüləcək işlər ba-
rədə məlumat verdi.
    Qeyd edildi ki, qəsəbə Azərbaycan xalqı
üçün tarixi əhəmiyyət daşıyan Xudafərin
körpüsünün yaxınlığında, yeni dəmir yolu
xəttindən və avtomobil yolundan 7 kilometr
məsafədə salınır. Qəsəbənin layihələndirilən
ümumi ərazisi 25 hektardır. Baş plana əsasən
gələcəkdə burada 149 ev tikiləcək. Qəsəbədə
birinci mərhələdə 20 evin inşası nəzərdə tu-
tulur. Burada iki, üç, dörd və beşotaqlı fərdi
evlər tikiləcək. Hər evin həyətyanı sahəsi
600 kvadratmetr təşkil edəcək. Qəsəbəyə bi-
rinci növbədə 77 sakin köçürüləcək.
    Xudafərin qəsəbəsində məktəb, uşaq bağ-
çası, inzibati bina, məscid, bazar, çoxfunk-
siyalı bina (ticarət müəssisələri, tikinti ma-
teriallarının satış zonası, ictimai qida müəs-
sisələri və sair), mədəniyyət evi, “Karvan-
saray” hotel və icma evi də yaradılacaq.
Bundan başqa, Araz çayının sahilində və
Xudafərin körpüsünün yaxınlığında parkın
salınması da nəzərdə tutulub.
    Dövlətimizin başçısı qəsəbənin inkişaf
planı barədə videoçarxa baxdı.
    Sonra Prezident İlham Əliyev Xudafərin
qəsəbəsinin təməlini qoydu.
    Mayın 4-də Azərbaycan Respublikasının
Prezidenti İlham Əliyev 330 kV-luq “Cəb-
rayıl” qovşaq yarımstansiyasının açılışını
edib.
    Dövlətimizin başçısına görülən işlər barədə
məlumat verildi.
    Qeyd edək ki, ötən il mayın 26-da Prezident
İlham Əliyevin və birinci xanım Mehriban
Əliyevanın iştirakı ilə Azərbaycan-Türkiyə-
Avropa Enerji Dəhlizi Layihəsi çərçivəsində
təməli qoyulan 330/110 kV-luq “Cəbrayıl”
qovşaq yarımstansiyası və ikidövrəli olmaqla,
132 kilometr məsafədə 330 kV-luq “Ağca-
bədi-Cəbrayıl” ötürmə xətti “Azərenerji” tə-
rəfindən rekord müddətdə – bir ildə tikilib
və 330 kV-luq “Ağcabədi” yarımstansiyası
müasir texnologiyalar əsasında tam yenidən
qurulub.
    Ən əsası bu müddətdə işğaldan azad
edilən rayonlarda 11 yerdə tikilən 110 ki-
lovoltluq yarımstansiyaları selektiv paylama
ilə qidalandırıb, dairəvi elektrik təchizatına
nail olmaq üçün 330 kilovoltluq “Cəbrayıl”
qovşaq yarımstansiyası ilə 110 kilovoltluq
“Qubadlı” yarımstansiyası arasında ötürmə
xətti çəkilib. Bu layihənin bir neçə mühüm
əhəmiyyəti var. Belə ki, Qarabağ və Şərqi
Zəngəzur regionlarını yeni mənbə olaraq
qidalandırıb dairəvi elektrik təchizatını
təmin etmək, bu bölgələrin dayanıqlı və
fasiləsiz elektrik təchizatına nail olmaq,
yaradılan meqalayihələrin tələbatını qarşı-
lamaq, BP Günəş və digər bərpa olunan
enerji mənbələrində, həmçinin “Xudafərin”
və “Qız qalası” elektrik stansiyalarında, o
cümlədən işğaldan azad edilən ərazilərdə
“Azərenerji” tərəfindən tikilən 25 Su Elektrik
Stansiyasında istehsal olunan enerjini ümumi
sistemə ötürmək üçün “Cəbrayıl” enerji
qovşağının istismara verilməsi olduqca əhə-
miyyətli hadisədir.
    Digər tərəfdən perspektivdə Naxçıvan
Muxtar Respublikasını Azərbaycanın ümumi

enerji sisteminə qoşmaq, həmçinin Cəbra-
yıl-Naxçıvan-Türkiyə, oradan isə qardaş
ölkə nin enerji sistemi vasitəsilə Avropa enerji
bazarlarına əlavə və daha əlverişli çıxış əldə
edib ixrac imkanlarını artırmaq üçün “Cəb-
rayıl” qovşaq yarımstansiyasının işə düşməsi
xüsusi önəm daşıyır.
    Dövlətimizin başçısı “Cəbrayıl” qovşaq
yarımstansiyasını işə saldı.
    Bildirildi ki, üçmərhələli ölkələrarası enerji
layihəsini həyata keçirmək üçün “Cəbrayıl”
enerji qovşağında tikilən 330 və 110 kV-luq
açıq paylayıcı qurğularda əlavə ehtiyat yuvalar
yaradılıb. Eyni zamanda burada avtomatik
açılıb-qoşulma, intellektual idarəetmə, operativ
monitorinq və digər proseslər üçün Rəqəmsal
İdarəetmə Mərkəzi tikilib.
    “Cəbrayıl” enerji qovşağının ətrafında
Ulu Öndər Heydər Əliyevin 100 illik yubileyi
ilə əlaqədar irimiqyaslı ağacəkmə və bağsalma
aksiyası keçirilib.
    Qeyd edək ki, işğaldan azad edilən ərazi-
lərdə “Azərenerji” tərəfindən bu günədək
37 enerji obyekti – 12 yarımstansiya, 25 Su
elektrik stansiyası tikilib və tikilməkdədir.
Bu enerji obyektlərində indiyədək 170 nəfər
yerli sakin məskunlaşma siyasətinə uyğun
olaraq daimi işlə təmin edilib.

    Mayın 4-də Azərbaycan Respublikasının
Prezidenti İlham Əliyev Cəbrayıl rayonunda
“Araz Vadisi İqtisadi Zonası” Sənaye Parkında
“Avto Lizinq Azərbaycan” MMC-nin tikintisi
ilə tanış olub, “Holcim Azərbaycan” ASC-nin,
“Az-Tex-Import” MMC-nin, “Improtex Qa-
rabağ Sənaye Kompleksi” MMC-nin müəs-
sisələrinin təməllərini qoyub.
    İqtisadiyyat naziri Mikayıl Cabbarov döv-
lətimizin başçısına sənaye parkında görülən
işlər barədə məlumat verdi.
    Qeyd edək ki, Vətən müharibəsində Azər-
baycanın qazandığı böyük Zəfərlə ərazi bü-
tövlüyümüzün bərpa olunması, işğaldan azad
edilmiş torpaqlarımızın ölkə iqtisadiyyatına
reinteqrasiyası, regionda mövcud yeni real-
lıqlar və əməkdaşlıq imkanları, beynəlxalq
və regional nəqliyyat-logistika dəhlizlərinin
kəsişməsində yerləşən Azərbaycanın sürətli
inkişafı üçün əlavə stimul yaradır. İqtisadi
resursları, təbii ehtiyatları, enerji mənbələri,
yeraltı metal filizi yataqları, termal suları,
tikinti materialları üçün xammal bazası, nəq-
liyyat-tranzit, turizm imkanları və sair azad
edilmiş ərazilərimizə investor marağını da
artırır.
    Şərqi Zəngəzur iqtisadi rayonunun Araz-
boyu ərazisinin, əsasən, düzənlik relyefə və
bölgənin cənub istiqamətində giriş qapısı

mövqeyinə malik olması “Araz Vadisi İqtisadi
Zonası” Sənaye Parkının fəaliyyəti üçün əl-
verişli şəraiti təmin edir. Logistik imkanlar
baxımından əlverişli ərazidə təşkil olunması
investorların diqqətini cəlb edən əsas mə-
qamlardan biridir. Belə ki, Sənaye Parkı yeni
salınan magistral avtomobil yolu və dəmir
yollarının üzərində yerləşir ki, bu da ərazidən
həmin magistral yollara birbaşa giriş-çıxışı
təmin edəcək. Bu avtomobil və dəmir yolları
Zəngəzur dəhlizi vasitəsilə Azərbaycandan
Türkiyəyə və Türkiyədən Azərbaycana, eləcə
də Azərbaycan ərazisindən Rusiyaya yüklərin
daşınması üçün yeni əlverişli imkanlar ya-
radacaq.
    “Araz Vadisi İqtisadi Zonası” Sənaye Par-
kına sahibkarlar tərəfindən böyük maraq
göstərilir. Artıq 5 sahibkarlıq subyekti Parkın
rezidenti kimi, 1 sahibkarlıq subyekti isə
qeyri-rezident kimi qeydiyyata alınıb. Bu

layihələrin reallaşması nəticəsində, ümumi-
likdə, Sənaye Parkına 32,7 milyon manat
investisiya yatırılacaq, 420-dən çox daimi iş
yeri yaradılacaq.
    Bildirildi ki, bu Sənaye Parkı 200 hektar
ərazini əhatə edir. Sənaye Parkının prioritet
istiqamətləri kimi, logistika və ticarət mərkəzi,

anbar kompleksləri, topdan və pərakəndə
satış obyektləri, TIR parkı, gömrük, yana-
caqdoldurma, avtomobil və digər texnikaların
təmiri məntəqələrinin və sair təşkili müəy-
yənləşdirilib. Sənaye Parkında quruculuq
işləri mərhələli şəkildə həyata keçirilir. Parkın
ərazisi tam olaraq minalardan və hərbi sur-
satlardan təmizlənib. Sənaye Parkında fəa-
liyyət göstərəcək işçilərin və sahibkarların
rahatlığının təmin edilməsi məqsədilə mobil
şəhərcik salınıb. Şəhərcikdə yataqxana, ye-
məkxana, ofis, tibb məntəqəsi və aptek, mar-
ket, qarışıq mallar mağazası, anbar, cama-
şırxana, bərbərxana, nəzarət-buraxılış mən-
təqəsi quraşdırılıb, əraziyə asfalt yol çəkilib,
abadlıq işləri görülüb. Sənaye Parkının əra-
zisində tikinti aparılacaq sahənin su ilə təmin
edilməsi məqsədilə subartezian quyusu qazılıb.
Ərazidə 630 kilovoltluq transformator mən-
təqəsi quraşdırılıb. Parkın işıqlandırılmasında
günəş enerjisindən qidalanan panellərdən
istifadə edilir. Sənaye Parkının ərazisində
topoqrafik və mühəndis-geoloji tədqiqat
işləri tam olaraq yekunlaşdırılıb. Hazırda
Parkda inzibati binanın tikintisi işləri, rezi-
dentlər üçün infrastruktur sisteminin qurul-
ması, əraziyə dəmir yolu xəttinin çəkilməsi
üçün layihələndirmə istiqamətində işlər da-
vam etdirilir.

    “Araz Vadisi İqtisadi Zonası” Sənaye Par-
kında ölkədə mövcud digər sənaye parklarında
olduğu kimi, sahibkarlar üçün əlverişli in-
vestisiya mühiti formalaşdırılır. Belə ki, Sə-
naye Parkının rezidentləri dövlət vəsaiti he-
sabına hazır infrastrukturla (qaz, işıq, su,
kanalizasiya, daxili avtomobil və dəmir
yolları, fiber-optik və sair) təmin edilir. Eyni
zamanda qeydiyyata alındıqları tarixdən eti-
barən 10 il müddətinə əmlak vergisindən,
torpaq vergisindən, gəlir və ya mənfəət ver-
gisindən, istehsal məqsədilə idxal etdikləri
texnikanın, texnoloji avadanlıqların və qur-
ğuların idxalı zamanı əlavə dəyər vergisindən
və gömrük rüsumlarından azad olunurlar.
Bunlarla yanaşı, İqtisadi Zonaların İnkişafı
Agentliyi tərəfindən rezidentlərə hər cür təş-
kilati dəstək tədbirləri göstərilir. Həmçinin
bu il yanvarın 1-dən etibarən Vergi Məcəllə-
sinə edilən dəyişikliyə əsasən işğaldan azad

olunmuş ərazilərdə fəaliyyət göstərəcək sa-
hibkarlar üçün əlavə güzəştlər tətbiq edilir.
Buraya sosial sığorta haqlarının subsidiya-
laşdırılması, işğaldan azad edilmiş ərazilərdə
məskunlaşaraq işləyən mütəxəssislərə gü-
zəştlər də daxildir.
    Prezident İlham Əliyev Sənaye Parkında
“Avto Lizinq Azərbaycan” MMC-nin tikintisi
ilə tanış oldu.
    Məlumat verildi ki, Rusiya və Azərbaycan
birgə müəssisəsi olan “Avto Lizinq Azər-
baycan” MMC tərəfindən Sənaye Parkının
3 hektar ərazisində yük avtomobilləri və
kənd təsərrüfatı texnikalarına texniki servis
xidmətlərinin göstərilməsi mərkəzi yaradı-
lacaq. Sənaye Parkının ilk rezidenti kimi
qeydiyyatdan keçən və 2021-ci il oktyabrın
5-də təməli qoyulan “Avto Lizinq Azərbay-
can” MMC-nin texniki servis mərkəzinin ti-
kintisi işləri uğurla davam etdirilir. Ümumi
investisiya həcmi 10,2 milyon manat olan
müəssisənin inşasına artıq 5,6 milyon ma-
natdan çox investisiya yatırılıb. Müəssisənin
fəaliyyətə başlaması ilə 65 nəfər daimi işlə
təmin ediləcək. Texniki servis mərkəzinin
2023-cü ildə fəaliyyətə başlaması nəzərdə
tutulur.
                                    ***
    Sənaye Parkının 5 hektar ərazisində “Hol-
cim Azərbaycan” ASC tərəfindən müasir
texnologiyalar əsasında əmtəə beton və quru
yapışdırıcı istehsalı üzrə zavod inşa olunacaq.
Bununla bərabər, sement satışı üçün terminal
da qurulacaq. Ümumi investisiya dəyəri 3,74
milyon manat olan müəssisədə Avropanın
qabaqcıl texnologiyalarından istifadə ediləcək.
Layihənin həyata keçirilməsi ilə 25 nəfər
daimi işlə təmin olunacaq. Zavodda istehsal
olunacaq məhsullar regionda dayanıqlı ti-
kintinin həyata keçirilməsinə töhfə verəcək,
məhsulların daşınması prosesinin optimal-
laşdırılması ətraf mühitin qorunmasına xidmət
edəcək.
    Prezident İlham Əliyev dedi: “Mən hə-
mişə deyirəm, çalışmaq lazımdır ki, burada
daha çox yerli insanlar işə cəlb edilsinlər.
Mənim nümayəndəmlə, nazirliklə də sıx tə-
masda olmaq lazımdır. Birinci mərhələdə,
təbii ki, sizin təcrübə toplamış işçilər çalışacaq,
amma bir neçə ildən sonra onları yetişdirilmiş
sırf yerli kadrlar əvəz etməlidir.
    “Holcim”in buraya gəlməsinin tarixçəsini
mən yaxşı bilirəm. Yadımdadır, Davosda
“Holcim”in ovaxtkı rəhbəri mənə yaxınlaşaraq
belə bir təklif irəli sürdü. Mən də dərhal
razılıq verdim və qısa müddət ərzində o

Azərbaycan Respublikasının Prezidenti İlham Əliyev Cəbrayıl rayonuna səfər edib

zavod inşa edildi. Ondan sonra Azərbaycanda
sement istehsalına maraq artdı. O vaxta qədər
biz sementi idxal edirdik. İndi rəqabət də
var, o da çox yaxşıdır. Amma “Holcim” hər
halda öz keyfiyyət markasını saxlayır”.
    Dövlətimizin başçısı zavodun təməlini
qoydu.
                                    ***
    Prezident İlham Əliyevə məlumat verildi
ki, “Az-Tex-Import” MMC tərəfindən Sənaye
Parkının 2 hektar ərazisində investisiya həcmi
3,8 milyon manatdan çox olan yük avtomo-
billərinə texniki servis xidmətlərinin göstə-
rilməsi layihəsi həyata keçiriləcək. Layihə
çərçivəsində yük avtomobillərinə texniki
servis xidmətlərinin göstərilməsi və daha
sonrakı mərhələdə 5 tona qədər yüngül
tonnajlı yük avtomobillərinin yığımı nəzərdə
tutulur. İtaliya texnologiyasından istifadə
ediləcək müəssisədə istehsal olunan məhsullar
daxili bazarın tələbatının ödənilməsinə yö-
nəldiləcək. Müəssisədə 25 nəfər işlə təmin
ediləcək.
    Prezident İlham Əliyev müəssisənin tə-
məlini qoydu.
    Qeyd edək ki, “Az-Tex-Import” MMC
tərəfindən Sumqayıt Kimya Sənaye Parkının
4 hektar ərazisində İtaliyanın qabaqcıl tex-
nologiyalarının tətbiqi ilə “IVECO” markalı
yüngül, orta və ağır tonnajlı yük və xüsusi
təyinatlı avtomobillərin istehsalı layihəsi də
həyata keçirilir. Həmin müəssisənin təməli
2022-ci il iyulun 20-də dövlətimizin başçısının
iştirakı ilə qoyulub. Hazırda müəssisədə
tikinti işləri davam etdirilir. İşlərin 2024-cü
ilin birinci yarısında yekunlaşdırılması nəzərdə
tutulur. İnvestisiya dəyəri 19,2 milyon manat
olan müəssisədə 90 nəfər daimi işlə təmin
ediləcək.
                                    ***
    “İmprotex Qarabağ Sənaye Kompleksi”
MMC tərəfindən “Araz Vadisi İqtisadi Zonası”
Sənaye Parkında 5 hektar ərazidə investisiya
həcmi 7,4 milyon manat olan layihə çərçi-

vəsində mərhələli şəkildə xüsusi təyinatlı
texnika və metal məmulatların istehsalı nə-
zərdə tutulur. Müəssisədə ildə 100 ədəd me-
xaniki minatəmizləyən, 100 ədəd yanğın-
söndürən və 300 ədəd tentli yarımqoşqu is-
tehsal olunacaq. İstehsal edilən məhsulların
daxili bazara satılması ilə yanaşı, Xəzəryanı
və Şərqi Avropa ölkələrinə ixracı da plan-
laşdırılır. Layihənin həyata keçirilməsi ilə
120-dən çox iş yeri yaradılacaq.
    Azərbaycan Prezidenti müəssisənin tə-
məlini qoydu.
    Mayın 4-də Cəbrayıl rayonunun Şükürbəyli
kəndinin təməli qoyulub.
    Azərbaycan Respublikasının Prezidenti
İlham Əliyev tədbirdə iştirak edib.
    Dövlətimizin başçısına kənddə görüləcək
işlər barədə məlumat verildi.
    Bildirildi ki, Şükürbəyli kəndində 1042
ailənin məskunlaşması planlaşdırılıb. Layi-
hələndirilən ümumi ərazi 298 hektardır. Bu-
rada məskunlaşacaq əhalinin yaşayış yükünü
nəzərə alaraq, məhəllələrin salınmasının
birinci mərhələsi üçün 184 hektar torpaq

sahəsi ayrılıb. Bu mərhələdə kənddə 635
fərdi evin tikilməsi nəzərdə tutulur.
    Baş plana əsasən bu kənd ərazi vahidinə
görə bir-birinə yaxın olan Dəjəl, Şıxəliağalı
kəndləri və Mahmudlu qəsəbəsi ilə birlikdə
layihələndirilib.
    Kənddə məktəb binası, uşaq bağçası, in-
zibati bina, klub icma mərkəzi və çoxfunk-
siyalı bina, ticarət mərkəzi, bazar, idman
sağlamlıq mərkəzi, tibb məntəqəsi, mərasim
zalı, məscid, qonaq evinin inşası planlaşdırılıb.
Burada da sakinlərin məşğulluğunun təminatı
ilə bağlı bütün zəruri tədbirlər görüləcək.
    Mayın 4-də Azərbaycan Respublikasının
Prezidenti İlham Əliyev Cəbrayıl şəhərində
inşa edilən Akademik Mehdi Mehdizadə
adına tam orta məktəbin binasında aparılan
tikinti işlərinin gedişi ilə tanış olub.
    Dövlətimizin başçısına məktəb binasında
görülən işlərlə bağlı məlumat verildi.
    Bildirildi ki, 960 yerlik yeni məktəb bi-
nasının inşasına 2021-ci ilin oktyabrında
başlanılıb. Burada şagirdlərin təhsili, təlim-
tərbiyəsi ilə yüksək səviyyədə məşğul olmaq

üçün hərtərəfli şərait yaradılacaq.
    Məktəbin həyətində geniş idman mey-
dançası yaradılacaq ki, bu da sağlam gənc
nəslin yetişməsi üçün vacib amillərdəndir.
    Bir sözlə, doğma torpaqlarına geri dönən
cəbrayıllı şagirdlər 145 yaşlı orta ümumtəhsil
müəssisəsinin ən müasir tələblərə cavab
verən yeni binasında təhsil alacaqlar.
    Mayın 4-də Cəbrayıl rayonunun Horovlu
kəndinin təməli qoyulub.
    Azərbaycan Respublikasının Prezidenti
İlham Əliyev təməlqoyma mərasimində iştirak
edib.
    Əvvəlcə kənddə görüləcək işlər və yara-
dılacaq şərait barədə videoçarx nümayiş
olundu.
    Dövlətimizin başçısına kənddə görüləcək
işlər barədə məlumat verildi.
    Bildirildi ki, layihələndirilən ümumi ərazi
248,1 hektardır. Perspektivdə bu kənddə
3470 nəfərin (867 ailə) yaşaması nəzərdə
tutulub. Baş plana əsasən köhnə Horovlunun
ərazisini əhatə edən bu kənd ərazi vahidinə
görə bir-birinə yaxın olan Çapand, Safarşa,
Fuğanlı və Həsənqaydı kəndləri ilə birlikdə
layihələndirilib.
    Qeyd olundu ki, birinci mərhələdə Ho-
rovluya 1395 nəfərin köçürülməsi üçün 334
fərdi ev tikiləcək. İnşa ediləcək evlər iki, üç,
dörd və beşotaqlı olacaq.
    Kənddə məktəb binası, uşaq bağçası, in-
zibati bina, klub icma mərkəzi və çoxfunk-
siyalı bina, bazar kompleksi, idman sağlamlıq
mərkəzi, tibb məntəqəsi, mərasim zalı, qonaq
evinin tikintisi planlaşdırılıb. Əhalinin məş-
ğulluğunun təmin edilməsi üçün zəruri təd-
birlər də görüləcək.
    Diqqətə çatdırıldı ki, kəndin dayanıqlı su
təchizatını təmin etmək məqsədilə burada
əvvəllər mövcud olmuş kəhrizlərin bərpası
üçün layihə də həyata keçirilir.
    Prezident İlham Əliyev Horovlu kəndinin
təməlini qoydu.

AZƏRTAC

2023-cü il “Heydər Əliyev İli”dir

    Qüdrətli dövlət xadimi, uzaqgörən si-
yasətçi, Ulu Öndər! Həmişə dövlətinə,
xalqına qəlbən bağlı olmusan, millətimin
maraqlarını ən yüksək kürsülərdə müdafiə
etmisən, həyat amalın, məqsəd və məramın
canından çox sevdiyin, qibləgahın bildiyin
Azərbaycan olub. Şəriksiz örnəksən, nü-
munəsən, ən əsası Zəfər qazanmış bu ye-
nilməz xalqın Ümummilli Liderisən!
    Öndərim, bu il hər bir yurdsevər azər-
baycanlı yüzillik yubileyinə töhfə vermək
amalı ilə yaşayır, xalqımız qarşısındakı
xidmətlərini, dövlətçiliyimizin xilası, əbə-
diliyi naminə gördüyün işləri, parlaq şəx-
siyyətini, ümummilli arzularını rəssam
fırçası, tarixçi elmi əsəri, jurnalist isə
araşdırma, publisistik materialı ilə təsvir
edir. XXI əsrin qüdrətli, güclü, regionda
lider olan Azərbaycanı bizə əmanət et-
misən. Bu dövlətin güclü dayaqlarını,
özülünü qurmusan, konturlarını işləyib
hazırlamısan. Cənubi Qafqazın lideri olan
ordunun təməl daşlarını atmısan, təbii
sərvətləri iqtisadi gücə, iqtisadi müstə-
qilliyə yönləndirməyin yollarını müəyyən
etmisən, vətənpərvər, elinə-obasına bağlı,
dostunu, düşmənini yaxşı tanıyan, erməni iş-
ğalına son qoyan gəncliyə qayğının müəllifi
olmusan və ən əsası XXI əsrin siyasətçisini –
Müzəffər Lider cənab İlham Əliyevi müasir
Azərbaycanın siyasi həyatına bəxş etmisən. 
    Sənin ailəndə böyüyüb boya-başa çatan,
ata vəsiyyətinə əməl etməyi qarşısına məqsəd
qoyan layiqli davamçın səbirlə, təmkinlə
müəyyən etdiyin yolla gedərək dünya azər-
baycanlılarının vahid arzusunu gerçəyə çevirdi,
ürəyi Qarabağ eşqi ilə döyünən, qəlbində
dünya boyda Şuşa sevgisi daşıyan millətimin
arzularını çin etdi. XXI əsrin sərkərdəsini
Zəfər yolundan uzaqlaşdırmaq, ona mane ol-
maq, işğalla barışmağa məcbur etmək istəyən
nə çox qüvvə var idi. Həyatın qaydası budur:
yollar hamar olanda qət edilən məsafə insana
mənasız, asan gəlir. Amma çətinliklərə sinə
gərib düzləri-dərələri min bir zəhmətin sonunda
başa vuranda gedilən yolun qiyməti, dəyəri
də insan üçün ayrı bir əhəmiyyətə malik olur.
Cənab İlham Əliyev xalqımız üçün müqəddəs
olan ata vəsiyyətini yerinə yetirmək yoluna
çıxanda onun arxasındakı ən böyük güc,
qüvvə, dayaq məhz elə Azərbaycan xalqı
oldu.
    Böyük Öndər! Xalq bilirdi ki, ümummilli
arzulara çatmaq, Qarabağ nisgilinə son vermək

üçün Heydər Əliyev siyasətinə, Onun nəhəng
ideallarına sığınmaq lazımdır. Bu illər ərzində
iqtisadi müstəqillik ordumuzun gücü ilə bir-
ləşdi. Təqvimin bir günündə belə ordu cənab
İlham Əliyevin diqqətindən kənarda qalmadı.
Dünyanın aparıcı hərb sənayesində tətbiq
olunan yeniliklər Azərbaycana gətirildi, mü-
təxəssislər hazırlandı, müdafiə sənayesi sa-
həsində yeniliyə nail olundu – silah-sursat
istehsalına başlanıldı. Torpaqlarının 20 faizi
işğal altında olan bir ölkə üçün bu, hərbi
sahədə inqilab, yeni eranın başlanğıcı idi.
Dünya yeni reallıqlarla idarə olunur, güc
amili bütün platformalarda öz sözünü deyir.
“Əgər güclüsənsə, sözün də, imzan da qüd-
rətlidir” anlayışı reallığa çevrilib. Biz də həm
30 illik münaqişəni sülh yolu ilə həll etmək
missiyasını öz üzərinə götürənlərə, həm də
mənfur düşmənə vaxt versək də, hərbi poten-
sialımızı, gücümüzü hər keçən gün artırırdıq,
son sözü Ali Baş Komandan və onun əmrlərinə
daim müntəzir olan ordu məhz döyüş mey-
danında deyəcəkdi. 
    Müzəffər Ordunun banisi, müstəqillik il-
lərində silahlı qüvvələr həm də məqsəd və
məramı aydın olan şəxsi heyətlə güclənmişdi.
Vətəndən əyninə parça biçən, bayrağı əbədi
don bilən Vətən qeyrətli ölümsüzlər Qarabağı,
Şuşanı görməsələr də Vətən dərsi keçmişdilər.

Heç bir maneə, “keçilməz sədd” onların qar-
şısını ala bilməzdi. Mənfur düşmənin törətdiyi
bütün təxribatların, cinayətlərin cavabını
verməyin vaxtı gəlib çatmışdı. 44 günün hər
anında Azərbaycan əsgəri Vətənin hər bir
qarışı uğrunda mübarizə aparıb əfsanəyə
çevrildiyi, sadə döyüş vasitələri ilə dünya
hərb tarixinə qızıl hərflərlə düşəcək igidlik
göstərdiyi halda, qorxaq, rəzil düşmən fərarilik
edib döyüş meydanından qaçmaqla, ona təh-
kim olunmuş silah-sursatı hara gəldi atıb
dəf olmaqla məşğul idi. Müstəqillik illərinin
gəncləri qanları ilə tarix yazırdı. Torpağın
həqiqi sahiblərinin soyuq Kəlbəcər dağla-
rından oxuduğu Zəfər çələngi – “Vətən yax-

şıdır” nəğməsi xan Arazın sığal çəkdiyi,
vüsal, həsrət körpüsü Xudafərində əks-səda
verirdi. Qazan xan, Bamsı Beyrək, Koroğlu,
Babək qeyrətli oğullar gələcək nəsillər üçün
tarix dərsliyi yazdılar. Obrazlı desək, bu ki-
tabdakı hadisələr Azərbaycanın döyünən
ürəyi Qarabağda baş verir, əsas qəhrəman
Azərbaycan əsgəri, zaman 44 günü əhatə
edir, sonda xeyir şər üzərində şanlı Zəfərə
imza atır, özgə torpağında gözü olan uşaq
qatilinin, işğalçının, barbar qüvvənin başına
“Dəmir yumruq” endirilir.
    Böyük dövlət xadiminin “Arzu edirəm ki,
sizinlə birlikdə gedək Şuşaya. Gedəcəyik!
İnanın ki, gedəcəyik! Şuşa Azərbaycanın
gözüdür” müdrik kəlamı Azərbaycan əsgəri,
xalqı üçün müqəddəs and yeri olmuşdu. Və
2020-ci il noyabrın 8-də, tarixi Şuşa şəhərində
ay-ulduzlu bayrağımız göylərə ucalanda, Mü-
zəffər Lider Sənin məzarın üstünə gəlib Qələbə
sorağını çatdıranda 44 günlük şanlı Zəfər yü-
rüşü başa çatmış, müqəddəs vəsiyyətinə əməl
olunmuşdu. XXI əsrin Azərbaycanı Günəş
kimi dünyaya doğmuşdu. Adının qarşısını
yeni epitetlər bəzəyirdi: Qalib Azərbaycan,
Zəfər qazanmış Azərbaycan! Otuz il ərzində
torpağımızı murdarlayan, dini-mədəni abidə-
lərimizə barbar münasibət bəsləyib onları
talan edən düşməndən fərqli olaraq doğma
od-ocağımıza sahib çıxdıq. Sevinc, qürur və
fəxarət dolu göz yaşları ilə məmləkətimizin
qanayan yarasına məlhəm olduq, Vətənə sa-
rıldıq, babalarımızdan bizə miras qalan qu-
rub-yaratmaq, tikmək, ucaltmaq ənənəsinə
sadiq qaldıq. Çünki biz əsrlərdən bəri zamanla
qol-boyun gələn Xudafərin körpüsünü, Mö-

minə xatın, Qarabağlar türbəsini inşa edən
memarların övladlarıyıq. Qarabağı da kər-
pic-kərpic ucaldırıq, hava limanları, yollar,
körpülər tikib istifadəyə veririk, üçrəngli bay-
rağın ucalığından güc alıb işğaldan azad olun-
muş Talış, Ağalı kəndlərinə yeni həyat, nəfəs,
körpə səsi, müqəddəs məscidlərimizə azan
səsi qaytarırıq.
    Müzəffər xalqın Müzəffər Lideri mühari-
bədən sonrakı duruşu, iradəsi, qətiyyəti, möh-
təşəm idarəetmə bacarığı ilə siyasi platformada
da öz sözünü deyir. Düşmənin istər cəbhədə,
istərsə də danışıqlar masasındakı bütün təxribat
planlarını alt-üst edir. Qazanılan parlaq Qə-
ləbəyə görə hər yerdə son sözü biz deyirik,

şərtləri biz müəyyən edirik. Qarabağdakı qa-
nunsuz erməni silahlı birləşmələri, eləcə də
orada məskunlaşan erməni əsilli Azərbaycan
vətəndaşları üçün çərçivə hər keçən gün
daralır, qondarma ordu tezliklə bu torpaqlardan
rədd olacaq, mülki əhali isə Azərbaycan
bayrağı altında Azərbaycan qanunları ilə ya-
şayacaqlar. Bunu bir başqası yox, “Sözümüz
imzamızdır”, – deyən cənab İlham Əliyev
diktə edir. O isə hər zaman verdiyi vədlərə
sadiq qalır. Mənfurlar bilsinlər ki, tarixi şə-
hərimiz olan İrəvanda keçirilən hansısa musiqi
platformasında təlxəklik edib Azərbaycanın
Dövlət Bayrağını yandırmaqla iş bitən deyil.
Bu o bayraqdır ki, bu yaxınlarda Laçın-Xan-
kəndi yolunun başlanğıcında quraşdırılan sər-
həd-buraxılış məntəqəsində gözünüzə ox kimi
batır, bu o bayraqdır ki, tezliklə İrəvanda
dalğalanacaq.
    Tarixi yaxşı bilən tarixi şəxsiyyət, fenomen
insan! Fəxr et, qürur duy XXI əsrin Qalib
Azərbaycanı ilə. Tarix haqqın, ədalətin tərə-
fində oldu, günahsız insanların qanı yerdə
qalmadı. Bir əsr soyqırımı siyasəti yürüdüb
bizə məxsus torpaqlarda “böyük Ermənistan”
yaratmaq xülyası ilə yaşayan xəstə təfəkkürlü
topluma tarix dərsi keçdik. Böyük Zəfərə
Heydər Əliyev ucalığından baxanda Qələbəmiz
çox əzəmətli, möhtəşəm görünür. Dövlətçilik
tariximizin ən güclü Azərbaycanına və onun
memarına eşq olsun!!!

Muxtar RZAZADƏ
Məqalə Azərbaycan xalqının Ümummilli

Lideri Heydər Əliyevin anadan olmasının
100 illiyi münasibətilə keçirilən “Dahilik
zirvəsi” esse müsabiqəsinə təqdim edilir.

Sən elə bir zirvəsən...
Heydər Əliyev zirvəsindən baxanda Qalib, Zəfər qazanmış Azərbaycan görünür

(əvvəli qəzetin 8 mart, 29 mart, 4 aprel, 

27 aprel 2023-cü il tarixli nömrələrində)
     ... Bu təyyarə ukraynalı əsgər və zabitləri
Naxçıvandan evlərinə aparacaqdı. Qadın özünü
təqdim etdi – Rimma Nikolayevna. Ukrayna
Ali Radasında əsgər və zabitlərin hüquqlarının
müdafiə komissiyasının rəhbəri idi. Mənə xal-
qımızın böyük oğlu Heydər Əliyevlə görüşmək
istədiyini bildirdi. “Problem yoxdur”, – dedim.
Onları Naxçıvana yola saldıq. Naxçıvana uçan
təyyarə geri qayıtmışdı. Gələnlərin arasında
Telman Sadıqovu gördüm. Yarası qismən
sağalmışdı. Telman müəllim Naxçıvan Ali
Məclisinin deputatı idi. Sonralar Şahbuz ra-
yonunun icra başçısı oldu. Telman müəllimlə
səmimi görüşdük. Vəziyyətlə maraqlandı. Saat
14 radələrində gözlədiyimiz təy-
yarə endi. Əvvəlcə iki texnikanı,
sonra topları, “Zenit” qurğusunu,
100 ədəd mərmini və sairi yüklə-
dik. Telman müəllim də 100 ki-
loqramlıq mərmiləri yükləyəndə
bizə kömək etdi. Ona “Sizə ağır
şey götürmək olmaz”, – deyəndə
etiraz etdi. “İl-76” təyyarəsi 40
ton yük daşıyır. Eyyub müəllimlə
mən içəri daxil olduq. Kabinəsi
ikimərtəbəli idi. Eyyub müəllimə
“Siz ikinci mərtəbəyə qalxın, mən
birinci mərtəbədə olacağam”, –
dedim. Əgər qeyri-adi bir vəziy-
yətlə qarşılaşsa, mənə yaxınlaş-
masını tapşırdım. Ona əvvəldən
bəzi təlimatlar vermişdim. Təxminən, 20 dəqiqə
sonra Ermənistanın hava məkanına daxil ol-
muşduq ki, Eyyub müəllim aşağı endi. Təyyarə
komandiri yanacağın tezliklə qurtaracağı üçün
İrəvana məcburi eniş edəcəklərini demişdi.
Eyyub müəllimə yuxarı qalxmağı, bir daha
enməməyi tapşırdım. Ona dedim ki, komandirə
təyyarənin partladılacağını çatdırsın. Aşağıda
kabinədəki ruslar nədən söhbət etdiyimizi başa
düşmürdülər. Hansı sürprizlə qarşılaşacaqlarını
heç ağıllarına belə gətirməzdilər. Eyyub müəllim
yuxarı qalxan kimi kəmərimin altından tank
əleyhinə qumbaranı çıxaranda rusların rəngi
sapsarı saraldı. “Əgər hiss eləsəm ki, təyyarə
bir metr aşağı enir özümü də, sizi də məhv
edəcəyəm”, – deyib onların gözü önündə qo-
ruyucunu çəkib çıxartdım. Kabinədən çıxıb
mərmilərin yanında mövqe tutdum. Zabitlərdən
biri dərhal yuxarı qalxdı. Sonralar Eyyub
müəllim komandirə “O partladar”, – deyəndə
komandir məni necə dilə tuta biləcəyini so-
ruşmuşdu. Komandir Eyyub müəllimə psixoloji
təsir göstərmək istəmiş, “Ya yanacaq qurtaracaq,
təyyarə göydən yerə düşəcək, ya da yoldaşlarını
partladacaq. Hər iki halda biz öləcəyik” demişdi.
Lakin Eyyub müəllim aşağı enməmişdi. Ko-
mandir təslim olmuşdu. Yarım saat sonra
təyyarə Naxçıvanda eniş etdi. Eyyub müəllim
aşağı enmişdi. Hər şey qaydasında idi. Hamı
mənə baxırdı. Qumbara ilə işarə edib hamının
çölə çıxmasını istədim. Qumbaranı əvvəlki
vəziyyətinə gətirdim. Yarım saat idi ki, bar-
maqlarım bir-birinə möhkəm kilidlənmişdi.
Bu müddət ərzində ürəyimdən keçənləri, dü-
şüncələrimi ifadə edə bilmirəm. Vaxt itirmədən
Sədərəyə getdim. Məni idman (xüsusi təyinatlı)
bölüyünün komandiri Səfər və İbrahim qarşı-
ladılar. Onlarla birlikdə əsgərlərimizi yoxlamaq
üçün səngərlərə qalxdıq. Şiddətli döyüşlər ge-
dirdi. Güllələr yağış kimi yağırdı. Səngərdə
bir əsgərimizin rahatsızlığı gözümdən yayın-
madı. Onun avtomatını aldım, darağı yoxladım,
patronların hamısı yerində idi. Ayağa qalxdım.
Səngərdən yarım metr hündürdə idim. Atəş
açıb darağı boşaltdım. Əsgərə mənim etdiyimi
təkrar etməməyi tapşırdım. Əsgər ürəklənmişdi.
Yoldaşları kimi artıq atəş açmağa başlamışdı.
İdman bölüyünün əsgərlərinə 100 ədəd gətir-
diym “F-1” qumbaralarını payladım. Bu onlar
üçün ən böyük sovqat idi. İki saata qədər mü-
şahidələr və yoxlamalar apardıqdan sonra
aşağı endim. Kənddə Adil Kazımov və Vaqif
Məmmədovla görüşdüm (Allah hər ikisinə
rəhmət eləsin). Vaqif müəllim evini OMON-a
(XTMD – Xüsusi Təyinatlı Milis Dəstəsinə)
qərargah kimi istifadə etmələrinə vermişdi.
Komandirləri Azər Məmmədov idi. Ukraynanın
Donetsk şəhərində Ali Siyasi Hərbi Məktəbi
bitirmişdi. Döyüşçülər arasında “OMON Azər”
kimi tanınırdı. Əfqanıstanda xidmət etmişdi.
Malik Qalabəyov, Cavanşir Cəfərov, Səxavət
Rzayev, Şücaət Qasımov, Ceyhun Abbasov
və başqaları qəhrəman döyüşçülər idi.
XTMD-yə qəbul Naxçıvan Daxili İşlər Nazirliyi
tərəfindən həyata keçirilirdi. Bura hərbi xidmət
keçmiş, fiziki cəhətdən güclü, vətənpərvər
gənclər qəbul olunurdu. Ona görə də orada
nizam-intizam çox yüksək səviyyədə idi. Son-

ralar, ara sakitləşəndən sonra 1993-cü ildə
Azər Məmmədov Heydər Əliyevin mühafizə
xidmətinə cəlb olundu. Ulu Öndərin Bakı şə-
hərinə qayıdışında, Gəncəyə səfəri zamanı
Azərin onu müşayiət etməsi təsadüfi deyildi.
Naxçıvan XTMD-nin fəaliyyəti kifayət qədər
tədqiq olunmayıb. Onun haqqında hələ çoxlu
kitablar yazılacaq.
    ...Axşam Elman Abbasovla görüşdüm,
yaranmış vəziyyəti müzakirə etdik. Sabah
da Sədərəkdə qalacağımı bildirdim. Biraylıq
müşahidədən sonra düşmənin hansı silah-

lardan, texnikalardan istifadələri, o cümlədən
canlı qüvvəsi haqqında son məlumatları bil-
dirdim.

***
    May ayı döyüşlərin ən şiddətli, arası kə-
silmədən getdiyi, ən çox şəhid verdiyimiz
bir ay idi. Bu ay xüsusilə Naxçıvan üçün
yaddaqalan olacaqdı. İki gün sonra “Ümid”
körpüsünün açılışı nəzərdə tutulmuşdu. Tür-
kiyənin Baş naziri Süleyman Dəmirəl Nax-
çıvana gələcəkdi. Sovetlər birliyi zamanı
heç kəsin ağlına gəlməzdi ki, Araz çayı üzə-
rində tikilən körpü Naxçıvanla Türkiyəni
birləşdirəcək. Burada Ulu Öndər Mustafa
Kamal Atatürkü sayğı və sevgi ilə yad etmə-
mək mümkün deyildir.
    Türkiyə ağır iqtisadi böhran yaşayırdı,
Atatürkün rəhbərliyi altında İstiqlal Savaşı
aparırdı. Elə o zaman İran dövlətindən 11
kilometr bu ərazini alır ki, gələcəkdə Naxçı-
vanla gediş-gəliş olsun. Həmin vaxt gəlmişdi.
Nə qədər uzaqgörən idi Ulu Öndərimiz.
Bütün təhlükəsizlik tədbirləri görülürdü ki,
körpünün açılış mərasimi yüksək səviyyədə
keçsin. Naxçıvan əhalisi qonaqları qarşılamağa
hazır idi. Bundan xeyli əvvəl Kamal Yılmaz
Paşa Naxçıvana ziyarətə gəlmişdi. “Ümid”
körpüsünün açılışı çox yüksək səviyyədə,
təhlükəsizlik şəraitində keçdi. Tək Naxçıvan
əhalisinin deyil, bütün Azərbaycan xalqının
həsrətlə gözlədiyi iki böyük türk siyasi xa-
diminin – Heydər Əliyev-Süleyman Dəmirəl
görüşü baş tutdu. Gələcəyə böyük inam,
ümid qığılcımları doğdu. Dünya mətbuatı
bu görüşdən yazdı. Bu görüş qədim türk
yurdu olan Naxçıvanın haqq savaşında düş-
mənə yalnız olmadığını göstərdi.

***
    Ulu Öndər məni təcili yanına çağırtdır-
mışdı. Nə isə ciddi bir hadisə baş verdiyi
ürəyimə dammışdı. Görüş zamanı Ukraynadan
gələn təyyarənin ruslar tərəfindən Gəncədə
saxlanıldığını bildirdi. Rimma Nikolayevna
bu böyük insana zəng edərək Ondan kömək
istəmişdi. Gəncə şəhər rəhbərliyi, Şəhər Milis
İdarəsi, digər hüquq-mühafizə orqanlarının
cəhdləri uğursuz olmuşdu. Mənə “Sabah təy-
yarə Naxçıvanda olsun”, – dedi. Bu təyyarənin
bizim üçün böyük əhəmiyyəti var idi. Ukrayna
əsgər və zabitlərini yola saldıqdan sonra sıra
ruslara gələcəkdi. Hər dəfə Naxçıvana gələndə
100 nəfər əsgər və zabiti qonaqpərvərliklə
yola salırdıq. Nəyin bahasına olursa-olsun
təyyarə azad olunmalı idi...
    Saat 1300-da uçduğum təyyarə Gəncəyə
eniş etdi. Ümumi vəziyyəti öyrənmək üçün
aeroportun komandiri Firudin Qasımovun
kabinetinə getdim. Firudin müəllim təyyarənin
desant əsgərlər tərəfindən həbs olunduğunu
söylədi. Heç kim təyyarəyə yaxın buraxılmırdı.
Əfqanıstanda xidmət keçmiş mayor İqor Pe-
çorskiyin batalyonu təyyarəni qoruyurdu.
Aeroportun, şəhər rəhbərliyinin ünsiyyət ya-
ratmaq cəhdləri bir nəticə verməmişdi. Firudin
müəllimə birlikdə təyyarənin yanına getməyi
təklif etdim. Üzərimdə olan vəsiqəmi saxla-
maq üçün ona verdim. Aeroportun şöbə rəisi
İsmayıl Əhmədov məni vuracaqlarından eh-

tiyat edərək getməməyimi dedi. Yüz metr
yaxınlaşdıqda Firudin müəllimə dayanmasını
bildirib, tək yaxınlaşdım. Təyyarənin üç tə-
rəfinə qum kisələri düzmüşdülər, on nəfər
əliavtomatlı əsgər təyyarəni qoruyurdu. Otuz
metr yaxınlaşmışdım ki, atəş səsi eşitdim,
bir az irəli getmişdim ki, ikinci atəş səsi
gəldi. Onlar məni qorxutmaq, qaçırtmaq is-
təyirdilər. Vurmaq istəsəydilər, elə bir dəfəyə
vurardılar düşüncələriylə əllərimi qaldırıb
rusca: “Mən silahsızam”, – dedim. Qarşıma
yekəpər bir mayor çıxdı. Bu həmin İqor Pe-

çorskiy idi. Əlamətləri deyilənlər
kimi bir desant zabiti idi. Ona “Mən-
dən qorxursan?” – deyə müraciət
etdim. “Axı Əfqanıstana gedənlər
qorxaq olmur, nəyə görə söhbətdən
qaçırsan?” – deyə sual verdim. Söz-
lərim təsir etmişdi. Qoluma girdi,
əsgərləri eşitməsin deyə təyyarədən
on metr aralandıq. Kim olduğumu,
haradan gəldiyimi soruşdu. Naxçıvan
şəhərindən gəldiyimi deyəndə bir
anlığa duruxdu. Məndən bir nəfəri
tanıyıb-tanımadığımı soruşdu. Azər
Məmmədovun adını çəkəndə “Da-
yan”, – dedim. Azərin qısa tərcü-
meyi-halını danışdım. Bundan sonra

söhbətimiz dostcasına keçdi. Mənə dedi ki,
iki saatdan sonra təyyarəni apara bilərsən.
    Telman Sadıqov “Niva” markalı abtomo-
bilinin açarını mənə vermişdi. Təyyarənin
ekipajı mehmanxanada idi. Onlara “Saat ya-
rımdan sonra Naxçıvana uçuruq”, – deyəndə
əvvəl inanmadılar, sonra bir-birinin üzünə
baxıb yır-yığış etməyə başladılar. Onları Nax-
çıvana şəxsən özüm yola saldım. Rimma Ni-
kolayevna Heydər Əliyevə rusların onları da
həbs etmək istədiklərini bildirmişdi. Naxçıvana
qayıdışlarını isə möcüzə adlandırmışdı. Mənim
isə Gəncədə görəcək işlərim hələ çox idi.
Müəyyən ekstremist qrupların hərbi hissələrdən
silah, sursat əldə etmək cəhdlərinin qarşısını
almaq üçün vacib görüşlər keçirməli idim...
    ... On il sonra mənə bir zəng gəldi. Telefonu
açdım. Azər Məmmədov idi. Bakıdan gəl-
mişdi, mənimlə görüşmək istəyirdi. Naxçıvan
Sərhəd Dəstəsinin keçmiş rəisi, istefada olan
polkovnik Nizaməddin Məmmədovla birlikdə
idilər. Şam yeməyindən sonra çay süfrəsində
üzümü Azərə tutub olmuş bir hadisəni onlara
danışmaq istədiyimi bildirdim. Hər ikisi məni
diqqətlə dinlədilər. İqor Peçorskiy Azərə
görə təyyarəni azad etmişdi. Qaranlıq bir
məsələ var idi. Rəhbərliyinin əmrlərini heçə
sayaraq təyyarəni buraxmaq sadə məsələ de-
yildi. Azərlə İqor Əfqanıstanda birlikdə
xidmət etmişdilər. İqorun Azərə hansı borcu
var idi? Sualıma cavab ala bilmədim, xatirələri
Azəri çox-çox uzaqlara aparmışdı...

***
    Artıq prezident seçkiləri geridə qalmışdı.
Xalqımızda böyük bir ümid yaranmışdı ki,
nəhayət, əcdadlarımızın arzuladığı, lakin görə
bilmədikləri, Rusiyadan asılı olmayan müstəqil
milli dövlət qurulacaq. Ulu Öndərimiz Heydər
Əliyevlə görüş zamanı məndən Əbülfəz El-
çibəylə münasibətimin olub-olmadığını so-
ruşdu. Onunla heç bir zaman görüşmədiyimi
dedim, lakin milli azadlıq hərəkatında bərabər
olduğum dostlarımın onunla isti münasibətləri
olduğunu bildirdim. Ona dedim ki, indi hər
yerdə xalq dahi şəxsiyyət Heydər Əliyevlə
Əbülfəz Elçibəyin birləşib Dağlıq Qarabağ
problemini həll edəcəyinə böyük ümid bağ-
layıb. Ulu Öndərimiz mənə bir vərəq uzatdı.
Səhifənin yarısına qədər onun Əbülfəz Elçi-
bəyə ünvanladığı təbrik teleqramı idi. Oxu-
mağımı istədi. Çox səmimi bir təbrik idi.
Sonra digər bir vərəqi uzatdı. Səhifə axıra
qədər yazılı idi. Bu, Əbülfəz Elçibəydən
cavab məktubu idi. Əbülfəz Elçibəy Ümum-
milli Liderimiz haqqında çox səmimi sözlər
yazmışdı. Çox təəssüflər olsun ki, bu təbrik
və cavab məktubu mərkəzi qəzetlərdə dərc
olunmadı. Dahi rəhbərimiz Heydər Əliyev
öz böyüklüyünü etmişdi. Milli birlik üçün
ilk addım onun tərəfindən atılmışdı. Lakin
xalqımız bilmirdi ki, yüksək vəzifələrdə əy-
ləşən kiçik adamların böyük iddiaları olacaqdı.
Bu birliyi onlar pozacaqdılar.

***
    Dahi şəxsiyyət Heydər Əliyev mənə Azər-
baycanın müdafiə naziri Rəhim Qazıyevlə
görüşüb ona vəziyyəti çatdırıb rəsmi bir
məktubu təqdim etməyi tapşırdı. Məktubu

Heydər Əliyevin müavini Asif Kələntərli
yazmışdı. Məktubda Naxçıvandakı ağır və-
ziyyətlə bağlı Müdafiə Nazirliyindən hərbi
yardım göstərilməsi xahiş olunurdu. Məktubu
götürüb Gəncəyə getdim. Mürşüd Məmmədov
yenicə Gəncə şəhərinə icra başçısı təyin
olunmuşdu. Müsavat partiyasının üzvü idi.
Ziyalı və vətənpərvər idi. Məni səmimi qəbul
etdi. Biz öncədən tanış idik. Ondan Müdafiə
naziri Rəhim Qazıyevin Gəncəyə gələcəyi
vaxtı mənə bildirməsini xahiş etdim. Mürşüd
müəllim mənə “Əgər görkəmli dövlət xadimi
Heydər Əliyev Siyasi Bürodan uzaqlaşdırıl-
masaydı, xalqımız Dağlıq Qarabağ problemilə
üzləşməzdi”, – dedi. Məndən salamlarını
Ona çatdırmağımı xahiş etdi.

***
    Aeroportda təyyarəmizi yükləyirdik ki,
Naxçıvandan gələn sərnişin təyyarəsi eniş
etdi. Sərnişinlərin arasında Bəylər Eyyubovu
(hazırda Azərbaycan Prezidentinin Şəxsi Mü-
hafizə Xidmətinin rəisi, general-polkovnik)
gördüm. Ona yaxınlaşıb görüşdüm. Daxili
İşlər Nazirliyinin rəhbərliyi tərəfindən gön-
dərildiyini dedi. Nazirliyin beş-on min ədəd
avtomat patronuna ehtiyacı olduğunu bildirdi.
Üç gün əvvəl Daxili İşlər Nazirliyində Bəylər
müəllim, mən və Oruc Zalov (Azərbaycan
daxili işlər nazirinin keçmiş müavini, gene-
ral-leytenant) Naxçıvandakı ağır vəziyyəti
bir saatdan artıq müzakirə etmişdik. Axırıncı
dəfə onunla 2001-cı ildə yazıçı Güllü Məm-
mədovanın “Qarabəkir əfsanəsi” kitabının
(kitab Qars müqaviləsinin 80 illiyinə həsr
olunmuşdu) beş ədədini Heydər Əliyevə çat-
dırmaq üçün görüşmüşdüm. Kitabın yazıl-
masında mənim də bir az zəhmətim olmuşdu.
Onunla keçmiş ağır günləri yada saldıq.
    Bəylər müəllimə qardaşı Nəbi ilə bir çay
içməyi təklif etdim. Bir saat keçməmiş yüz
min ədəd patronu Bəylər müəllimlə Naxçıvana
Ukraynaya məxsus təyyarə ilə yola saldım.
    İki gün sonra Mürşüd müəllim axşam sa-
atlarında Rəhim Qazıyevin Gəncədə qonaq
evində olacağını bildirdi. Həmin gün axşam
qonaq evində Rəhim Qazıyevlə görüşdüm.
Biz ilk dəfə idi ki, görüşürdük. Bundan xeyli
əvvəl onun müavini Baba Nəzərli ilə görüş-
müşdüm. Məktubu müdafiə nazirinə verdim.
Rəhim Qazıyev məktubu oxuyub əsəbi halda
üstümə atdı. Əyilib məktubu götürəndə “Ge-
din, Naxçıvanı Heydər Əliyev qorusun”, –
dedi. Dönüb yanındakı əli avtomatlı cangü-
dəninə baxanda cəld sağ əlimi cibimə saldım.
Üzünü mənə tutub “Bir də səni Gəncədə
görməyim”, – dedi. Dərhal otaqdan çıxdım.
Sürücüm mühərriki söndürməmişdi, biz qonaq
evindən uzaqlaşdıq. Azərbaycan Respubli-
kasının müdafiə naziri “öz sözünü demişdi”.
Bizə onlardan haray yox idi. O, Heydər
Əliyevə düşmən münasibət bəsləyə bilərdi,
ancaq burada söhbət Naxçıvanın taleyindən
gedirdi. Əbülfəz Elçibəyə yaxın olan dostla-
rıma Rəhim Qazıyevin Azərbaycana böyük
problemlər yaradacağından bəhs etdim. Onun
heç bir hərbi təhsili yox idi. Təcili bu adamın
müdafiə naziri vəzifəsindən azad olunması
təklifini verdim. Söhbət Vətənə böyük bir
xəyanətdən gedirdi. Xəyanətkar isə müdafiə
naziri Rəhim Qazıyev idi. Təəssüflər olsun
ki, mənim sözüm eşidilmədi. Zaman mənim
haqlı olduğumu sübut etdi. Sonralar bunu
dostlarım da etiraf etdilər.
    İki gün sonra Xanlar (indiki Göygöl) ra-
yonuna getdim. Rayon Polis İdarəsinin rəisi
polkovnik İlyas Məmmədovla görüşdüm.
Mənim üçün “humanitar yardım” təşkil et-
mişdi. Yükü aeroporta yola saldıqdan sonra
vəziyyəti birlikdə müzakirə etdik. Onun ka-
binetindən Naxçıvana zəng etdim, Ulu Ön-
dərlə danışdım. O mənə təcili Naxçıvana
gəlməyimi tapşırdı.
    Ümummilli Lider çox narahat görünürdü.
Məni diqqətlə dinlədi. Həyatımın təhlükədə
olduğunu, hər an həbs oluna və ya vurula
biləcəyimi söylədi. Ona bildirdim ki, işlər
yekunlaşmaq üzrədir, Naxçıvanın başı üzə-
rindən təhlükə hələ sovuşmayıb. Gəncəyə
qayıdacağımı israrla söylədim. Dostlarım
məni çox ciddi qoruyurdular. Üç günə doqquz
təyyarə dolu “yükü” Naxçıvana gətirə bil-
mişdim. Ürəyimə dammışdı ki, xoşagəlməz
bir hadisə ilə üzləşəcəyəm. Səhər tezdən ae-
roporta gələndə o xəbəri aldım...

(ardı var)
Urfullah QURBANOV

Naxçıvan Muxtar Respublikası Dövlət 
Müdafiə Komitəsinin Əks-kəşfiyyat 

şöbəsinin sabiq rəisi, Naxçıvan Muxtar
Respublikası Ali Məclisinin Sədri Heydər

Əliyevin səlahiyyətli hərbi nümayəndəsi

Xüsusi dövlət əhəmiyyətli tapşırıq 
(V hissə)

2023-cü il “Heydər Əliyev İli”dir



12

Qeydiyyat №: 575

Əlyazmalara cavab verilmir
və onlar geri qaytarılmır

ØßÐÃqapısı
Ünvan: AZ-7000,

Naxçıvan şəhəri, “Təbriz” küçəsi 14.

Telefonlar: Məsul katib: 545-62-47 
Şöbələr: 545-81-44, 545-51-18

Müxbirlər: 545-75-21, Faks: 544-52-52
E-mail: info@serqqapisi.gov.az

Nömrəyə məsul: Muxtar Məmmədov

Qəzet redaksiyanın kompüter mərkəzində yığılıb, səhifələnib və
Əcəmi NPB-də ofset üsulu ilə çap olunmuşdur.

Tiraj: 1000. Sifariş № 314
Baş redaktor:

MEHRİBAN SULTANOVA

İtmişdir
Hacıyev Sabir Abbas oğlunun adına olan 0800031702

nömrəli VÖEN itdiyindən etibarsız sayılır.
***

Şərur rayon Yengicə kənd sakini Süleymanov Elman
Telman oğlunun adına olan JN-813 inventar nömrəli,
10207018 kodlu torpağın mülkiyyət hüququna dair dövlət
aktı itdiyindən etibarsız sayılır.

***
Hüseynov Məhəmməd Səfər oğlunun adına olan VÖEN

itdiyindən etibarsız sayılır.
***

Babək rayon Nehrəm kəndində Cəfərov Həbib Səfər oğ-
lunun adına olan 014660 inventar nömrəli torpaq sahəsinin
plan və ölçüsü və MH-0050188 nömrəli çıxarışı itdiyindən
etibarsız sayılır. 

      “Naxçıvan” Universiteti müvafiq fakültələr
üzrə dekan vəzifəsinə vakant yerləri tutmaq üçün
müsabiqə elan edir. Müsabiqədə aşağıdakı şərtləri
ödəyən Azərbaycan Respublikası vətəndaşları,
həmçinin xarici ölkə vətəndaşları iştirak edə bi-
lər.
      1. Dekan vəzifəsi fakültədə kadr hazırlığı
aparılan ixtisaslara uyğun olmalıdır;
      2. Ən azı 5 il elmi-pedaqoji təcrübəyə malik
olmalıdır;
      3. Peşə-ixtisas hazırlığına, elmi ad və elmi
dərəcəyə malik olmalıdır.
      Qeyd: Eyni şəxs eyni ali təhsil müəssisəsində
dekan vəzifəsinə ardıcıl olaraq 2 dəfədən artıq
seçilə bilməz.
      Dekan vəzifəsi üçün vakant yerləri tutmaq
istəyən namizədlər “Naxçıvan” Universitetinin
Tədris şöbəsinə müraciət etməlidir. Ərizəyə aşa-
ğıdakı sənədlər əlavə olunmalıdır:

      • kadrlar uçotunun şəxsi vərəqəsi;
      • tərcümeyi-hal;
      • ali təhsil, elmi dərəcə və elmi ad haqqında
sənədlərin surətləri;
      • elmi və elmi-metodiki işlərin siyahısı;
      • fakültə dekanının müvafiq struktur bölmənin
inkişafı ilə bağlı platforması.
       Fakültələr üzrə vakant yerlər aşağıdakı kimidir:
      İqtisadiyyat fakültəsi – 1 yer
      İdarəetmə fakültəsi – 1 yer
      Xarici dillər fakültəsi – 1 yer
      Pedaqoji fakültə – 1 yer
      Müsabiqə üçün sənədlər bu elan qəzetdə
dərc olunduğu gündən bir ay müddətində müvafiq
qaydada təqdim edilə bilər.

Ünvan: Naxçıvan şəhəri, 
Babək məhəlləsi 1, 

“Naxçıvan” Universiteti şəhərciyi. 
Telefon: (036)545-07-45

Elan

    Azərbaycan Respublikası
Mərkəzi Bankının Naxçıvan
Muxtar Respublikası İdarəsi
tərəfindən Azərbaycan xal-
qının Ümummilli Lideri,
müstəqil Azərbaycan dövlə-
tinin qurucusu, görkəmli si-
yasi və dövlət xadimi Heydər
Əliyevin anadan olmasının 100 illiyinə
həsr olunmuş “Naxçıvan Muxtar Res-
publikasında nağdsız ödənişlər: möv-
cud vəziyyət və inkişaf perspektivləri”
adlı jurnal dərc edilmişdir. Jurnalda
Naxçıvan Muxtar Respublikasının
bank və ödəniş infrastrukturunun xə-

ritəsi, regionda rəqəmsal ödəniş
xidmətlərinin inkişafına dair
icra olunmuş proqramlar və
nağdsız ödənişlərin artım dina-
mikası və digər mühüm möv-
zulara toxunulmuşdur. Bütün
bunlarla yanaşı, jurnalda rə-
qəmsal ödənişlər və bu sahədə

texnoloji yeniliklərin roluna dair müx-
təlif mövzularda mütəxəssis məqalələri
yerləşdirilmiş, həmçinin jurnalda oxu-
cuların marağına səbəb olacaq “Ter-
minlər lüğəti” adlı bölmə də əlavə
edilmişdir.

Xəbərlər şöbəsi

“Naxçıvan Muxtar Respublikasında nağdsız ödənişlər:
mövcud vəziyyət və inkişaf perspektivləri”

adlı jurnal dərc edilmişdir

    Yüz illər boyunca xalçalar to-
xunsa da, ölkəmizdə bu sahədə
çalışanların heç vaxt peşə bay-
ramları qeyd edilməyib. Bunu
nəzərə alan dövlət başçımız cənab
İlham Əliyev “Azərxalça” Açıq
Səhmdar Cəmiyyətinin  yaradıl-
dığı gün, yəni 5 may tarixini
“Xalçaçı Günü” adlandırmışdır.
Bu sənəti yaşadanlara göstərilən
böyük dövlət qayğısının parlaq
təzahürü kimi artıq 7 ildir ki, mayın
5-i “Xalçaçı Günü” kimi qeyd olunur.
Ölkə başçısı xalçaçılıq sənətinin
qorunub yaşadılmasının vacibliyini
vurğulayaraq deyib: “…Xalçaçılıq
bizim milli sənətimizdir, milli sər-
vətimizdir. Azərbaycan xalqı bu sə-
nəti əsrlərboyu yaşadır. Bizim xal-
çalarımız dünyanın aparıcı muzey-
lərində sərgilənir… Biz xalçaçılığı
yaşatmaqla Azərbaycan xalqının
nə qədər istedadlı olmasını dünyaya
bir daha göstəririk. Eyni zamanda
gənc nəsil də, qızlar da bu sənətə
cəlb olunurlar. Beləliklə, tam əmin-
lik var ki, Azərbaycan dünyada
xalçaçılığın inkişafında öz sözünü
gələcəkdə də deyəcəkdir...”
    Xalçaçılığın tarixi inkişaf yolu
haqqında daha geniş məlumat əldə
etmək üçün üzümüzü Naxçıvan şə-
hərində fəaliyyət göstərən Naxçıvan
Dövlət Xalça Muzeyinə tuturuq. Xa-
tırladaq ki, 2021-ci ildə Azərbaycan
xalça sənətinin görkəmli nümayən-
dəsi, Xalq rəssamı, professor Kamil

Əliyevin 100 illik yubileyi muxtar
respublikamızda geniş qeyd olunub.
Ötən il isə haqqında bəhs edəcəyimiz
mədəniyyət ocağına görkəmli pro-
fessorun adı verilib. Xalçaçılıq sə-
nətinin yaşadılmasında əvəzsiz xid-
mətlər göstərən alimin fəaliyyətinə
Ümummilli Liderimiz  Heydər Əliyev
yüksək qiymət verərək deyib: “Onun
əsərləri Azərbaycan xalçaçılıq sə-
nətində, rəssamlıq məktəbində daim
yaşayacaq və çox görkəmli əsərlər
kimi Azərbaycan mədəniyyəti xəzi-
nəsində öz yerini tutacaq”.
    Muzey böyüklüyü və eksponat-
ların zənginliyi ilə göz oxşayır. 370
xalçanın mövcud olduğu bu mədə-
niyyət müəssisəsində ən qədim za-
manlardan bu günümüzə kimi olan
xalça növləri yer almaqdadır. Burada
bütün xalça növlərinin xovlu və
xovsuz kilim, sumax, vərni, şəddə,
palaz, cecim və xalça məmulatlarının
(məfrəş, heybə, çanta, torba, xurcun,
örkən və sair) bir çox nümunələri
nümayiş etdirilir. Müxtəlif naxış

elementləri və təsvirlərlə bəzədilən
və öz texniki xüsusiyyətlərinə görə
iki növə ayrılan xovlu və xovsuz
xalçalar evlərin divar bəzəklərində,
döşənməsində istifadə edilir. Mu-
zeydə Ümummilli Lider Heydər
Əliyevin portreti əks olunmuş xalça
(müəllifi professor Kamil Əliyevdir)
mədəniyyət ocağının ən parlaq eks-
ponatlarından biridir. Görünüşü ilə

içəri daxil olan hər kəsi özünə heyran
edən nadir sənət nümunələrindən
biridir bu xalça. Naxçıvan xalçala-
rının tarixini ən nadir eksponatlarla
bizə təqdim edən bu muzeyə valeh
olmamaq mümkün deyil.
    Qədimdə olduğu kimi, günümüz-
də də xalçaçılıq sənətinə böyük tə-
ləbat vardır. Bu baxımdan hazırda
fəaliyyətdə olan “Naxçıvan Xalça
və İplik İstehsalı Müəssisəsi” Məh-
dud Məsuliyyətli Cəmiyyətinin fəa-
liyyəti ilə tanış olmaq qərarına gəldik.
“Azərxalça” Açıq Səhmdar Cəmiy-
yətinin Naxçıvan filialı olan bu is-
tehsal müəssisəsi Azərbaycan Res-
publikası Prezidentinin “Naxçıvan
şəhərində xalça istehsalı müəssisə-
sinin tikintisi, təchizatı və infras-
trukturunun yaradılması ilə bağlı
tədbirlər haqqında” 2018-ci il 15
fevral tarixli Sərəncamına əsasən
yaradılıb.1,40 hektarlıq ərazidə yer-
ləşən 2 hissəli xalça emalatxana-
sından, o cümlədən yun tədarükü
bölməsindən ibarət olan müəssisənin
tikintisinə 2018- ci ildə start verilib
və 2019-cu ilin sentyabr ayında fəa-
liyyətə başlayıb, Azərbaycan Res-
publikası Prezidenti cənab İlham
Əliyevin iştirakı ilə 10 may 2021-ci
ildə açılış mərasimi keçirilib. 1 sen -
tyabr 2022-ci ildə müəssisədə to-
xuculuq, daha sonra isə tədarük və
iplik istehsalı bölmələri yaradılıb. 
    Toxuculuq bölməsinin ümumi
sahəsi 2211.20 kvadratmetrdir. Bu-
rada 43 xalça toxuma dəzgahı yer

alıb. Dəzgahlar müxtəlif ölçülərdədir.
Tədarük bölməsinin ümumi sahəsi
1410.20 kvadratmetrdir. Bu bölmədə
müxtəlif istiqamətli otaqlar, həmçinin
təmir, saxlama, yuma, qurutma, otaq-
ları istifadəyə verilib. 
    Müəssisədə istifadə olunan ava-
danlıqlar Türkiyə və İtaliya ilə mü-
qavilələr əsasında gətirilib. İstehsal
gücü saatda 5 kiloqram təşkil edən

İtaliya Respublikasının istehsalı olan
ipəyirmə avadanlığı müasir texno-
logiyadır. Müəssisədə yunun yuyul-
ması və boyanması avadanlıqlarının
istehsal gücü ildə 400 ton təşkil edir.
    Müəssisədə 4 ildən çoxdur ki,
çalışan Nailə Tahirova ilə həmsöhbət
olduq. Müsahibim bildirdi ki, fəa-
liyyətə başlayan gündən 2022-ci ilin
avqust ayına kimi, ümumilikdə, 287
ədəd xalça toxunaraq təhvil verilib.
Toxunma zamanı istifadə etdiyimiz

əriş, ipək arğac, yun üz ipi isə Bakı
şəhərindən gətirilir. Toxunan xalçalar
30x40 və ya 35x45 aralığında sıxlıqla
toxunulur.
    Digər həmsöhbətim Həcər Hüm-
bətova oldu. O, iplik istehsalı böl-

məsinin fəaliyyəti barədə danışdı.
Bildirdi ki, muxtar respublikamızda
ipə olan tələbatın tam ödənilməsi
üçün geniş imkanlar var. Belə ki,
heyvandarlıqla məşğul olan kənd
əhalisinin və sahibkarlıq subyekt-
lərindən yunun alınması, istehsal
olunması işimizi asanlaşdırır. 
    Burada gördüklərimiz bizdə belə
qənaət yaratdı ki, müəssisədə çalı-
şanlar qarşıya qoyulan vəzifələrin
öhdəsindən gəlməyə səy göstərir,
qədim xalçaçılıq sənətinin yaşadıl-
masına töhfələrini verirlər.
    Biz də onları 5 may – Xalçaçı
günü münasibətilə təbrik edir, onlara
gələcək fəaliyyətlərində uğurlar ar-
zulayırıq. 

- Sürəyya QƏDİMƏLİYEVA 

Naxçıvan xalçaları mədəni tariximizin inciləridir 

    Milli mədəniyyətimizdə xüsusi yer tutan, tariximizin qiymətli yadigarı,
əl əməyi, göz nuru, özünəməxsus dəstxəti ilə seçilən Naxçıvan xalçaları
yüz illərboyu xalqımızın təfəkkür süzgəcinin ən dəyərli nümunələri kimi bu
gün də öz qiymətini saxlamaqdadır. Xalq tətbiqi sənətinin ən geniş yayılmış
növü, Azərbaycan xalqının məişətində özünəməxsus yer tutmuş xalça
sənəti Qarabağ, Naxçıvan, Gəncə, Təbriz və sair kimi bölgələrdə geniş ya-
yılmışdır. Xalçaçılıq sənətinin  ən gözəl nümunələrindən olan Naxçıvan
xalçaları isə bu sırada öndə gedir. Çünki toxuyanın hiss və düşüncələri,
xalqımızın həyat tərzi simvollar vasitəsilə bu xalçalarda öz əksini tapmışdır.
Bu sənətə muxtar respublikamızın Şahbuz, Şərur, habelə Culfa və Ordubad
rayonlarında  daha çox maraq göstərilir. Tarixi mənbələrdən də bildiyimiz
kimi, IX-X əsrlərdə öz xalça və zililəri ilə məşhur olan Naxçıvan XVI əsrdə
xalçaçılığın həm bədii səviyyəsi, həm də istehsal həcminin artması
baxımından öz inkişafının ən yüksək mərhələsinə çatmışdır.

5 may Xalçaçı Günüdür

    Naxçıvan Muxtar Respublikası
Səhiyyə Nazirliyi tərəfindən Azər-
baycan xalqının Ümummilli Lideri
Heydər Əliyevin və görkəmli of-
talmoloq-alim Zərifə xanım Əliyevanın
100 illik yubileylərinə həsr edilmiş
tədbirlər çərçivəsində humanitar
tibbi aksiyaların və layihələrin hə-
yata keçirilməsi davam edir. Növbəti
böyük layihəyə nazirliyin təşəbbüsü,
Təhsil Nazirliyinin də iştirakı ilə
muxtar respublikada IX-XI sinif
şagirdlərinin keratokonus xəstəli-
yinin skrininqinin keçirilməsi ilə
start verilib. 
    Azərbaycanda ilk dəfə olaraq
Naxçıvan Muxtar Respublikasında
aparılan və bütünlükdə həmin re-
gionu əhatə edən layihə çərçivəsində
muxtar respublikada yaşayan uşaq
əhalisinin (hər rayon və şəhər üzrə
ayrı-ayrılıqda) qeydiyyatı  aparılıb,
siyahıya alınmış uşaqların qısa
müddət ərzində kütləvi skrininqlərə
cəlb edilməsi işinə başlanılıb. Skri-
ninqin aparılmasına ilkin olaraq
Kəngərli rayonunun Zərifə Əliyeva
adına Şahtaxtı kənd tam orta mək-
təbindən başlanılması görkəmli ali-
min mədəni irsinin davam etdiril-
məsinin və bu irsə verilən dəyərin,
ehtiramın bariz nümunəsidir.

Məlumdur ki, quru və kon-
tinental iqlim qurşağında yer-
ləşən Naxçıvan Muxtar Res-
publikası bir çox xəstəliklər
üçün endemik zona hesab olu-
nur. Məhz bu səbəbdən muxtar
respublikada ən çox yayılan

göz xəstəliklərindən birincisi ke-
ratokonusdur. Gözün şəffaf ön tə-
bəqəsi olan buynuzlu qişa normada
kürə formasında olmalıdır. Kera-
tokonus xəstəliyi zamanı buynuzlu
qişa nazilir, uzanır və konus for-
manı alır. Görmədə bulanıqlıq,
işığa həssaslıq, düz xətləri əyilmiş
və ya dalğalı görmək, gözlərdə
qızartı və şişkinlik bu xəstəliyin
əlamətləridir, müalicə edilmədiyi
təqdirdə görmə itkisinə səbəb ola
bilər. 
    Keratokonus elə xəstəlikdir ki,
vaxtında aşkarlanarsa, ağırlaşma-
larının qarşısı alınar və gələcəkdə
hərbi xidmətə yararsızlığın, gözdən
əlilliyin faizi əhəmiyyətli dərəcədə
azalar. Məhz bu səbəbdən ən çox
risk qrupuna daxil olan 15-17 yaş
həddi aralığındakı əhalinin skri-
ninqinin aparılması keratokonus
xəstəliyinin vaxtında aşkar olun-
masını və müalicəsini zəruri edir. 
    Yaranan zərurət nəzərə alınaraq

Naxçıvan Muxtar Respublikası Sə-
hiyyə Nazirliyi tərəfindən həkim-
oftalmoloqlar Kəmalə Əliyeva və
Ramil Cəfərlinin iştirakı ilə həkim
briqadası yaradılaraq dəqiq və müa-
sir müayinə cihazları olan retinaskop
və keratotopoqraf vasitəsilə müa-
yinələrə başlanılıb. Şahtaxtı kənd
tam orta məktəbindən başlayıb,
Böyükdüz kəndindəki təhsil oca-
ğında davam edən müayinələrdə,
ümumilikdə, 108 nəfər IX-XI sinif
şagirdindən 83-ü müayinə olunub,
keratokonus xəstəliyinə şübhəlilər
nəticələrə uyğun olaraq skrininq
qeydiyyata alınaraq müalicəsinin
təşkili və daha dərindən müayinə
üçün müvafiq xəstəxanalara yön-
ləndirilib.
    Skrininq zamanı müayinələri
aparan ixtisaslı həkim briqadası
tərəfindən məktəb kollektivi və
şagirdlərlə maarifləndirici söhbətlər
aparılıb, müalicəsi mərhələyə uy-
ğun olaraq planlaşdırılan kerato-
konus xəstəliyinin aşkarlandığı
uşaqların sahə həkimləri ilə yanaşı,
valideynləri tərəfindən də daim
nəzarətdə saxlanılmaları məsləhət
görülüb.
    Qeyd edək ki, müalicəsi aparılan
xəstələr diaqnozlarına uyğun olaraq
dispanserlərdə qeydiyyata alınır və
sahə həkimləri tərəfindən vaxtaşırı
müayinələrə göndərilməsi məqsə-
dilə daim nəzarətdə saxlanılır.
    Naxçıvan Muxtar Respublikası

Səhiyyə Nazirliyinin

mətbuat xidməti

Naxçıvanda ilk dəfə olaraq keratokonus xəstəliyinin 
skrininqinin aparılması layihəsinə start verilib


